
ዋቅሹም ፍቃዱ

አዲስ አበባ፡- ቄሮና ቃሬ ባደረጉት ሰላማዊ ትግል 
በመጣው ለውጥ ማግስት ሸኔ የትጥቅ ትግል የጀመረበት 
ምክንያት ግልጽ እንዳልሆነላቸው ፖለቲከኛው ሌንጮ ለታ 
አስታወቁ።  በ21ኛው ክፍለ ዘመን በጠብመንጃ የሚፈታ 
ጥያቄ አይኖርም ብለዋል። 

አቶ ሌንጮ ለኢትዮጵያ ፕሬስ ድርጅት እንደገለጹት፤ 
ሸኔ ወጣቱ የሕይወት መስዋእት በመክፈል ጭምር 
ያመጣውን ለውጥ በውል ይገነዘባል። ይህ ቡድን ጥያቄ 
ካለው እንኳን ሰላማዊ ትግሉን ማስቀጠል እንጂ፤ ትጥቅ 
ትግል መጀመሩ ምክንያት የሌለው የስህተት መንገድ ነው።  

እሳቸውና የትግል ጓደኞቻቸው ወደ ትጥቅ ትግል 
በመግባት በወቅቱ ጠብመንጃ ለማንሳት የተገደዱት 
የሰላማዊ ትግል አማራጭ ስለተነፈጉ እንጂ ለሌላ 
ዓላማ እንዳልነበረ አስታውሰዋል።  በጠብመንጃም 
ጠላት ለማሸነፍ ሳይሆን የፖለቲካ ሥራ ለመሥራት 
መጠቀማቸውንም አመልክተዋል።  

    በአገሪቱ ምንም እንኳ የዴሞክራሲ ሥርዓት 
መቶ በመቶ ተግባራዊ ተደርጓል ባይባልም ከበፊቱ 
ጋር ሲነጻጸር ሰላማዊ ትግል ለማካሄድ አስቻይ 
ሁኔታዎች አሉ ያሉት አቶ ሌንጮ፤ ሰላማዊ 
ትግሉ አልጋ በአልጋ ነው ማለት ባይቻልም  

‹‹በለውጥ ማግስት ሸኔ የትጥቅ ትግል የጀመረበት 
ምክንያት ግልጽ አይደለም››

- በ21ኛው ክፍለ ዘመን በጠብመንጃ የሚሰፍን ዴሞክራሲ አይኖርም
- አቶ ሌንጮ ለታ

ክፍለዮሐንስ አንበርብር

አዲስ አበባ፡- ‹‹ኢትዮጵያ ታምርት›› ንቅናቄ  
በሚቀጥሉት አስር ዓመታትም ተጠናክሮ  የሚቀጥልና  
ራሱን የቻለ ፕሮጀክት ቢሮ ተቋቁሞለት በጥብቅ ዲስፕሊን 
እየተመራ እንደሚገኝ ተገለጸ፡፡

የኢንዱስትሪ ሚኒስትር አቶ መላኩ አለበል በተለይም 
ለኢትዮጵያ ፕሬስ ድርጅት እንደገለፁት፤ ‹‹ኢትዮጵያ 
ታምርት›› ንቅናቄ እሳቤው በጣም ሰፊ እና በሚቀጥሉት 
አስር ዓመታትም ተጠናክሮ ይቀጥላል፡፡

እንደሀገር ለኢትዮጵያ የማምረት ጉዳይ የህልውና 
ጉዳይ ነው፤ ኢትዮጵያ ማምረት አለባት ያሉት ሚኒስትሩ፤ 
የለመድነውና ደጋግመን የምንለው መሪ ሐሣብ አለን፡፡ 
ይህም ‹‹ኢትዮጵያ ለዘላላም ትኑር›› እንላለን፡፡ ኢትዮጵያ 
ዘላለም መኖር የምትችለው ማምረት ስትችል ነው 
ብለዋል፡፡

የምንፈልጋት ጠንካራ ኢትዮጵያ እንድትኖር 
ለማድረግ ማምረት አለብን፤ ሁሉም ዘርፎችም ማምረት 

‹‹ኢትዮጵያ ታምርት›› ንቅናቄ  በሚቀጥሉት 
አስር ዓመታትም የሚቀጥል ነው››

- አቶ መላኩ አለበል
የኢንዱስትሪ ሚኒስትር

ጽጌረዳ ጫንያለው 

አዲስ አበባ፡- ከቅርብ ጊዜ ወዲህ በዘርፉ ላይ 
በተሰራው ሥራ አሁን ላይ የመንግሥት ትምህርት ቤቶች 
ተመራጭ እየሆኑ መምጣታቸውን የአዲስ አበባ ከተማ 
አስተዳደር ትምህርት ቢሮ አስታወቀ።  ሆኖም በከተማዋ 
የመማር ማስተማሩን  93 ተጨማሪ  አዳዲስ ትምህርት 
ቤቶች ካልተገነቡ  ተማሪዎችን ለመቀበል አዳጋች ይሆናል 
ብለዋል። 

ዶ/ር  ዘላለም ሙላቱ ለኢትዮጵያ ፕሬስ ድርጅት 
እንደተናገሩት፤ ከአራት ዓመት በፊት የመንግሥት 
ትምህርት ቤቶች ሽፋን 35 አይበልጥም ነበር።  ምክንያቱም 
አብዛኛው የከተማው ማህበረሰብ ጥራት ያለው ትምህርት 
በግል ትምህርት ቤት ብቻ እንደሆነ በማሰብ   ልጆቹን 
ከፍሎ የሚያስተምረው በግል ትምህርት ቤት ነበር።  ይህ 

በአዲስ አበባ 
በትምህርት ዘርፉ 

ላይ በተሰራው ሥራ 
የመንግሥት ትምህርት 
ቤቶች ተመራጭ ሆነዋል

የዋጋ ንረቱን 
ለመቆጣጠር የአጭርና 

የረጅም ጊዜ ርምጃዎችን 
ለይቶ መሥራት 

ያስፈልጋል

‹‹ኢትዮጵያ ታምርት›› ... ወደ ገጽ 4 ዞሯልበአዲስ አበባ  ... ወደ ገጽ 4 ዞሯል

ጦርነት በነበረባቸው አካባቢዎች 
የነዳጅ ማደያዎች ስራ እንዲጀምሩ 

ይደረጋሉ

ዜና

ውብሸት ሰንደቁ

አዲስ አበባ፡- በአዲስ አበባ ከተማ የሚደረግ 
የድምጽ ብክለት ቁጥጥር ላይ ቸልተኝነትና ትኩረት 
ማነስ እንደሚታይ በአካባቢ ጥበቃ ዘርፍ የሕግ ምሁር 
ዶክተር መለሰ ዳምጤ ገለጹ።  የድምጽ ብክለት ላይ 
ክትትልና ቁጥጥር በማድረግ ረገድ ከሌሎች አካላት ጋር 
በቅንጅት ሊሠሩ የሚገባቸው ሥራዎች ላይ ክፍተቶች 
ቢኖሩም  አጥፊዎች ላይ ሕጋዊ እና አስተዳደራዊ 
እርምጃ እየተወሰደ መሆኑን የአዲስ አበባ አካባቢ ጥበቃ 
ባለሥልጣን አመልክቷል። 

በአዲስ አበባ ዩኒቨርሲቲ የሕግ ትምህርት ቤት 
ተባባሪ ፕሮፌሰር መምህር መለሰ ዳምጤ (ዶክተር) 
ለኢትዮጵያ ፕሬስ ድርጅት እንደገለጹት፤ በመንግሥት 
በኩል የአካባቢ ጥበቃ ባለሥልጣን የድምጽ ብክለት 
ቁጥጥር ክፍል ተዋቅሯል።  የአካባቢ ጥበቃ ባለሥልጣን 
የድምጽ ብክለትን የሚቆጣጠርበትና የሚከላከልበት 
መመሪያ አለው።  ሆኖም በተለይ በአዲስ አበባ ከተማ 
የሚደረግ የድምጽ ብክለት ቁጥጥር ላይ ቸልተኝነትና 
ትኩረት ማነስ ይታያል ብለዋል።  

ከተሞችን በሦስት በመክፈል በመኖሪያ ቤቶች፣ 
በንግድ ተቋማት እና በኢንዱስትሪዎች ያለው የድምጽ 
መጠን በዴሲ ሜል ልኬት ተቀምጦለት ለመቆጣጠር 
መመሪያ ቢወጣም  የአዲስ አበባ ከተማ የአካባቢ 
ጥበቃ ባለሥልጣን ይህን መመሪያ መተግበር እንዳልቻለ 
ገልጸዋል።  

መመሪያውን ተግባራዊ ለማድረግ ሀገሪቱ ከነበረችበት 
ሁኔታ አንጻር ተቋማትን የድምጽ ብክለት አቁሙ ብሎ 
ማስገደድ የሚያስችል ቁመና ላይኖር ይችላል ብለዋል።  

እንደ ዶክተር መለሰ ገለጻ፤ ተቋማት ላይ የድምጽ 
ብክለት አድርሳችኋል በሚል መቅጣት የሚቻልበት 
ሁኔታ ባይኖር እንኳን በቀላሉ መጥፋት የሚችሉ የድምጽ 
ብክለት ምንጮችን ባለሥልጣኑ ማጥፋት አልቻለም።  
ለምሳሌ ያህልም በአዲስ አበባ ባለቤት አልባ የውሾች 

የድምጽ ብክለት ቁጥጥር ላይ ቸልተኝነትና ትኩረት ማነስ ይታያል
- የዘርፉ የሕግ ባለሙያ

የቅንጅት ክፍተት ቢኖርም በመመሪያው መሰረት እየተሠራ ነው
- የአዲስ አበባ አካባቢ ጥበቃ ባለሥልጣን

የድምጽ ብክለት ከፍተኛ ነው።  ቁጥራቸው በጥናት 
እንደተረጋገጠው 450 ሺህ እና ከዚያ በላይ ባለቤት 
አልባ ውሾች አሉ።  እነዚህ ሌሊት ላይ የሚያደርሱት 
የድምጽ ብክለት ከፍተኛ መሆኑን ገልጸዋል።  

በተጨማሪም ተሽከርካሪዎች በሌሊት ላይ የጥሩንባ 
ድምጽ ማሰማት ክልክል ቢሆንም እንኳን በሰፈሮች ውስጥ 
ከፍተኛ የድምጽ ብክለት እያደረሱ ነው።  ባለሥልጣኑ 
መቆጣጠር ባለመቻሉ ግን እንደመብት እየታየ ና ሲሉ 
ተናግረዋል።  በመኪኖች በመዘዋወር የሚነገሩ የድምጽ 
ማስታወቂያዎች  ከልክ በላይ የሆኑ ድምጾችም ተቆጣጣሪ 
ያላቸው አይመስሉም ሲሉ ገልጸዋል።  

በአጠቃላይ የድምጽ ብክለትን መቆጣጠር ላይ 
የትኩረት ማነስ እና ቸልተኝነት እንደሚታይ የተናገሩት 
የኽግ ምሁሩ፤ የድምጽ ብክለት መቆጣጠሪያ ሕጉ ምልዑ 
ነው የሚባል ባይሆንም ተግባራዊ ከተደረገ የድምጽ 
ብክለትን በመከላከል በሚያስችል ቁመና ላይ የሚገኝ 

መሆኑን አብራርተዋል።  
በአዲስ አበባ ከተማ የአካባቢ ጥበቃ ባለሥልጣን 

የአካባቢ ብክለት ቁጥጥር ተጽዕኖ ግምገማ ቡድን መሪ 
ወይዘሮ ሰናይት ተስፋዬ በሰጡት ምላሽ፤ በከተማዋ የሚደርሱ 
የተለያዩ የብክለት ዓይነቶች በተለይም የድምጽ ብክለት ላይ 
ክትትልና ቁጥጥር በማድረግ አጥፊዎች ላይ ሕጋዊ እና 
አስተዳደራዊ እርምጃ እየተወሰደ መሆኑን ገልጸዋል። 

ሆኖም ከሌሎች አካላት ጋር በቅንጅት ሊሠሩ 
የሚገባቸው ሥራዎች ላይ ክፍተቶች መኖራቸውን 
አምነዋል።  

የድምጽ ብክለት አዋጅ፣ ደንብ እና መመሪያ 
መኖሩን በመጥቀስ፤ ባለሥልጣን መሥሪያ ቤታቸው 
የድምጽ ብክለት ላይ ክትትል እና ቁጥጥር ያደርጋል።  
እስከ ክፍለ ከተማ ባሉ የመሥሪያ ቤቱ መደበኛ 
ክትትል የሚያደርግባቸው እና ኅብረተሰቡ ቅሬታ 
የሚያቀርብባቸው በተለያዩ አካባቢዎች ቁጥጥር 

እንደሚደረግ አብራርተዋል።  
አብዛኛው የድምጽ ብክለት በምሽት ላይ የሚፈጠር 

መሆኑን የጠቀሱት ቡድን መሪዋ፤ በተለያዩ ክፍለ ከተሞች 
የድምጽ ብክለት ቢኖርም በተለይ ለሚ ኩራ ክፍለ ከተማ 
ፍየል ቤት አካባቢ፤ ቦሌ ክፍለ ከተማ ወደ ገርጂ፤ ቺቺንያ 
እና ሃያሁለት አካባቢ እንዲሁም በኮልፌ አንዳንድ 
ቦታዎች ከፍ ያለ የድምጽ ብክለት የተመዘገበ መሆኑን 
አብራርተዋል። 

ብክለት ባለባቸው አካባቢዎች የድምጽ መጠን ልኬት 
ተካሂዶ ክልክ አልፈው በተገኙት ላይ እርምጃ ተወስዷል 
ብለዋል።  

በተያዘው በጀት ዓመት በሦስት ወራት ውስጥ 
ከሚፈቀደው በላይ የድምጽ መጠን የለቀቁ የተለያዩ 
ተቋማት እስከ መታሸግ የደረሰ እርምጃ ተወስዶባቸዋል።  
ማስጠንቀቂያም ለበርካታ ተቋማት ተሰጥቷል።  በያዝነው 
ወር የድምጽ ልቀት መጠናቸው የተለኩ 80 በላይ ተቋማት 
መኖራቸውንና ከደረጃ በላይ ሆነው የተገኙት ላይ እርምጃ 
ለመውሰድ በሂደት ላይ መሆኑን ተናግረዋል። 

ባለቤት አልባ ውሾች የሚያደርሱትን የድምጽ ብክለት 
በተመለከተም በርግጥ ቅሬታዎች ከኅብረተሰቡ እየቀረቡ 
መሆኑን የተናገሩት ቡድን መሪዋ፤ ከዚህ በፊት የተወሰደ 
እርምጃ የለም ብለዋል።  ችግሩን ለመፍታት ከጤና 
ሚኒስቴር ጋር መቀናጀት እንደሚያስፈልግ እና  ከዚህ 
በፊት መሰል ቅንጅቶች አለመፈጠራቸውን ጠቁመዋል።  
የእምነት ተቋማት ላይ በመጣ የድምጽ ብክለት ቅሬታ 
አንድ የዕምነት ተቋም ጉዳዩ በፍርድ ቤት እየታየ መሆኑን 
ገልጸው፤ ወደ እምነት ተቋማት ሄዶ የድምጽ ልኬት 
ማካሄድ ላይ አልሠራንም ብለዋል። 

መንገድ ላይ በከፍተኛ ድምጽ የሚያስተዋውቁ 
መኪኖች በመመሪያው መሰረት እንደማይፈቀድ የተናገሩት 
ወይዘሮ ሰናይት፤  ይህን ለማስቆም ከደንብ ማስከበር 
ጽህፈት ቤት ጋር ተቀናጅተን እንሠራለን ብለዋል።  
ሕብረተሰቡ የድምጽ ብክለት ሲገጥመው በነፃ መሥመር 
ሥልክ 6713 ላይ በመደወል ማመልከት እንደሚችልም 
ወይዘሮ ሰናይት አስታውቀዋል።  

በጋዜጣው ሪፖርተር

አዲስ አበባ፡- ጦርነት ተከስቶባቸው በነበሩ 
አካባቢዎች የነዳጅ ማደያዎችን በአጭር ጊዜ 
ውስጥ ወደ ስራ ለማስገባት የሚያስችሉ ተግባራት 
እየተከናወኑ መሆኑን የነዳጅና ኢነርጂ ባለሥልጣን 
አስታወቀ።

ጠቅላይ ሚኒስትር ዶክተር ዐቢይ አሕመድ 
በቅርቡ ለሕዝብ ተወካዮች ምክር ቤት አባላት 
በሰጡት ማብራሪያ የድጋፍ ስራው “ተጎጂዎችን 
መደገፍ፣ የወደሙ ተቋማትን መገንባትና ከቀያቸው 
የተፈናቀሉትን መመለስ” በሚል ማዕቀፍ እየተከናወነ 
መሆኑን መግለጻቸው ይታወሳል፡፡

በጦርነቱ በተጎዱ አካባቢዎች ከሚከናወኑ የመልሶ 
ግንባታ ስራዎች መካከል የነዳጅ ማደያዎች ዳግም 
አገልግሎት እንዲሰጡ ማስቻል አንደኛው ነው፡፡

የነዳጅና ኢነርጂ ባለሥልጣን ዋና ዳይሬክተር 
ወይዘሮ ሳህረላ አብዱላሂ  እንደተናገሩት፤ ለሰብዓዊ 
ድጋፍ የሚቀርበው ነዳጅ ሳይስተጓጎል ተደራሽ 
እንዲሆን ከማድረግ ባሻገር የነዳጅ ማደያዎች 
ተጠግነው ዳግም አገልግሎት እንዲሰጡ እየተሰራ 
ነው፡፡

በጦርነቱ ጉዳት የደረሰባቸውን የነዳጅ ማደያዎችን 
የመለየት ስራ መከናወኑንም ነው የተናገሩት፡፡ ይህን 
ተከትሎም በነዳጅ አቅርቦትና ስርጭት ላይ ከተሰማሩ 
ባለድርሻ አካላት ጋር የጋራ ዕቅድና ግብረ ሃይል 
በማቋቋም ወደ ስራ መገባቱን አብራርተዋል።

አንዳንድ አመቺ ሁኔታ በተፈጠረባቸው 

ጦርነት በነበረባቸው አካባቢዎች የነዳጅ ማደያዎች 
ስራ እንዲጀምሩ ይደረጋሉ

በጋዜጣው ሪፖርተር

አዲስ አበባ፡- በአዲስ አበባ የሚታየውን የመኖሪያ ቤት ችግር 
ለማቃለል በሚደረገው ጥረት የበኩሉን ድርሻ ለማበርከት ዘጻአት 
የለውጥ ሪል ስቴት  ዝቅተኛ ገቢ ያላቸውን የማህበሩ አባላትን ተጠቃሚ 
የሚያደርግ ቤቶች ሊገነባ መሆኑን ገልጿል፡፡

ላለፉት  ዓመታት በቁጠባ ማህበር ደረጃ ሲቀሳቀስ የቆየው በቅርቡ 
ወደ ሪል ስቴት ደረጃ የተሸጋገረው ዘጻአት የለውጥ ሪል ስቴት ባለፉት 
አራት ዓመታት ሲቆጥቡ የቆዩትን ዝቅተኛ ገቢ ያላቸው የማህበሩን 
መስራች አባላት የቤት ተጠቃሚ የሚያደረግ ህንጻዎችን ለመገንባት 
ትናንት ስራ አስጀምሯል፡፡

በአዲስ አበባ ከተማ ያለው የመኖሪያ ቤት ችግር በመንግሥት ጥረት 
ብቻ የሚቃልል አይደለም ያሉት የዘጻኣት የለውጥ ሪል ስቴት ዋና ስራ 
አስኪያጅ ፓስተር ማቲዎስ ያቆብ፤ ሪል ስቴታቸው በማህበር ደረጃ እያለ 
ሲቆጥቡ ከቆዩት አምስት ሺህ አባላቱ ውስጥ  ዝቅተኛ ገቢ ያላቸውን 
የማህበሩ መስራች አባላት በአነስተኛ ወጪ የቤት ተጠቃሚ ለማድረግ 
እየሰራና ወደ ተጨባጭ ተግባር መግባቱን አስታውቀዋል፡፡

አምስት ሺህ ቤቶችን በሶስት ዓመት ገንብቶ ለተጠቃሚዎች 
ለማስተላለፍ ማታቀዱን ገልጸው፤ ለዚህም ቦሌ አያት አካባቢ ባገኘው 
ስድስት ሺህና 10 ሺህ ካሬ ቦታ ለግንባታ በቂ ዝግጅት መደረጉን 
ተናግረዋል፡፡

ሪል ስቴቱ በመጪዎቹ 10 ዓመታት 15 ሺህ ቤቶችን በመገንባት 
በከተማው ያለውን የቤት ችግር ለመፍታት በሚደረገው ጥረት የበኩሉን 
አስተዋጽኦ እንደሚያደረግ ገልጸው፤ለዚህ ጥረታቸውም መንግሥት 
አስፈላጊውን ድጋፍ እንዲያደረግላቸው ጠይቀዋል፡፡

ሪል ስቴቱ ዝቅተኛ ገቢ ያላቸውን 
የማህበሩ አባላትን ተጠቃሚ 

የሚያደርግ ቤቶችን ሊገነባ ነው

አካባቢዎች በሚገኙ ማደያዎች ነዳጅ የማቅረቡ ስራ 
ከወዲሁ መጀመሩንም ጨምረው ገልጸዋል፡፡ እስከ 
አሁን ባለው ሂደት በሃራና ቆቦ አካባቢዎች በሚገኙ 
የነዳጅ ማደያዎች ነዳጅ የማቅረቡ ስራ መጀመሩን 
ገልጸው፤ አላማጣ በሚገኙ ማደያዎች ከሚቀጥለው 
ሳምንት ጀምሮ ነዳጅ ለማቅረብ እየተሰራ መሆኑን 
አብራርተዋል።

“ማይጠብሪም ላይ ያለው ማደያ ወደ ስራ 
እንዲገባ ከማድረጉ አኳያ የተወሰነ ጉዳት የደረሰበት 
ስለነበረ መቅጃ ማሽኖችና ሌሎች ከነዳጅ ጋር 
ተያይዞ ያሉትን የነሱንም ስራ የማስጀመር ሁኔታ 
አንድ ዲስፔንሰር ጭነው ኩባንያው ወደ አካባቢው 
ተንቀሳቅሷል” ብለዋል።

ስለዚህ እስከ ነገ ከነገ ወዲያ ያለውን ሙሉ 
በመሉ ጠግነው ነዳጅም ወደ አካባቢው ተጨኖ ስራ 
የሚጀመርበት ሁኔታ እንደሚመቻች ተናግረዋል።

በተጨማሪም በአባአላና አፍዴራ የሚገኙ 

የነዳጅ ማደያዎችን ሁሉንም ጠግኖ በቅርቡ ወደ ስራ 
ለማስገባት እየተሰራ መሆኑን ጠቁመዋል።

በአሁኑ ወቅት እስከ ሽሬ ያሉት የነዳጅ ማደያዎች 
ሙሉ ለሙሉ መረጃ የማጥራት ስራ መከናወኑን 
አክለዋል። በቀጣይም እስከ መቀሌ ያሉትን የነዳጅ 
ማደያዎች ፈትሾና ጉዳት የደረሰባቸውን ጥግኖ 
ወደ ስራ ለማስገባት አስፈላጊው ቅድመ ዝግጅት 
መጠናቀቁን አብራርተዋል።

እስከ ሽሬ ያሉት አካባቢዎች በቀጣይ ሙሉ 
ለሙሉ ነዳጅ እንዲያገኙ የነዳጅ ታንከሮችንና የነዳጅ 
መቅጃዎችን መልሶ የመጠገን ስራ እየተከናወነ መሆኑንም 
ተናግረዋል፡፡ መንግሥት በጦርነቱ በተጎዱ አካባቢዎች 
የነዳጅ ማደያዎችን መልሶ ለማቋቋም ቁርጠኛ አቋም ይዞ 
እየሰራ ስለመሆኑም ጨምረው ገልጸዋል፡፡

ባለድርሻ አካላትም በአካባቢው የነዳጅ 
ማደያዎችን ወደ ስራ ለማስገባት የሚያደርጉትን 
ድጋፍ አጠናክረው እንዲቀጥሉ ጠይቀዋል።

ርዕሰ አንቀፅ

ግንቦት 30 ቀን 1933 ዓ.ም ተቋቋመ

አዲስ ዘመን

የኢትዮጵያ ፕሬስ ድርጅት ዋና ስራ 
አስኪያጅ

ስልክ ቁጥር - 011-126-42-22
ዋና አዘጋጅ

አንተነህ ኃ/ብርሃን ወ/መድህን
አድራሻ 

ንፋስ ስልክ ላፍቶ ክ/ከ 
ወረዳ 06
የቤት ቁጥር 319
ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com
ስልክ - 011-126-43-41
ፋክስ - 011-811-13-15

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 
Email:-  wendweson.shimelis@press.et
          wendwesonshimelis@gmail.com 

የአዲስ ዘመን ምክትል ዋና አዘጋጆች 
	 • ወርቁ ማሩ
	 • ኃይሉ ሣህለድንግል
	 • አልማዝ አያሌው
	 • እስማኤል አረቦ

ይህ አምድ በተለያዩ ፖለቲካዊ ኢኮኖሚያዊና ማህበራዊ ጉዳዮች ዙሪያ ዜጎች ነፃ ሀሳባቸውን የሚሰጡበት 
ነው።  በዓምዱ ላይ የሚወጡ ጽሁፎች የዝግጅት ክፍሉን አቋም አያመለክቱም።  

ነፃ
 ሃ
ሳብ

አስናቀ ፀጋዬ

የሰሜን እዝ ጥቃትን ተከትሎ በሕወሓትና በፌደራል 
መንግስት መካከል የተደረገው ደም አፋሳሽ ጦርነት ሁለት 
አመት ዘልቆ በደቡብ አፍሪካ ፕሪቶሪያ በተደረገ የሰላም 
ስምምነት ወደ ፍፃሜው እየሄደ ነው ።በዚህ ጦርነት 
በርካቶች ለሞት፣ ለአካል፣ ጉዳት እና ለስደት ተዳርገዋል 
።ከፍተኛ የሆነ የአገር ኢኮኖሚም ወድሟል ።

ጦርነቱ የፈጠረውን ክፍተት በመጠቀምም 
የመንግስትና የህዝብ ሀብትን ለመመዝበር ሲታተርሩ 
የነበሩ ግለሰቦች  በርካቶች ናቸው ።ከነዚህ   ግለሰቦች  
መካከልም  የመንግስት ባለስልጣናት  ተጠቃሽ ናቸው። 
እነዚህ  መንግስት ሀላፊነት የሰጣቸው ግለሰቦች አገር 
በከፍተኛ የህልውና ስጋት ውስጥ በወደቀችበት ሰዓት 
የስጋቱ አካልም ሆነው የታዩበት አጋጣሚ ተስተውሏል።

‹‹ግርግር ለሌባ ይመቻል›› እንደሚባለው እነዚህ 
የመንግስት ባለስልጣናት  አገር ጭንቅ ውስጥ በገባችበት 
ወቅት ካላት ሃብት ላይ ለመዝረፍ ያላደረጉት ጥረት 
የለም ። ሕወሓት ገፍቶ ደብረሲና ሲደርስ መሀረብ 
አውጥተው እንኳን ደህና መጣህ ብለው ለመቀበል 
የተዘጋጁም ጥቂቶች  አይደሉም ። 

ይህም ምን ያህል  የአገርን ህልውና ሳይቀር ለግል 
ጥቅም አሳልፈው ለመስጠት  ከራሳቸው ጋር የመከሩ  
ራስ ወዳዶች  የእነርሱ ጥቅም አይነካ እንጂ ማንም መጣ 
ማንም ሄደ በተፈጠረው አጋጣሚ ሁሉ ትርፍ ለማግኘት 
የሚጣጣሩ ሌቦች ስለመሆናቸው የቀደመም ታሪካቸው 
የሚያሳብቅባቸው ናቸው ።  

ሌሎች  በራሳቸው ይሁን  ከነዚህ  የመንግስት 
ባለስልጣናት ጋር በመመሳጠር በሸቀጦች ላይ ያለተገባ 
ጭማሪ በማድረግ ዜጎች እንደአቅማቸው ሸምተው 
እንዳይገቡ ሲያደርጉ የነበሩ፤ ዛሬም እኩይ ተግባራቸውን 
እየደገሙ ያሉ  ህገወጥ ነጋዴዎች  ናቸው።   

ለነዚህ ነጋዴዎች  እስካተረፋቸው ድረስ  በጦርነት 
እና በሰላም መካከል ያለው ልዩነት  የሚታይ አይደለም። 
እነርሱ የሚፈልጉት ግርግር በተፈጠረ ቁጥር በምርት 
ላይ ያልተገባ ዋጋ እየጨመሩ ትርፍ ማግኘት ነው። 
በእነሱ ምክንያት የሚፈጠረው ማህበራዊ ምስቅልቅል 
ጉዳያቸው አይደለም ፤እንደ ዜጋም አያሳሰባቸውም።

በዚህ መንገድ የሰበሰቡትን ሀብት ለመጠቀም 
እንኳን /ለመብላት /አገር መኖር እንዳለባት ለማስተዋል 

የታደሉ አይደሉም ። በነሱ ምክንያት የሚፈጠር አገራዊ 
እሳት እነሱን እንደሚበላቸውም ለማሰብ የሚችል 
አእምሮ ባለቤትም አይደሉም።    

ሌሎች ደግሞ  በደህናው ጊዜ ያልገደሉትን ጉዳይ 
ግርግር ተጠቅመው እጅ መንሻ በመስጠት ለመቋጨት 
ረጅም ርቀት ሄደዋል ።ጉዳይ ፈፃሚውም ይህ ሁነኛ ጊዜ 
ነው ብሎ እጅ መንሻ አሰፍስፎ ተቀብሏል ።እዚህ ጋር 
ጉዳይ አስፈፃሚውም ሆነ ፈፃሚው እኩል በክፉ ቀን  
በአገር ላይ  ወንጀል ሰርተዋል ።

እነዚህ የግርግር ሌባዎች አገር ችግር ሲገጥማት 
ለትርፍ ውርውር የሚሉ አገር ሰላሟ ሲመለስ ደግሞ 
ድምፃቸውን የሚያጠፉ ናቸው ።ግርግሩ ካለፈ በኋላ 
ምንም እንዳልተፈጠረ በህብረተሰቡ ውስጥ ተደብቀው 
የሚኖሩ ናቸው ።

ለመሆኑ እነዚህ ሰዎች ዛሬ ላይ ምንም 
እንዳልተፈጠረ ቆጥረው መደበኛ ስራዎቻቸውን እየሰሩ 
ነው? ወይስ በአገርና በህዝብ ላይ ለፈፀሙት ወንጀል 
ተገቢውን ፍርድ አግኝተዋል ? ይህን ጥያቄ የፍርድ 
አካላት የሚመልሱት  ይሆናል ። 

ጠቅላይ ሚኒስትር ዶክተር ዐቢይ አሕመድ በህዝብ 
ተወካዮች ምክር ቤት በተደጋጋሚ ቀርበው በሙስና ላይ 
የማያወላዳ አቋም እንዳላቸው ተናግረዋል ።በሙሰኞች 
ላይ የሚወሰደው ርምጃም ጠንካራ እንደሚሆን 
ገልጸዋል። እንደውም ስሙን ቀይረው ሙሰኛ ሳይሆን 
ሌባ ነው ማለት ያለብን ሲሊ ተደምጠዋል ። 

ነገር ግን አሁንም ድረስ በሙሰኞች ላይ አስተማሪ 
የሆነ ቅጣት ሲተላለፍ አይታይም ።ፍርድ ቤቶችም 
በሙሰኞች ላይ የሚስተላልፉት የቅጣት ውሳኔ ለህዝብ 
ሲቀርብ አይታይም ።ይህም ሙሰኞች ከመሸማቀቅ 
ይልቅ በተፈጠረው አጋጣሚ ሁሉ ለተጨማሪ ሌብነት 
ራሳቸውን እንዲያዘጋጁ አድርጓቸዋል ።

እዚህ ጋር ልብ ሊባል የሚገባው ጉዳይ በነዚህ 
ሙሰኞች ምክንያት አገር ያላትን ሃብት እያጣች ነው። 
ለተለያዩ ህዝባዊ አገልግሎት መገንቢያ ሊውል የሚችል 
ገንዘብም ያለምንም ምክንያት በከንቱ እየባከነ ነው። 
ከሁሉ በላይ ደግሞ ይህ ሃብት የሚመዘበረው ምስኪኑ 
ማህበረሰብ ከሚከፍለው ግብር ላይ በመሆኑ ጉዳዩ 
ይበልጡኑ ያማል ። 

በርግጥ ቻይናን የመሰሉና ሌሎች አገራት በሙስና 
ላይ የማያወላዳ አቋም ስላላቸው እርምጃቸው አንጀት 

አርስ ነው ።በተለይ በቻይና በሙስና ወንጀል ውስጥ 
መግባት በቢሊዮን የሚቆጠር ህዝቧ ላይ ቁማር 
እንደመጫወት ስለሚቆጠር የፍርድ ቤቶቿ ውሳኔዎች 
ከእድሜ ልክ እስከ ሞት ቅጣት ሊደርስ ይችላል። 
ከሰሞኑ እንኳን ቻይና አንድ ቱባ ባለስልጣኗ በሙስና 
ወንጀል ተዘፍቀው በመገኘታቸው በእድሜ ልክ እስራት 
እንዲቀጡ አድርጋለች ።

እንዲህ አይነቱ ርምጃ በተመሳሳይ ሌሎችም በሙስና 
ወንጀል ውስጥ እንዳይገቡ አስተማሪ ይሆናል ።ሰርቶ 
ከማግኘት ውጭ በአቋራጭ መበልፀግ እንደማይቻልም 
መልእክት ያስተላልፋል ። በእንደዚህ አይነት አንጀት 
አርስ ውሳኔዎች ማህበረሰቡ ይደሰታል ።በመንግስት 
ላይ ያለው አመኔታም እንዲጨምር ያደርጋል ።ከሁሉ 
በላይ ደግሞ በመንግስትና በህዝብ መካከል ግልፅነትና 
ተጠያቂነት እንዲሰፈን ያስችላል ።

ከዚህ አንፃር የኢትዮጵያ መንግስትም በሙስና ላይ 
ያለውን የማያወላዳ አቋም በተግባር ማሳየት ይገባዋል።ያ 
ማለት በውስጡ በመንግስት አመራርነት የተሰገሰጉ 
ሙሰኞችን ማራገፍ ይኖርበታል ።አስፈላጊ ሆኖ 
ከተገኘም መረጃዎችን በማሰባሰብ ተገቢውን የፍርድ 
ሂደት በተከተለ መልኩ ቅጣት እንዲያገኙ ማድረግ 
ይጠበቅበታል ።ከመንግስት አመራሮች ባሻገር እነዚህን 
አመራሮች እንደ ድልድይ በመጠቀምና ሙስና በመፈፀም 
የራሳቸውን ጥቅም የሚያጋብሱ ግለሰቦችንም ሊታገስ 
አይገባም ።

በተለይ ደግሞ በአገሪቱ ግርግር በተነሳ ቁጥር 
ከአገሪቷና ህዝቦቿ ሃብት ላይ ለመዝረፍ የሚያቆቦቁቡ 
ስግብግብ ግለሰቦችና የመንግስት አመራሮች ሊቀጡና 
ሊቆነጠጡ ይገባል ።በጦርነቱ ወቅት ሀብትና ገንዘብ 
የዘረፉና አሁንም በመንግስትና በህብረተሰቡ ጉያ 
ተሸሽገው የሚገኙ ሰዎች ተመንጥረው ለፍርድ መቅረብ 
ይኖርባቸዋል ።

ፍርድ ቤቶችም አስፈላጊ መረጃዎችን በማጠናቀር 
ተገቢውን ብይን ማስተላለፍ ይጠበቅባቸዋል ።ይህም 
ለሌላውም ጊዜ ሰዎች አገር ችግር ውስጥ ስትገባ ዘርፎ 
ማምለጥ ከህግ ጥላ መሰወር እንደማይቻል ትምህርት 
እንዲወስዱ ያደርጋል ። እንዲህ አይነቱ ልምምድ ነገ 
ዛሬ ሳይባል ከአሁኑ ሊጀመር ይገባል ።በዚህ ልክ መሄድ 
ከተቻለ አገርን ወደፊት ማሻገር ይቻላል ።                

‹‹ግርግር ለሌባ ይመቻል!››  በተጨባጭ !

    ኢትዮጵያዊነት በብዝኃነት መሰረታችን ላይ የተዋቀረና ይህንኑ እውነታ ተሸክሞ ከትውልድ ትውልድ 
ሲሸጋገር የመጣ  ነው። ይህንንም የታሪክ ድርሳናት ብቻ ሳይሆኑ  በየትውልዱ ውስጥ ሕይወት  ዘርተው  የቆዩ 
ማህበራዊ ፣ መንፈሳዊና ባህላዊ አሴቶቻችን  ዋቢ ናቸው፡፡

    እነዚህ እሴቶቻችን  በተለይም ባለፉት  ስድስት አስርት ዓመታት ከፍ ላለ ፈተና ተዳርገዋል። በዚህም ሀገር  
እንደ ሀገር በብዙ መንገጫገጮች ውስጥ ለማለፍ ተገዳለች። ፈተናዎችን አሸንፋ ለመሻገር የቻለችውም  እሴቶቹ   
በትውልዱ ውስት  ከነበራቸው  ስር የሰደደ መሰረት ነው።

    አብሮነት ከዚህ የሚመነጭ ወንድማማችነት፤ ከወንድማማችነት የሚቀዳው  ፍቅር ፤  ከፍቅር   የተወለደው  
መቻቻል፣  መተሳሰብ እና ሆደ ሰፊነት በሀገሪቱ  ያሉ ብሄር ፣  ብሄር  ብሄረሰቦች  እና ሕዝቦች  አስቸጋሪ የሚባሉ 
ወቅቶችን ሳይቀር ከወቅቶቹ መንፈስ  በላቀ ከፍታ ላይ በመሆን ሀገራዊ አንድነታችንን  አስጠብቀው  እንዲጓዙ 
አስችሏቸዋል።

   በዚህም  ጠላቶቻችን  /ታካዊ ጠላቶቻችን ጨምሮ ለእነሱ ፍላጎት የተገዙ ባንዶች  / እንደ ሀገር  በሚሰጡን 
የማያቋርጥ የቤት ስራዎች  አበቃላቸው አሁን አይነሱም በሚባልበት ወቅት   ሳይቀር  ሕዝባችን   ሟርቶችን  
ፈንቅሎ  ሰብሮ መውጣት   የሚያስችል አቅም  ተላብሰው  ሀገርን እንደሀገር   በተሻለ ጠንካራ መሰረት ላይ ማዋቀር 
ችለዋል። 

   ይህ ለብዙዎች ሚስጥር የሆነው  የኢትዮጵያውን የጋራ ስብእና በቀደሙት  ሁለት ዓመታትም  በገሀድ 
በአደባባይ የታየና ሀገር እንደሀገር ገብታበት ከነበረበት  የህልውና ስጋት መታደግ  ያስቻለ  አቅም ነው።

የትውልዱ ትኩረት የሀገር ብልጽግናን 
ማረጋገጥ ላይ ሊሆን ይገባል!

   የኢትዮጵያ  ሕዝብ እንደ ሕዝብ  ከማንም ይልቅ ሀገር  የክብር ሁሉ  ቁንጮና  ምንጭ እንደሆነች  ይረዳል። 
ሀገሩ ሀገር ሆና የቀጠለችው ለዚህ ሲባል  በተከፈለ ከፍ ያለ መስዋእትነት   ወይም የተጋድሎ ታሪክ እንደሆነ  ነጋሪ 
አይፈልግም።  ለዚህም እውነታ የሚሰጠው ቦታ ሰፊና መተኪያ የለውም። 

    የሕዝቡ መንፈሳዊ፣ ባህላዊ ሆነ ማህበራዊ እሴቶቹ  ለሀገር ክብር የሚሰጡት  ቦታ ከፍ ያለ ብቻ ሳይሆን  
የከፍታዎች  መሰረት ጭምር ነው። ለዚህም ነው  ሁል ጊዜ የሀገር ጉዳይ ሲመጣ የራሱን ጉዳይ ወደ ጎን አስቀምጦ  
ለሀገር ጉዳይ ራሱን  ለማስቀደም  የሚሻማው። 

   በዚህም በዓለም አቀፍ ደረጃ የነጻነት ተምሳሌት የሆነች ሀገር  ባለቤት መሆን ችሏል።  ነጻነቱ የወለደው 
መንፈሳዊ ልዕልናም  በሀገር ውስጥ ሆነ ከባህር ማዶ የሚኖሩ ኢትዮጵያውያን አንገታቸውን  አቅንተው  ፤ ቀና ብለው 
እንዲሄዱ  አቅም ሆኗቸዋል።

  ይህ በብዙ ተጋድሎ  /መስዋእትነት  የተገኘን  ልበ ሙሉነት  ሁለንተናዊ ለማድረግ በለውጡ ማግስት  
የጀመርነው ብሄራዊ ክብርን የማጽናት /የብልጽግና ጉዞ  ላለፉት አራት  ዓመታት  በብዙ ተግዳሮቶች ውስጥ ለማለፍ 
ተገዷል። 

    ይህ አዲሱ መንገዳችን በተለይም በታሪካዊ ጠላቶቻችን መንደር የፈጠረው ፍርሀት  ወደ ግልጽ ሴራ ተለውጦ 
እንደሀገር ያልተገቡ ብዙ ዋጋዎችን እንድንከፍል አድርጎናል። የጀመርነው የብልጽግና መንገድ መንገጫገጭ ውስጥ 
እንዲገባ አድርጎታል። 

    እኛ ኢትዮጵያውያን የትናንትም የዛሬ ሆነ የነገ ባለብቶች ከመሆናችን የተነሳ አሁን ላይ ከትናንት  ስህተታችን 
መማር በሚያስችል ሁኔታ ውስጥ እንገኛለን። ዛሬም የቆምንበት  መንገድ  ከትናንቱ የተሻለና ተስፋ ሰጪ ነው። 
የነገም ተስፋችን  እንደ ትናንቱ  በእጃችን ነው። 

   በለውጡ ማግስት  ከፍ ባለ ህዝባዊ መነሳሳትና መነቃቃት ያለምናት የበለጸገች ኢትዮጵያ  ዛሬም ከተስፋ 
በላይ ሆና ከፊታችን  እንደተሳለች ነች። ይህችን ሀገር የመፍጠርና ለመጪው ትውልድ የማስረከብ ኃላፊነት ዛሬም 
በዚህ ትውልድ ትከሻ ላይ ያረፈ ነው። 

    ይህንን ኃላፊነት ለመወጣት  ትውልዱ ዛሬ ላይ  ከትናንት ጥላ ወጥቶ በተሻለ ተስፋና መነቃቃት፤ ከዚህ 
በሚመነጭ የበለጸገች ሀገር የመፍጠር እልህ  ራሱን ሊያዘጋጅ ይገባል። የሀገር  ብልጽግናን ከሚገዳደሩና የብልፅግናን 
መንገድ  ከሚያሰናክሉ ድርጊቶች  ራሱን  ሊጠብቅ ይገባል!

ዜና

ከ1ኛው ገጽ የዞረ

ከ1ኛው ገጽ የዞረ

ፋንታነሽ ክንዴ

አዲስ አበባ፡- እንደ አገር እየተስተዋለ ያለውን የዋጋ 
ንረት ለመቆጣጠር በአጭርና በረጅም ጊዜ ሊወሰዱ 
የሚገባቸውን ርምጃዎች ለይቶ በትኩረት መሥራት 
እንደሚገባ በኢትዮጵያ ኢኮኖሚ ባለሙያዎች ማኅበር 
ከፍተኛ ተመራማሪው  ዶክተር አረጋ ሹመቴ ገለጹ። 

ዶክተር አረጋ ሹመቴ በተለይ ለኢትዮጵያ ፕሬስ 
ድርጅት እንደገለጹት፤ የዋጋ ንረቱ በተለያዩ ምክንያቶች 
የመጣና ረጅም ጊዜም አብሮ የቆየ ስለሆነ ከሚመለከተው 
አካል ጋር በመሆን የተለያዩ መፍትሔዎችን መስጠት 
ይገባል።  የዋጋ ንረትን ለመቆጣጠር በአጭርና በረጅም 
ጊዜ ሊወሰዱ የሚገባቸውን እርምጃዎች ለይቶም 
በትኩረት መሥራት ይጠይቃል። 

የዋጋ ንረቱ ረጅም ጊዜ የዘለቀና ምክንያቶቹም ልዩ 
ልዩ ናቸው ያሉት ዶክተር አረጋ፤ ከመሠረታዊ አቅርቦትና 

ፍላጎት አለመጣጣም፣ የማምረቻ ወጪዎች፣ ከግብይት 
ሰንሰለት ጋር የተያያዙ ናቸው።  ስለዚህ መፍትሔዎቹም 
የአጭርና የረጅም ጊዜ ሊወሰዱ የሚገባቸውን እርምጃዎች  
በመለየት ዘላቂ መፍትሔዎችን ማስቀመጥ ይገባል 
ብለዋል። 

የአቅርቦትና ፍላጎት አለመጣጣም በዋናነት የዋጋ 
ንረት ምክንያት መሆኑን ጠቅሰው፤  አቅርቦቱን በተሳለጠ 
ሁኔታና ቀጣይነት  ባለው መልኩ መጨመር አቅርቦቱና 
ፍላጎቱ ተጣጥመው ዋጋ ግሽበቱ እንዲረጋጋ በተለይ 
ግብርናውና ኢንዱስትሪው ላይ መሠራት  መቻል 
አለበት።  ሁለቱ ክፍለ ኢኮኖሚዎች አቅራቢ ስለሆኑ 
ምርት አምርተው ለሌላው ክፍለ ኢኮኖሚ ስለሚሰጡ 
አቅርቦቱን ለማሳደግ  እነዚህ ዘርፎች ላይ ትኩረት አድርጎ 
መሠራት እንዳለበት አስገንዝበዋል። 

በተጨማሪም በውጭ ምንዛሪ የሚመጡ ብዙ 
ግብዓቶች ከፍተኛ የሆነ የማምረቻ ወጪዎች በማስከትል 

ለዋጋ ንረቱ ከፍተኛ ሚና እንደሚጫወቱ ጠቅሰው፤  
የማምረቻ ወጪዎችን ዋጋ ለመቀነስ በተቻለ መጠን የአገር 
ውስጥ ምርቶችን በግብዓትነት መጠቀም ያስፈልጋል 
ብለዋል። 

የውጭ ምንዛሪ እጥረቱ በዚሁ የሚቀጥልና የብር 
የመግዛት አቅም መቀነሱ የሚቀጥል ከሆነም የውጭ 
ምንዛሪ እጥረት እያጋጠመን የውጭ ምንዛሪ ዋጋውም 
በከፍተኛ ሁኔታ እያደገ ስለሚሄድ የዋጋ ግሽበቱ ምክንያት 
ስለሚሆን በዚህ በኩልም ጠንካራ ሥራ ይጠይቃል 
ብለዋል። 

የአጭር ጊዜ መፍትሔዎች የሚሆኑት ደግሞ በተለይ 
በግብርናና ኢንዱስትሪ ምርቶች የግብይት ሰንሰለቱን 
ለማሳጠር  ጠንከር ያለ ሥራ መሥራት ያስፈልጋል ያሉት 
ባለሙያው፤ በአገሪቱ የተለያዩ አካባቢዎች የሚስተዋሉ 
ግጭቶችን በዘላቂነት መፍትሄ መስጠትም ምርት ከአንድ 
ቦታ ወደ ሌላ ቦታ በቀላሉ እንዲዘዋወር ያስችላል 

ብለዋል።  
በ2013/2014 በጀት ዓመት አገሪቱ ለጦርነት ከፍተኛ 

በጀት ስትበጅት እንደነበር አስታውሰው፤ ይህን በጀት 
ልማታዊ ወደሆነው ክፍለ ኢኮኖሚ ለማዞር ሰላማዊ 
እቅስቃሴዎችን አጠናክሮ መቀጠል ይገባል ብለዋል።  
ይህም ምርታማ ላልሆነ ጉዳይ የሚወጣውን ወጪ 
ምርታማ ወደሆነ ሥራ እንዲዞር በማድረግ ኢኮኖሚውን 
ለማረጋጋት እንደሚያግዝ ገልጸዋል። 

በተለይ በከተሞች አካባቢ ምግብ ነክ ላልሆኑ 
ሸቀጦች የዋጋ መናር ምክንያት እየሆነ ያለው የብልሹ 
አሠራር መበራከትና የደላሎች መብዛት መሆኑን 
ጠቁመው፤ መንግሥት  በተለያዩ ተቋማት የሚስተዋሉ 
ብልሹ አሠራሮችን  ለማስተካከል መሥራት ያስፈልጋል።  
በመሆኑም መንግሥት በተዋረድ የማስፈጸም አቅም 
ያለው፣ የሕግ የበላይነትን የሚያስከብርና ጠንካራ የሆነ 
መዋቅር መገንባትም ይገባል ብለዋል።  

የዋጋ ንረቱን ለመቆጣጠር የአጭርና የረጅም ጊዜ ርምጃዎችን ለይቶ 
መሥራት ያስፈልጋል

የቀድሞው ኦነግ የከፈለውን ያህል ዋጋ የሚያስከፍል ሁኔታ 
እንደሌለም አስገንዝበዋል።  

ሸኔ ከሚፈጥራቸው ችግሮችና ውዝፍ ሕዝቡ የዘመናት 
ጥያቄ ጋር ተደምሮ እንደ አገር በተለይ በኦሮሚያ ትልቅ 
ቀውስ ፈጥሯል ያሉት ፖለቲከኛው፤ በአንጻሩ ሥራ አጥነትና 
የኢኮኖሚ ጥያቄ በተንሰራፋበት አገር ውስጥ በተለይ 

የተማረው ወጣት ጠብመንጃ በእጁ ሲገባ ችግሩ ከዚህ የከፋ 
ሊሆን ይችል እንደነበረም አብራርተዋል።  

የሸኔን ትግል ውስበስብ የሚያደርገው ነገር ማዕከላዊነት 
በእጅጉ የላላ መሆኑ ነው ያሉት አቶ ሌንጮ፤ ማዕከላዊነት 
በላላ ትግል ውስጥ እጁ በገባው ጠብመንጃ የመንደር አለቃ 
መርጦ ትግል የሚያካሂድ ቡድን ቶሎ መፍትሔ ካልተበጀለት 
አደጋው የከፋ ይሆናል ብለዋል። 

ይህ ደግሞ የመንግሥትን ትምህርት ቤት ተፈላጊነት 
አሳንሶታል።  

ከዚህ ቀደም ምንም እንኳ በመንግሥት ትምህርት 
ቤቶች በአንጻሩ የጠራ ትምህርት ቢሰጥም ሕብረተሰቡ 
በተለይ ለእንግሊዝኛ ችሎታ የግል ትምህርት ቤቶችን 
እንደ ብቸኛ አማራጭ የማየት ዝንባሌ  እንደነበረው 
ያነሱት ኃላፊው፤ ዳሩ ግን እንግሊዝኛ ማውራት ብቻውን 
በቂ እንዳልሆነ አንድ ነገር ሆኖ  ነገር ግን አሁን ላይ ያ 
አመለካከት  አዲስ አበባ ከተማ አስተዳደር መቀየሩን 
አስገንዝበዋል።   

ዶ/ር ዘላለም፤ በተለይም በአንደኛ ደረጃ ትምህርትቤት 
ላይ ያለው ሽፋን በጣም ከፍተኛ መሆኑን ጠቁመው፤  
አንድ ትምህርትቤት ብቻ እስከ አስር ሺህ የሚደርሱ 
ተማሪዎችን ለመቀበል እስከ መገደድ መደረሱንና በጥቅሉ 
አሁን ላይ የትምህት ሽፋኑን ከ35 በመቶ ወደ 75 በመቶ 
ከፍ ማድረግ መቻሉን  ተናግረዋል።  

ጀሞ ሁለት ቅድመ አንደኛ ደረጃ ትምህርት ቤት 
ስድስት ሺህ ተማሪዎች፤ ጎሮ አንደኛ ደረጃ ትምህርት ቤት 
ሰባት ሺህ ተማሪዎች ለመቀበል መገደቻቸውን የመንግሥት 
ትምህርትቤቶች ተመራጭ መሆናቸውን ለአብነት ያነሱት  
ዶ/ር ዘላለም፤ 10 ሺህ የሚሆኑ ተማሪዎችን የሚያስተናግዱ 
ትምህርት ቤቶች መኖራቸውን ገልጸዋል።  

አሁን ባለው በርካታ የተማሪዎች ቅበላ ልክ 93 
አዳዲስ ትምህርት ቤቶችና መሰረተ ልማቶች መገንባት 
እንደሚያስፈልግ የገለጹት ኃላፊው፤ ይህ ካልሆነ ግን 
ተማሪዎችን ተቀብሎ ለማስተናገድ አዳጋች እንደሆነ 
አስረድተዋል።  

ትምህርት ቢሮው አሁን ከተፈላጊነቱ ጋር እየጨመረ 
ካለው ፊላጎት የሚመጥን የቅበላ አቅሙን ለማሳደግ 
ከፍተኛ ጥረት እያደረገ ነው ያሉት ዶ/ር ዘላለም፤ በተያዘው 
ዓመትም የ 23 ትምህርት ቤቶች ግንባታ መፈቀዱን 
አስታውሰዋል።  

እንደ ኃላፊው ገለጻ፤ ትምህርት ሦስት ነገሮችን 
አስተባብሮ በመያዝ የሚተገበርበት ቦታ ነው።  እነዚህም 
አዕምሮ፣ ልቦናና ክህሎት ናቸው።  የመንግሥት ትምህርት 
ቤቶች ደግሞ እነዚህን አሟልተው እየተጓዙ ያሉ ናቸው።  
ሰፊ ቦታ ኖሯቸው የሙያ ክህሎትን ያሳድጋሉ።    ተማሪዎች 
ሳይጨናነቁ የሚማሩበትን እድልም ይሰጣሉ።  በተጨማሪ 
የመጫወቻ ቦታ ጭምር ፈጥረው ነጻነት ተሰምቷቸው 
እንዲማሩ የሚያደርጉ ናቸው።   

በአዲሱ ሥርዓተ ትምህርት ሁለተኛ ደረጃን 

በአዲስ አበባ በትምህርት ዘርፉ ላይ...

በተመለከተ አዲስ መስፈርት መውጣቱ እንደማይቀር 
የሚያነሱት ዶክተር ዘላለም፤ የ12ኛ ክፍል ተማሪዎች  
እንደባለፉት ጊዜያት ማጠናቀቅ በሚለው ወደ ዩኒቨርሲቲና 
ሌሎች ኮሌጆች ብቻ አይበተኑም።  የራሳቸውን ሥራ 
የሚፈጥሩበት ጭምር የሚመቻችበት ነው።  በአንድ ሙያ 
ይመረቁና ማህበረሰቡ ውስጥ ገብተው ይሰራሉ።  ለዚህ 
ደግሞ የሙያ ማሰልጠኛ የሚሆኑ ክፍሎች ግድ ናቸው።  
የትምህርት መሳሪያዎችም እንዲሁ።  

ስለሆነም የመንግሥት ትምህርትቤቶች ይህንን 
አስበው እየተንቀሳቀሱ በመሆናቸው ተመራጭነታቸው 
ከዚህም በላይ ይሆናል።  ስለዚህም እንደመንግሥት  
ሰፊ የመሰረተ ልማት ሥራ ያስፈልጋልና ይህ እውን 

የሚሆንበትን መንገድ እየተከተለ እንደሆነ አስረድተዋል።  
በፖሊሲ ደረጃ አንደኛ ደረጃ መግባት ነጻና ግዴታ 

በመሆኑ መንግሥት ፖሊሲውን እውን ለማድረግ እየሰራ 
እንደሆነ የሚያስረዱት ኃላፊው፤ እንደ ከተማ አስተዳደሩ  
የትምህርት ጥራቱን ሊያመጡ የሚችሉት ላይ በትኩረት  
እየተሰራ ነው ብለዋል።  

በትምህርትቤት ግንባታም ሆነ ለተማሪዎች አስፈላጊ 
የሆኑ ነገሮችን በማሟላት ረገድ ብዙ ተግባራት እየተከናወኑ 
ይገኛሉ።  አንዱና ማሳያ የሚደረገውም የደንብልብስ፣ 
የምገባ ፕሮግራሙና የመማሪያ ቁሳቁስ አቅርቦት ሲሆኑ 
ተግባራቱ ተጠናክሮ እንደሚቀጥልም ገልጸዋል።     

‹‹በለውጥ ማግስት ሸኔ የትጥቅ ትግል...
   ለዚህም ለአገርም ሆነ ለቡድኑም የሚበጅ ሁለት 

አማራጮችን መከተል መልካም ነው ያሉት አቶ ሌንጮ፤ ራሱን 
“የሸኔ መሪ ነኝ” የሚል አካል ፖሊሲውን እንደገና በመከለስ 
የጀመረውን ጸረ ሰላም አካሄድ ሊያቆም እንደሚገባው 
ተናግረዋል።   

መንግሥትም ከባለፉት ሂደቶች ትምህርት በመውሰድ 
የተፈጸሙት ስህተቶችንም በማጤን ለአገር ሰላምና ለሕዝቡ 

እፎይታ የመፍትሔ አካል ለመሆን ችግሩ መቋጫ እንዲያገኝ 
መስራት አለበት ብለዋል። 

እንደ አቶ ሌንጮ ገለጻ፤ ለኦሮሚያ፣ ለኢትዮጵያም ብሎም 
ለምሥራቅ አፍሪካ ሰላም በሕብረብሔራዊ አንድነት ሥር 
መነጋገር ዘላቂ መፍትሔ ነው።  ይህ ካልሆነም  መንግሥት 
የሸኔን ጉዳይ ከተቻለ በሰላማዊ መንገድ ካልተቻለ የፖለቲካና 
የሃይል እርምጃ በመጠቀም ማስቆም ይጠበቅበታል።  

አለባቸው ያሉት ሚኒስትሩ፤ ‹‹ኢትዮጵያ ታምርት›› ንቅናቄ 
በሚጀምርበት ወቅት ማኑፋክቸሪንግ ኢንዱስትሪ ላይ ያሉትን 
ነባራዊ ሁኔታዎች ከግምት ውስጥ በማስገባት በሀገር ምርትና 
ምርታማነት በማተኮር የመነጨ የአንድ ተቋም ሳይሆን የሀገር 
ሉዓላዊነት አጀንዳም ጭምር መሆኑን አመልክተዋል።  

ለመልፋት፣ ለመድከምና በኢኮኖሚ ጠንካራ ለመሆን 
መስራት ያለብንን ባለመስራታችን ምክንያት ወደ ኋላ 
ቀርተናል።  በመሆኑም ‹‹ኢትዮጵያ ታምርት›› ንቅናቄ 
የሉዓላዊነት፣ የመኖርና የህልውና እሳቤ ነው።  ‹‹ኢትዮጵያ 
ታምርት›› ንቅናቄ ከማኑፋክቸሪንግ ኢንዱስትሪ ጋር የተያያዘ 
ፖለቲካውንም፣ ኢኮኖሚውንም ማህበራዊ ጉዳይንም የሚነካ 
ነው።  በመሆኑም ለጠላት ያልተንበረከከ ጉልበት ለስንዴ 
መንበርከክና እጁን መዘርጋት እንደሌለበት አስገንዝበዋል። 

‹‹ኢትዮጵያ ታምርት›› የንቅናቄ አጀንዳ ሆኖ ጠቅላይ 
ሚኒስትሩ አስጀምረውት እስከ ታች ወረዳ ድረስ አምራቾች 
ማግኘት የሚገባቸውን ድጋፍ ማግኘት አለባቸው በሚል 
መነሻ የመጣ ነው ያሉት ሚኒስትሩ፤ ከዚህ አኳያ አንዱ 
የተሳካው ግብ ማኑፋክቸሪንግ ኢንዱስትሪ አጀንዳ እንዲሆን 
ማድረግ እንደነበር ተናግረዋል።  

በተጨማሪም አምራቾች ከእያንዳንዱ የመንግሥት 
አካልም ማግኘት ያለባቸውን ድጋፍ ማግኘት አለባቸው 
የሚለው እሳቤ ስኬታማ እየሆነ ነው፤ አጀንዳም ማድረግ 
ተችሏል ነው ያሉት። 

‹‹በየትኛውም ሀገር ላይ ኢንዱስትሪዎች ጠንካራ 
የፖሊሲ ድጋፍ የሚያደርጉ መንግሥታት ውጤት ናቸው›› 
ያሉት ሚኒስትሩ፤ የክልል ርዕሳነ መስተዳድሮች፣ ከፍተኛ 
የመንግሥት ኃላፊዎች ኢንዱስትሪዎች የገጠሟቸው 
ማነቆዎች እንዲፈቱ በማድረግ ትልቅ አስተዋፅኦ 
አበርክተዋል።  በዚህም የቆሙ ኢንዱስትሪዎች ችግራቸው 
ተፈትቶ ወደ ሥራ ተመልሰዋል፤ አዳዲስ ኢንቨስትመንቶች 
ወደ ዘርፉ ገብተዋል፤ ያለአግባቡ የባከኑ መንግሥትና የሕዝብ 
ሀብቶች እንዲመለሱ ማስቻሉን አብራርተዋል። 

በኢትዮጵያ ትልቁ ሀብት መሬት ነው።  ያለአግባብ 
መሬት ከያዙት በመቀበል ለአልሚዎች ተላልፏል።  ችግሮችን 
በመለየት እስከታችኛው መዋቅር ድረስ ችግሮቻቸውን 
ለመፍታት አቅም ሰጥቷል፤ የአደረጃጀት ችግሮችም 
ተፈትተዋል።  በመሆኑም ‹‹ኢትዮጵያ ታምርት›› የሚለው 
ንቅናቄ  ትልቅ ውጤት አስገኝቷል።  ይህም የአንድ 
ዓመት ዘመቻ ሳይሆን በዘላቂነት የሚሰራ ነው።  የፖሊሲ 
ማሻሻያዎችን በማድረግ፤ ያለውን ፖሊሲ በመተግበርና 
አማራጮችን በመመልከት የሚስተካከሉ  ጉዳዮች 
መኖራቸውንም አስገንዝበዋል። 

‹‹ኢትዮጵያ ታምርት›› ...
ከ1ኛው ገጽ የዞረ

ነፃ ሃሳብ
ፖለቲካ እና ልዩ ልዩ 

በትረ ሙሴ (መልከ ኢትዮጵ)

ሰውና አመሉን አስባችሁት ታውቃላችሁ? አመል 
በድንቅ ተፈጥሯችን መሀል ሰርጎ የገባ ሰውኛ ነውር ነው ።  
የእለት ተእለት ኑሯችንን የሚያውክ፣ በእኛው የተፈጠረ 
ሰው ሰራሽ እንከን  ነው ።  ሰው የፈጣሪ የመጨረሻው 
ድንቅ ተፈጥሮ ነው ።  ከሰው ያማረ፣ ከሰው የሰመረ ድንቅ 
ነገር ዓለም የላትም ።  ተፈጥሮ እንከን አልባ ነው ።  ሙሉ 
ሆነን ነው ወደዚህ ዓለም የመጣነው ።  

ግን እግራችንን በገዛ እጃችን የምናውክ ነን ።  
የምናየውና የምንሰማው ነገር ካለን የተሻለ እየመሰለን 
በውብ ተፈጥሯችን ላይ ሌላ የማይጠቅም ነገር 
እናክላለን።  ቀና እየመሰለን ባልተገባ መንገድ ላይ የቆምን 
ብዙዎች ነን።  ከእኛ የተሻለ ሌላ ተፈጥሮ ያለ እየመሰለን 
ተፈጥሯችንን በአርቴፊሻል ነገር እያበላሸን ነን ።  

አብዛኛው መከራችን ተፈጥሮን ከመቃወም 
የሚመነጭ ነው ።  አጠገባችን ካለ ነገር የተሻለ ሌላ ነገር 
ያለ የሚመስለን ብዙዎች ነን ።  አጠገቡ ያለን ነገር ማየት 
ያልቻለ በምንም ምክንያት ሩቅ ያለን ውብ እድል ማየት 
አይችልም ።  ከፍታዎቻችን ሁሉ በቅርባችን የሚገኙ 
ናቸው ።  

አብዛኞቻችን  አጠገባችንን ትተን ሩቅ የምናይ ነን።  
ዛሬን ረስተን ነገን የምንናፍቅ ነን ።  ከእኛ ውድ ነገር 
ይልቅ የሌሎች ርካሽ ነገር የሚያስቀናንም ነን ።   ተፈጥሮ 
በእያንዳንዳችን ውስጥ እውነትና ሚዛናዊ ሆና ናት ።  
ከዚህ እውነት ስንወጣ ነው ለነውርና ለአልተገባ ሰውኛ 
አመሎች የምንጋለጠው ።  ከዚህ እውነት ስንርቅ ነው 
ለሞትና ለጉስቁልና ለመከራም የምንበቃው ።  አምላክ 
በውስጣችን ያስቀመጠውን ዘለዓለማዊ እውነት ብናውቅ 
ኖሮ በዚህ ልክ ራሳችንን ተበላሽተን አናገኘውም ነበር 
እላለሁ ። 

አንድ ሴት ለአንድ ወንድ፣ አንድ ወንድ ለአንድ 
ሴት ተብለን ታዘን ደስታችንን ግን ከብዙ ርቃን ውስጥ 
የምንፈልግ ነን ።  አትስረቅ፣ አታመንዝር፣ በሀሰት 
አትመስክር ተብለን ታዘን የምንሰርቅ የምናመነዝርና 
በሀሰት የምንመሰክር ነን ።  ባልንጀራህን እንደራስህ 
ውደድ ተብለን ታዘን እኛ ግን በጥላቻና በመገፋፋት 
የቆምን ነን ።  

ፍቅር የህግ ፍጻሜ ነው፣ የሚምሩ ይማራሉ፣ “ልበ 
ንጹሃን እግዚአብሔርን ያዩታል” ተብሎ ተነግሮን እኛ 
ግን ከዚህ በተቃራኒ የቆምን ነውረኞች ነን ።  የዛሬ 
አመሎቻችን ከዚህ የተወለዱ ናቸው ።  የዛሬ ሞታችን 
የዛሬ አንበሳችን ከዚህ እውነት መራቃችን የፈጠራቸው 
ናቸው ። 

አመሎቻችንን መግደል አለብን ።  አመሎቻችን 
ይዘውን የሚጠፉ የሀጢአት ውጤቶቻችን ናቸው ።  
አመሎቻችን ነገን እንዳናይ የሚያደርጉን ወጥመዶቻችን 
ናቸው ።  አመሎቻችን አጥፊዎቻችን ናቸው ።  በዚህ 
ዘመን ላይ በተፈጥሮው ኮርቶ ከነውር ርቆ እንደተፈጠረ 
የሚኖር እርሱ አዋቂ ነው ። 

ራስን እንደመግዛት ራስን እንደመቆጣጠር ምን 
እውቀት ምን ማስተዋልስ አለ? ከአመል የጸዳ ሰውነት 
ያስፈልገናል ።  ከጉጂ ልማዶች የራቀ ማህበራዊ ሕይወት 
ግድ ይለናል ።  በህሊናችን እንገዛ እንጂ በልማዶቻችን 
አንገዛ ።  አሁን ላይ ብዙዎቻችን የሚያስብ አእምሮ እያለን 
በሚገርም ሁኔታ ለልማዶቻችን እጅ ሰጥተን ባሪያ ሆነን 
ያለንበት ሁኔታ ነው ያለው ።  

ለምንም ነገር ስሜቶቻችንን የምናስቀድም 
ነን።  ለምንም ነገር አሳማኝ ምክንያት የሌለን ነው ።  
በአእምሯችን የበላይነት ስሜቶቻችንን ብንገድል አሁን 
ከሆነው በላይ የብዙ በረከቶች ባለቤት እንሆን ነበር ።  
ከልማዶቻችን በላይ ምክንያታዊ እሳቤን የእኛ ብናደርግ 
አሁን ከሆነው በላይ ሌላ እንሆን ነበር ።  

ከእውነት በላይ የሆነ አንድ ነገር ታውቃላችሁ? 
ከታሪክም ከቁስም የላቀ..ከሁለንተናዊው ዓለም የተለቀ 
አንድ ነገር ምን ታውቃላችሁ? ከአእምሮ በላይ፣ ከስልጣኔ 
በላይ፣ ካለፈው ከሚመጣውም የማይወዳደር ድንቅ 
እውነት ታውቃላችሁ? አያችሁ አታውቁም..እኔም 
አላውቅም ያ ነው ሰውነት..ያ ነው ሰው መሆን ።  

ያ ነን እኛ ።  አመል ይሄን ታላቅና ድንቅ 
እውነታችንን የሚያጠይም የሰው ልጅ ጉድፍ ነው ።  
አመል ሳናውቃቸው በምናደርጋቸው ነገሮች የሚመጣ 

አመል - በሰውነት ላይ የበቀለ እንከን  

የድግግሞሽ ውጤት ነው ።  በትላንትና በዛሬ ውስጥ አልፎ 
ሌላ ስምና ባህሪን የሚያላብሰን ክፉ አባዜ ነው ።  ልማድ 
ጎልቶ ሲወጣ የአንድ ሰው ጠቅላላ መገለጫው ሊሆን 
ይችላል ።  አንዳንድ ሰዎችን አታውቁም ስም እያላቸው 
በሰዎች ዘንድ በሚታወቁበት ክፉ ልማድ ሲጠሩ? እኔ ግን 
አውቃለሁ ።  አመል ስር ከሰደደ እጅግ አደገኛ ነው ። 

አባቶች ሲተርቱ “ከሰይጣን አመልን ፍራ” ይላሉ።  
ሰይጣን በግዝት ይሸሻል ።  አመል ግን በስመ አብ 
ብለነው ገዝተነውም የሚተወን አይደለም ።  ልማድ በጊዜ 
ካልተቆጣጠርነው አጠቃላይ ታሪካችንን የሚያበላሽ 
አውዳሚ መሳሪያ ነው ።  እንተወው ብንል እንኳን 
የማይቻለን የነገ አበሳ ነው ።  በውስጣችን ሆኖ ህልማችንን 
የሚበላ ነጋችንን የሚያጨልም ሰይጣናዊ ሀይልም ነው ።  

ይሄን ሀይል በጊዜ መዋጋት ይኖርብናል ።  “ውሀ 
ሲወስድ እያሳሳቀ ነው” እንደሚባለው መጥፎ ልማድም 
ወደ ሕይወታችሁ የሚገባው እንደቀልድ ነው ።  
አብዛኞቹን ሱሰኞች እንዴት ለሱስ እንደተጋለጡ 
ብትጠይቋቸው የሚያስቅ መልስ ነው የሚሰጧችሁ ።  
በቃ እንደቀልድ ሳላስበው ነው የጀመርኩት.. ጓደኞቼን 
አይቼ..እስኪ ልሞክረው ብዬ… ሲሉ ቀላል የሚመስል ነገር 
ግን አደገኛ መልስ ነው የሚሰጧችሁ ። 

ሁሉም አደገኛ ነገር መጀመሪያ ላይ ቀላል የሚመስል 
ነው ።  ራሳችሁንን መቆጣጠር ካልቻልን የምንበላሽባቸው 
በርካታ አጋጣሚዎች አሉ ።  አእምሯችንን ከስሜቶቻችን 

በላይ ማጠንከር ካልቻልን እጅ የምንሰጥባቸው 
በርካታ አጉል ነውሮች ይፈጠሩብናል ።  እንደ 
ማህበራዊ ሕይወታችን ከቤተሰቦቻችን፣ ከጓደኞቻችን 
ከታላላቆቻችን የምንወስዳቸው ብዙ አዎንታዊና አሉታዊ 
ልማዶች ይኖራሉ ።  

ከእኛ የሚጠበቀው ጥሩዎቹን እየወሰድን 
መጥፎዎቹን እየጣልን ወደፊት መሄድ ነው ።  እንደዚሁም 
ደግሞ እኛው የፈጠርናቸው ብዙ አመሎችም ይኖሩናል ።  
ሳናውቀውና ሳናስበው እንደ ቀልድ ሞክረናቸው ላይወጡ 
ወደ ሕይወታችን የገቡ ማለት ነው ። 

ከቀላል ጉዳት ሕይወት እስከማጥፋት የሚደርስ 
ሀይል ያላቸው አንዳንድ አመሎች እንዳሉ ታውቃላችሁ? 
ትዳር የሚያፈርሱ፣ ታሪክ የሚያበላሹ፣ ማህበራዊ 
መስተጋብርን የሚያላሉ ግላዊ ልማዶች ስለመኖራቸው 
ስንቶቻችሁ ታውቁ ይሆን? የመጠጥና የሲጋራ ሱሶች 
ሕይወት ሲቀጥፉ አላያችሁም? ጠጥተው በማሽከርከር 
ሕይወት ያጠፉ፣ ንብረት ያወደሙ ሀላፊነት የጎደላቸውን 
ሰዎች አታውቁም?። 

ስር በሰደደ የገንዘብ ፍቅር ጉቦ ሲሰጡና ሲቀበሉ 
እጅ ከፍንጅ ተይዘው የታሰሩ እንዳሉስ አታውቁም? 
ልክ በሌለው  ሴሰኝነት  በሚስቶቻቸውና በባሎቻቸው 
ላይ ሲማግጡ ሕይወታቸውን በበሽታ ያጡ የሉም?   
ትዳራቸው የፈረሰባቸውን አታውቁም? ሲሰርቁ ተይዘው 
የታሰሩ፣ ሲዋሹ ተይዘው ከስራቸውና ከማህበራዊ 

ሕይወታቸው የተገለሉ እንዳሉስ  አታውቁም ? እኔ ግን 
ብዙ አውቃለሁ ።  

እንዳውም በየሚዲያው ላይ የዜና አርዕስት ሆነው 
በየቀኑ የምሰማቸው እኚህን ግለሰቦች ከነመጥፎ 
አመላቸውና ከነመጥፎ ፍጻሜአቸው ጋር ነው ።  በዚያው 
ልክ ደግሞ ከመጥፎ አመሎቻቸው ጋር ተስማምተው 
በራሳቸውም ሆነ በሌሎች ላይ ጉዳት ሳያደርሱ የሚኖሩም  
አሉ ።  እንደተፈጠረ በንጽህና የሚኖር ማንም የለም ።  
ሁላችንም ከመጥፎ አመሎቻችን ጋር  የምንኖር ድውይ 
መጻጉ ነን ። 

ዓለም ራሱ ውጥንቅጧ የወጣው ከተፈጥሮ በወጡ 
ድውያን ነው ።   ጉዳት አልባ የሚመስሉን ትንንሽ ልማዶች 
እንኳን በሕይወታችን ላይ የሆነ ቦታ ላይ ይጎዱናል ።  
አልተው ያለኝን የኔን አመል ብነግራችሁ እንኳን እጄን 
መላስ እወዳለሁ ።  ምግብ በልቼ ከመታጠቤ በፊት እጄን 
የማጸዳው በምላሴ ነው ።  በልቼ የጠገብኩ የሚመስለኝ 
እጄን ስልስ ነው ።  እጄን ካላስኩ የረካሁ አይመስለኝም።  
ምግቡን እጣቴ ላይ ሳየው ያሳዝነኛል ።  እጄን ሳልስ 
ከታጠብኩ ጡር የሰራሁ ይመስለኛል ።  ታዲያ ይሄ 
መጥፎ አመል አይደለም ትላላችሁ?

አመል በሰውነት ላይ የበቀለ እንከን ነው ።  ከትላንት 
እስከዛሬ የሰው ልጅ ከአመል ተለይቶ አያውቅም ።  
ሁላችንም ከነጉድፋችን ወጥተን የምንገባ ነን ።  ቤት 
ውስጥ ከቤት ውጪ የምንሆናቸውና የምናሳያቸው 
ባህሪዎቻችን መገለጫችን ሆነው አብረውን ይኖራሉ ።  
ለምሳሌ ታክሲ ውስጥ ሲገባ ጭቅጭቅ የሚያምረው፣ 
መልስ አልሰጠህኝም በሚል የባጥ የቆጡን የሚቀባጥር፣ 
መውረጃዬን አሳለፍከኝ በሚል የሚራገም ብዙ ነው ።  

ከአንደበታችን መልካም ቃል እንዳይወጣ የተገዘትን 
ይመስል ታክሲ ውስጥ ስንገባ አመላችንም የሚቀየር 
ጥቂቶች አይደለንም ።  ትንሽ ነገር እየፈለግን የምንሳደብ፣ 
የምንነታረክ ሞልተናል ።  በዚህ ተማረው ይመስለኛ 
የታክሲ ሾፌሮች “የቤቶን አመል እዛው”  ሲሉ ጥቅስ 
የሚለጥፉት ። 

ሰሞኑን ታክሲ ውስጥ ምን አየሁ መሰላችሁ አንድ 
ትልቅ ሰውዬ ናቸው አጠገባቸው የተቀመጠውን ወጣት 
የመማታት ያክል እየነኩ ያወሩታል ።  ወጣቱ በጨዋታ 
መሀል የሚደልቀውን የሽማግሌውን እጅ እየተከላከለ 
በዝምታና በትዝብት ያዳምጣቸዋል ።  ከወሬያቸው 
ይልቅ ሁኔታቸው እንዳስገረመው ያስታውቅበት ነበር ።  
ተዉ እንዳይላቸው ትልቅ ሰው ሆኑበት..እየተደለቀ ዝም ። 

 ድንገት ወራጅ አለ ሲሉ ሰማሁ..እንደማይተዋወቁ 
ያረጋገጥኩት መሀል ላይ ደህና ዋል ብለውት ሲወርዱ 
ነበር ።  ያኔ እኔ ብቻ አልነበርኩም ረዳቱን ጨምሮ 
የታክሲው ግማሽ ተሳፋሪ ተገርሞ ነበር ።  «አትተዋወቁም 
ማለት ነው?» ስል በተገረመ ፊት ወጣቱን ጠየኩት ። 

ከግርምት ያላባራ ፊቱን ወደፊቴ መልሶ ‹አዎ ሲል 
መለሰልኝ ።  ላያቸው እኮ አባትና ልጅ ነው የሚመስሉት።  
ላያቸው እኮ ለረጅም አመታት የሚተዋወቁ ባልንጀሮች 
ነበር የሚመስሉት ።  በልቤ ስንት አይነት ሰው አለ እያልኩ 
እየተገረምኩ ከታክሲ ወርጄ ወደ ጉዳዬ ሄድኩ ።  አቤት 
የሰው ልጅ አመል..መኖር ስንቱን ያሳየናል ።  

አንድ ጓደኛ አለኝ እየሄደ፣ እየተማረ በማንኛውም 
ቦታና ሁኔታ ላይ ጸጉሩን የሚቆነድድ ።  ሲበላ እንኳን 
እጁ ከጭንቅላቱ ላይ አይወርድም ።  በአንድ እጁ እንጀራ 
እየቆረሰ በአንድ እጁ ጸጉሩን የሚያፍተለትል ነው ።  ግራ 
እጁ ስራ ፈቶ አያውቅም ።  አንድ ጊዜ ምን ሆነ መሰላችሁ 
መመረቂያ ጽሁፍ ሊያቀርብ መምህራኖቹ ፊት ቆሞ ገለጻ 
ሲያደርግ አንድ እጁ አናቱ ላይ ነበር ።  እስኪ አስቡት 
የመጨረሻ ቀን ነው፣ ለመመረቅ ያቺ ቀን የመጨረሻው 
ናት ።  ሱፍ ለብሶ ከረቫት አድርጎ ጥሩ የሚባል ጫማ 
ተጫምቶ አንድ እጁ ብላክ ቦርድ ላይ አንድ እጁ ደግሞ 
አናቱ ላይ ። 

መቁጠር አልቻልኩም እንጂ ለጆሮ የሚሰለቹ እጅህን 
ከራስክ ላይ አውርድ የሚሉ ብዙ የቁጣ ድምጾችን 
ከመምህራኖቹ ሰምቼ ነበር ።  አመል አይደል! እሺ ባለ 
በማግስቱ እጁን ራሱ ላይ ያገኘዋል ።  ወዲያው ቁጣ..
ወዲያው እሺ..እጁ ግን ከአናቱ ላይ መሸሽ አልቻለም 
ከተደጋጋሚ ማስጠንቀቂያ በኋላ ራሱን አስተካክሎ 
ጽሁፉን በድጋሚ እንዲያቀርብ ለሳምንት አዞሩበት።  
በመጨረሻ ምን ሆነ መሰላችሁ..እኛ ስንመረቅ እሱ 
የመመረቂያ ጽሁፉን ያቀርብ ነበር ።  አመል ክፉ ነው ። 
አመላችን ሳይቀይረን አሁኑኑ አመላችንን እንቀይር ።  

አመሎቻችንን መግደል አለብን ።  

አመሎቻችን ይዘውን የሚጠፉ የሀጢአት 

ውጤቶቻችን ናቸው ።  አመሎቻችን 

ነገን እንዳናይ የሚያደርጉን ወጥመዶቻችን 

ናቸው ።  አመሎቻችን አጥፊዎቻችን ናቸው ።  

በዚህ ዘመን ላይ በተፈጥሮው ኮርቶ ከነውር ርቆ 

እንደተፈጠረ የሚኖር እርሱ አዋቂ ነው 

የሕይወት ገጽታ 
ማህበራዊ

ክፍለዮሐንስ አንበርብር

እንደመግቢያ
ሰውየው የቋንቋ ባለፀጋ ናቸው፤ አማርኛ፣ እንግሊዘኛ፣ 

አረብኛ እና ትግርኛ ቋንቋ አቀላጥፈው ይናገራሉ፤ 
ይግባባሉ። እንደ አሎሎ ብረት የጠነከሩ ናቸው፤ በ12 
ዓመታቸው ብረት እያገላበጡ አድገዋል። ለበርካታ 
ዓመታት ከቤተሰብ ርቀው በባዕድ አገር ኖረዋልና በዚህ 
ልባቸው ደንዳና ነው።አፍቃሪ ናቸው፤ ስለአገራቸው 
ፍቅር ሲሉ አገራቸው ለማልማት መጥተዋልና፡፡

ልበ ቀና ናቸው፤ ሚሊዮን ብሮችን በጅተው 
ለወጣቶች መዝናኛ ማዕከላትን ይገነባሉ፡፡ የህግና 
የደህንነት ጉዳይ ዋነኛ አጀንዳቸው ነው፤ ለዚህም ምስክር 
የሚሆናቸው  መንግስት ባለሃብቶች በማስተባበር በ90 
ቀናት ውስጥ የሚተገብረውን ሰው ተኮር ፕሮጀክት ታሳቢ 
በማድረግ እራሳቸው መንግስትን ምን ልሥራ ብለው 
ጠይቀው ፖሊስ ጣቢያ እና ሁለት የወጣት ማዕከል 
በራሳቸው ወጪ የገነቡ በጎ ፈቃደኛ ናቸው።ፍትህና 
ሥርዓት ከሁሉ ይቀድማል፤ የምድርም ገዥ ህግ ነው 
ለሚለው እሳቤያቸው ማሳያ ይሆን ዘንድ ደግሞ በአቃቂ 
ቃሊቲ ክፍለ ከተማ ዘመናዊ ፖሊስ ጣቢያ እየገነቡ ነው፡፡

ገና በልጅነታቸው ከአስመራ ወደ አዲስ አበባ 
መጥተዋል።በጠንካራ ዲሲፕሊን አድገው በወቅቱም 
ውድ በተባለው ሳንፎርድ ትምህርት ቤት ከነጮች ጋር 
ተምረው ያነሰ ሳይሆን የበለጠ ውጤት አስመዝግበው 
ወላጆቻቸውን አስደስተዋል።ነገን አሻግሮ የማየት 
ህልማቸው ትልቅ ነበርና ገና በለጋ ዕድሜያቸው ከሥራ 
ጋር ተቆራኝተው አድገዋል፡፡

እእእ! ሰውየው በአገር ቀልድ አያውቁም።ለእርሳቸው 
ምቾት ማለት በአውሮፓ አሊያም ደግሞ በሀብት ድልቅቅ 
ባሉት አገራት መዘዋወርና መኖርም አይደለም።ይልቁንም 
አቅማቸው በፈቀደው ሀብትና እውቀት ስለአገር ሲባል 
የሚቻለውን ሁሉ ማድረግ ነው።የዛሬው የዚህ አምድ 
እንግዳችን የሕይወት ገፃቸውን ዓባይን በጭልፋ ዓይነት 
ልናወጋችሁ ወደድን።

ከአስመራ-አዲስ አበባ- ለንደን 
የተወለዱት በኤርትራ ዋና ከተማ አስመራ ነው።እስከ 

ስድስተኛ ክፍል ትምህርታቸውን የተከታተሉት 
በአስመራ  ከተማ በአንድ የጣሊያን ትምህርት ቤት 
ነው።ከዕለታት በአንዲት ቀን ስድስተኛ ክፍል ትምህርት 
ተዘግቶ ወደ ውጭ ወጣ ብለው ከእኩዮቻቸው ጋር 
ኳስ ይጫወታሉ።ከዚያን በፊት በጥብቅ ሥነ-ሥርዓት 
ስለሚመሩ ብዙም ከቤት አይወጡም ነበር፡፡

አባታቸው ከ17 ዓመታቸው ጀምሮ የሚሰሩት 
ጎንደር ነው።በሂደት ደግሞ ወደ አዲስ አበባ 
መጥተዋል።ታዲያ ኳስ ወደ ውጭ ወጥተው ሲጫወቱ 
ጥሩ ነገር አልጠበቃቸውም።እናታቸው ቆጣ ብለው 
ተናገሩ፤ ‹‹እኔ ልጆቹን መቆጣጠር እየከበደኝ ስለሆነ መላ 
እንበላቸው›› ብለው ለአባታቸው ተናገሩ።በዚህን ጊዜ 
እነመንሱር ወደ አዲስ አበባ ሊመጡ ግድ ሆነ፤ በሸገር 
ከተሙ።ትምህርታቸውንም በሳንፎርድ ትምህርት ቤት 
ቀጠሉ።

ከ7ኛ እስከ 12ኛ ክፍል ድረስ በዚሁ ትምህርት ቤት 
ከተማሩ በኋላ ወደ እንግሊዝ አገር አምርተው ለሁለት 
ዓመት ‹‹ኤ ለቨል›› የሚባል ኮርስ ወሰዱ።በመቀጠል  ወደ 
‹‹ሲቲ›› ዩኒቨርሲቲ ገብተው በሲቭል ምህንድስና አራት 
ዓመት ተምረው የመጀመሪያ ዲግሪያቸውን አገኙ። 

ለምን አልነግድም?
ትምህርታቸውን ካጠናቀቁ በኋላ የተለያዩ ሥራዎችን 

ሰርተዋል። ኢንጂነር መንሱር  "ቤተሰቦቼ በሙሉ በንግድ 
ውስጥ ያለፉ ሆነው ሳለ እኔ ስለምን ተቀጥሬ እሰራለሁ" 
ብለው ራሳቸውን ጠየቁ፤ በጥያቄም ብቻ አልቀሩም "የራሴን 
ስራ ዛሬውኑ እጀምራለሁ አሉ"፤ አስበው አሰላስለውም 
ወደ ተግባር ቀየሩት።ከወንድማቸው ጋር ተመካክረው 
‹‹ዲጂታል አድቨርታይዚንግ›› ሥራ ጀመሩ።በዚህም ሥራ 
በርካቶችን ተዋወቁ፤ ብዙ ሥራም ሰሩ።ይህ ሥራቸው 
ግን ብቻውን ደስታ አልሰጣቸውም።አቅማቸውና 
እውቀታቸው ለብዙ ነገር ይገፋፋቸው ጀመር ።ልባቸው 
ደግሞ "መንሱር ሆይ ከዚህም በበለጠ መሥራት ትችላለህ" 
ሲል ከውስጥ ይጎተጉታቸዋል።ታዲያ ኢንጂነር መንሱር 
ነፍስያቸው የምትለውን ለማዳመጥ ተገደዱ።

‹‹ሰውን ከመርዳትና ከመስጠት የሚገኘውን ደስታ 
ብዙዎቻችን አናውቀውም››
ወደ አገር ቤት
ያደጉባት ከተማ አዲስ አበባ፤ የተማሩበትን 

ትምህርት ቤት ሳንፎርድ፤ አገሬ የሚሏት ኢትዮጵያን 
ሊረሱ አልቻሉም።ልባቸው ወደ ኢትዮጵያ ብረር! 
ብርርር በል፤ ክንፍ ብሎ አስቸገራቸው።አላመነቱም 
ከውጭ አገር የቀሰሙትን እውቀት፣ ሰርተው ያገኙትን 
ጥሪት ቋጥረው በፈረንጆች አቆጣጠር 2015 ወደ አዲስ 
አበባ መጡ።ቤተሰቦቻቸው ከጥንትም ጀምሮ ያለፉበትና 
ይሠሩት የነበረው ሥራ የብረት ንግድ ነው።እርሳቸውም 
ወደዚሁ የሥራ ዘርፍ ተቀላቀሉ።ቃሊቲ አካባቢ ከሞይንኮ 
ጀርባ ‹‹ኮርቴክስ›› በሚል ስያሜ እ.ኤ.አ 2015 የብረት 
ፋብሪካ አቋቋሙ።በዚህን ጊዜም 30 ሚሊዮን ብር 
ከራሳቸው ካፒታል ሲሆን፤ 30 ሚሊዮን ብር ደግሞ 
ከባንክ በተገኘ ብድር ነበር ሥራው የተጀመረው።

ከ60 ሚሊዮን ወደ ግማሽ ቢሊዮን
የብረት ሥራ በአቅም ከፍ ያለ ካፒታል 

ይፈልጋል።ሥራው እየተቀላጠፈ ሲሄድ የንግድ ሽርክና 
ፈለጉ።በዚህን ጊዜ በተለያዩ አገር ያሉ ጓደኞቻቸውን 
በልባቸው ማሰስ ጀመሩ፤ ዓለምን በአራቱም ማዕዘናት 
ዞሩ።እንግሊዝ፣ ሳውድ አረቢያ፤ ጆርዳን የሚገኙ 
ጓደኞቻቻውን አማከሩ፤ በጉዳዩም ላይ በዝርዝር 
መከሩ። የጀመሩት ሥራ አዋጭ መሆኑን ባስረዱም ጊዜ 
ጓደኞቻቸው አብረን እንስራ የሚለውን ሐሳብ ተቀብለው 
ፋብሪካውን የበለጠ ማጠናከር ጀመሩ።ከእንግሊዝ፤ 
ከጆርዳን፤ ከሳውድ አረቢያ በመጨመር ሰዎችን 
በመጨመር ሥራው ማቀላጠፍ ጀመሩ።የካፒታል 
መጠኑም ከ60 ሚሊዮን ብር በእጅጉ ብልጫ አሳይቶ ወደ 
ግማሽ ቢሊዮን ብር አሳደጉት።በዚህን ጊዜ በርካታ ምርት 
ማምረት ብቻ ሳይሆን በጥራትና ብዛት ማምረቱንም 
ተያያዙት።ገበያው ደራ፤ ደንበኛውም ጎረፈ፤ ስራውም 
ተቀላጠፈ፡፡

የውጭ ምርት መተካት
አሀዱ ተብሎ ኢንቨስትመንቱ ሲጀመር ከቻይና የገቡ 

ማሽኖች ነበሩ።በኋላ ግን በብረት ሥራ ከሚታወቁት 
ጣሊያንና ቱርክ ዘመናዊ ቴክኖሎጂዎችን ወደ አገር 
ውስጥ አስገቡ።በሽርክና የሚሰሩትም በብረት ዘርፍ 
ዓመታትን የሰሩ ነበሩ።በተለይ አንደኛው ሱዳን፣ 
ኤሜሬት፣ ጋና እና ሳውድ አረቢያ ፋብሪካ ያለው በመሆኑ 
ስለገበያው ሁኔታ በሚገባ መረዳት ችሏል። ይህ ደግሞ 
ከማሽን ጀምሮ እስከ ግብዓት አቅርቦት ያለውን ሰንሠለት 
በሚገባ የሚረዳ ሰው በመሆኑ ሥራውን የበለጠ ቀልጣፋ 
አደረገላቸው።በፋብሪካው ሥራቸውን ‹‹ሀ›› ብለው 
ሲጀምሩ ከውጭ የሚገቡ ምርቶችን መቶ በመቶ አገር 
ውስጥ በመተካት ነበር። ከጥሬ ዕቃ በስተቀር ከቻይና፤ 
ቱርክና ዩክሬን ይመጣ የነበረው ሙሉ ለሙሉ ቀርቶ በአገር 
ውስጥ መተካት ቻሉ።በአሁኑ ወቅትም ድርጅታቸው 
ኮርቴክስ 300 ዓይነት ፕሮፋይሎችን ይሰራል።ቀደም ሲል 
ግብዓቶች ከውጭ ሲመጡ ከመበላሸት በዘለለ በኪሎም 
ላይ ቅሸባ የተለመደ ነበር።ይህን ግን አሁን ተረት ሆኗል፡፡

ውጭ አገር ሲባል…
ማን እንደ አገር የሚለውን  ምስክር ለመሆን ኢንጂነር 

መንሱር ጥሩ አብነት ናቸው።መሰደድ ማለት ለእኔ 
ከባድ ነው።ከምንወደው ባህል፣ ቤተሰብና አገር መራቅ 
በእውነቱ ሳስበው ከባድ ነው።ምንም ምቾት ቢኖር አገሬን 
የሚል የልብ ሰቆቃ አለ።

በእርግጥ በርካቶች አገሬን ላልማ ብለው ሲመጡ 
የሚታዩ ቢሮክራሲዎች፣ ውጣ ውረዶች ፈተናዎች 
ተስፋ ሊያስቆርጡ ይችላሉ። በሌላ በኩል ደግሞ ውጭ 
አገር ኖረው የመጡት ሁሉም ነገር እንደዚያው ውጭ 
አገር እንዳዩት እንዲሆን መፈለጋቸው ከሲስተሙ ጋር 
እንደሚያጋጫቸው መታዘባቸውን ይናገራሉ።ዳሩ ግን 
ሁኔታዎች ቢመቻቹ ማን ከአገሩ፤ ከአፈሩ እና ከምድሩ 
ርቆ መኖር ይፈልጋል፤ ሲሉ ኩራትም ራትም በአገር 
መሆኑን ያስረግጣሉ።

እንግሊዝ አገር ሳለሁ
የተማሩበት ትምህር ቤት የነጮች ነው። ዳሩ ግን 

የነጮች የበላይነት የሚባለው ነገር በፍጹም ተጽዕኖ 
እንዲፈጥርባቸው አይፈልጉም፤ ወላጆቻቸውም 
ኮትኩተው ያሳደጓቸው በጨዋ ኢትዮጵያዊ ክብርና ወኔ 

በመሆኑ ማጎብደድን ከቶውም አይዋጥላቸውም፤ ግን 
የሰው ልጆች ስለሆኑ ብቻ ሁሉንም ያከብራሉ፡፡

ኢንጂነር መንሱር ሳንፎርድ ትምህርት ቤት 
እየተማሩ ሳሉም፤ ‹‹አንተ ከማንም ሰው አታንስም›› 
የሚለው የአባታቸው ምክር ከአዕምሯቸው ሁሌም 
አይጠፋም።በዚህም የተነሳ በተማሪነት ሕይወታቸው 
ተፅዕኖ ተላቀው መማራቸው ለስኬታቸው ሚስጥር አንዱ 
መሆኑን ይናገራሉ።እንግሊዝ አገር ሳሉም ፖሊስ መንገድ 
ላይ ያስቆማቸው ሁለት ቀን ብቻ ነው፤ ሌሎችን ላይ ግን 
ብዙ ፍዳ ይደርሳል።ኢንጂነር መንሱር ሙሉ ትኩረታቸው 
ሥራቸው ላይ ብቻ ነው። ከምንም በላይ ደግሞ እርሳቸው 
የሚኖሩበት ሰፈር ሙሉ ለሙሉ ነጮች የነበሩና ከለንደን 
ወጣ ያለ መንደር ቢሆንም ሌሎች የገጠማቸው ችግር 
እርሳቸውን  አልገጠማቸውም፤ ቢገጥማቸውም ቦታ 
አይሰጡትም፡፡

በ12 ዓመቴ የጀመርኩት ሥራ
የመንሱር አባት ከጥንትም የሚሰሩት ብረት ንግድ 

ነበር።ታዲያ እርሳቸውም  ከሰኞ እስከ ዓርብ  ትምህር 
ቤት ውለው ቅዳሜ እና እሁድ ከአባታቸው ጋር ሆነው 
ብረት ያገላብጡ ነበር።በዚህን ጊዜ ዕድሜያቸው 12 
ዓመት ነበር።ታዲያ ከዚህ ዕድሜያቸው ጀምሮ የብረትን 
የንግድ ሥራ ባህሪና አዋጭነት እውቀት ቀሰሙ።ይህ 
በለጋ ዕድሜያቸው ወላጆቻቸውን ለማገዝ ይሰሩት 
የነበረው ስራ ግን እስከ ጎልማሳነታቸው ድረስ ተከትሎ 
እርሳቸውም ከብረት ንግድ ከፍ አድርገውት ወደ ፋብሪካ 
ተከላ አስመነደጉት፡፡

በኢትዮጵያ የተለመደው አንዱ የጀመረው ቢዝነስ 
ሌላውን በተመሳሳይ ሁኔታ መጀመሩ ዕድገት አያመጣም 
የሚል አቋም አላቸው።አንዱ ዳቦ ቤት ከከፈተ ሌላው 
ይከተላል።ይህ ግን ኢትዮጵያን አልጠቀመም፤ ሥራ 
ፍላጎት፤ በዘርፉ እውቀትና ለአገር የረጅም ጊዜ ህልም ያለው 
መሆን አለበት የሚል ጥልቅ እሳቤ አላቸው።እርሳቸውም 
በማያውቁት ሙያ ላይ ከመሰማራት ይልቅ በሚወዱትና 
እውቀት ባዳበሩበት ዘርፍ  የገቡበት ምክንያትም ይኸው 
ነው፡፡

እዚህ አገር ይላሉ ኢንጂነር መንሱር፤ በርካቶች 
ገንዘብ ብቻ ስላላቸው ዘው ብለው በማያውቁት ሙያ 
ውስጥ ገብተው ስራውን  ያበላሻሉ።ታዲያ ይህ አገርንም 
ግለሰቡንም የሚጎዳ ተግባር ነው።ቢሆን ቢሆን ፈቃድ 
ሲሰጥ አንድ ግለሰብ ሙያው ላይ ያለው ዕውቀት፤ 
ልምድና ትምህርት ደረጃ ቢታይ ኢትዮጵያ በተጠቀመች 
ነበር ሲሉ ቁጭታቸውን ይገልፃሉ።

እኔ አንዳንድ ጓደኞች አሉኝ። አንደኛው አንድ ቶን ቡና 
4ሺ ዶላር ሌላው ደግሞ 1ሺ800 ዶላር ይሸጣሉ።ያለው 
ልዩነት ሲታይ ለአገሪቱ ትልቅ ኪሳራ ነው።ይህም በሙያ 
እና በሙያተኞች ባለመመራቱ የመጣ ነው።ሌሎች አገራት 
ደግሞ የኢትዮጵያን ቡና በዝቅተኛ ገንዘብ ገዝተው 
በብዙ እጥፍ አትርፈው ይሸጣሉ።ይህም እየሆነ ያለው 
‹‹ብራንዲንግ›› ላይ በደንብ ባለመሰራቱ ነው።አንድን ሥራ 
ረገጥ አድርጎ በጥንቃቄ ካልተሰራ ትርጉም የለውም።እስከ 
ዛሬ ትኩረት ባለመሰጠቱ ‹‹ብራንዲንግ›› በኢትዮጵያ ዋጋ 
አልባ ሆኗል።ሌሎች ግን የኢትዮጵያን ምርት ገዝተው 
እንደገና ‹‹ሪ-ብራንድ›› አድርገው በከፍተኛ ደረጃ 

- ኢንጂነር መንሱር መሐመድ ሰይድ  

ፎ
ቶ

- እ
ዮ

ብ
 ተ

ፈ
ሪ

የሕይወት ገጽታ
ማህበራዊ 

አዲስ ዘመን   እሁድ ኅዳር 25 ቀን 2015 ዓ.ም

ተጠቃሚ ይሆናሉ።ይህ ባይሆን መልካም ነው።እኔም 
ገንዘብ ስላለኝ ብቻ በማላውቀው ሙያ መግባት 
ያልፈለኩት ለዚህም ጭምር ነው ይላሉ ሙያና ሙያተኛ 
እንዲገናኝ ያላቸውን መሻት ሲገልፁ፡፡

የምፅዋ ትዝታ
እስከ ስድስተኛ ክፍል ብዙም ከቤት መውጣት 

አይፈቅዱላቸውም ነበር።ግን አባታቸው በእረፍት 
ወቅት ወደ ምፅዋ ይወስዷቸው ነበር። "ገና ከቤታችን 
ግማሽ መንገድ ስንሄድ የምፅዋ ሽታ ያውደናል" ይላሉ። 
በዕዝነ ልቦናቸው ከምፅዋ ዳር ሄድ መለስ እያሉ የልጅነት 
ጊዜያቸውን ያስታውሳሉ።የባህሩ ሽታ አይረሳቸውም፤ 
የሰፈሩ ትዝታ ውል ይልባቸዋል።ታዲያ እዚህም እዚያም 
ያደጉባት አገራቸው ከኤርትራ ጋር በተጋጩ ጊዜ ክፉኛ 
ማዘናቸውን ያስታውሳሉ።መነጋጋር ቢቻል በሁለቱ 
ህዝቦች መካከል የነበረው ፍቅርና ሰላም ለሌሎችም 
ይተርፍ እንደነበርም ያስታውሳሉ፡፡

ከትዝታቸው ማዕድ ተዝቆ የማያልቅ ነገር 
አላቸው።አሁንም ከአባታቸው ጋር ወደ ምፅዋ 
የተመላለሱበት መንገድ ትዝ ይላቸዋል፤ የውሃው ከፍና 
ዝቅ የሕይወትን መስመር ያስታውሳቸዋል፤ በምፅዋ ዙሪያ 
የሰዎች ሽር ብትን ዛሬም በትዝታ ስቅዝ አድርጎ ወሰድ 
መለስ ያደርጋቸዋል፡፡ አይ ምፅዋ! እያሉ ከልጅነት የትዝታ 
ማህደራቸው ገፆችን እየነጠሉ ትልቅ የሕይወት ምዕራፍን 
በሕሊናቸው ይቃኛሉ።

ኤርትራ እና ኢትዮጵያ ሲታረቁ
የኤርትራ እና ኢትዮጵያ ጉዳይ ሲነሳ የማስበው 

መጀመሪያም ሁለቱ አገራት መጣላት አልነበረባቸውም።ግን 
ደግሞ ሲታረቁ የነበረኝ ስሜት ላቅ ያለ ነው።በአውሮፓ 

ምድር በኢኮኖሚው፤ ማህበራዊና ፖለቲካዊ ትስስራቸው 
የተጠናከረ በመሆኑ አይጋጩም።እኛ ዘንድ ግን ይህ ትስስር 
ባለመፈጠሩ እየተጋጨን ነው። በኢትዮጵያ እና ኤርትራ 
መካከል የነበረው ፀብ ብዙም አይገርምም።ምክንያቱ 
ደግሞ አሁንም በየሰበቡ በየመንደሩ እየተጋጨን 
ነውና ይላሉ።ይህ በጣም የተሳሳተ አካሄድ ነው።እኛን 
የሚያወጣን ሥራ ፣ ፍቅር፣ ሰላምና አንድነት ነው ሲሉም 
ምክራቸውን ጣል ያድርጋሉ።

የፖሊስ ጣቢያ እና ወጣት ማዕከል የምገነባው
የሙስና እና ፀጥታ ጉዳይ በጣም አሳሳቢ 

ነው።የደህንነት ችግር ካለ ወደፊት መሄድ አንችልም።ከዳቦ 
በፊት ሕልውና ይቀድማል።በተለይ ከውጭ ለሚመጡ 
አልሚዎች ይህ ቀዳሚው ጉዳይ ነው።እኛ መጀመሪያ 
የተሰጠን ምገባ ማዕከል እንድንገነባ ነበር።ግን ፖሊስ 
ጣቢያውን መገንባት የፈለግነው ለደህንነት ቅድሚያ 
ስለምንሰጥ ነው ይላሉ፡፡

ኢንጂነር መንሱር ስለ አገራቸው ሲባል ልባቸው ስስ 
ነው።እናም ስለ አገር የሚሰጥ ነገር ሰጠሁ አይባልም፤ 
አገራችን ለእኛ ከምትችለው በላይ ሆናለች  የሚል እምነት 
አላቸው።ታዲያ በአገር ውስጥ ደግሞ የፀጥታ ተቋማት 
ሚና በቀላሉ የሚታይ እንዳልሆነ ይገነዘባሉ።ይህንንም 
ስለሚያስቡ ፖሊስ ጣቢያ እኛ መገንባት አለብን ብለው 
ነው ወደ ሥራው የገቡት፡፡

ፖሊስ ጣቢያ ስለምን ያረጀ ያፈጀ አሰራር ይከተላል፤ 
የሰዎችን ሰላምና ደህንነት የሚጠብቁ ፖሊሶች የሥራ 
ቦታ እና አሰራሩስ ለምን ማራኪ አይሆንም ሲሉም 
ይጠይቃሉ።ታዲያ ይህም በመሆኑ አሁን እየገነቡት 
የሚገኘው ፖሊስ ጣቢያ ውብና ማራኪ ለማድረግም 
እየተጉ ነው ያሉት።

ፖሊስ ጣቢያ ለእኛ ከአደጋ የሚከላከል ተቋም 
ነው።ፖሊስ ጣቢያ ሰዎች የሚፈሩት ሳይሆን ወደው 
ጉዳያቸውን የሚፈጽሙበት መሆን አለበት።የሥራ ሥነ-
ምህዳሩ ጥሩ የሆነ ፖሊስ ጣቢያ ብቁ ባለሙያዎችንና 
ዘመናዊ አሰራሮችን ለመተግበር  ዕድሉን ይሰጠዋል የሚል 
አቋም አላቸው።

35 ሚሊዮን ብር ለመከላከያ፣ ህዳሴ ግድብና 90 
ቀን ሰው ተኮር ፕሮጀክት

ኢንጂነር መንሱርና ድርጅታቸው አሁን ብቻ 
ሳይሆን ድጋፍ በተጠየቁ ጊዜ ሁሉ የሚቻላቸውን  
ሲያደርጉ ቆይተዋል።ባለፉት ሁለት ዓመታት ብቻ 
ለአገር መከላከያ ሰራዊት፣ ለታላቁ የኢትዮጵያ ህዳሴ 
ግድብ ግንባታና ለሌሎችም 10 ሚሊዮን ብር ድጋፍ 
አድርገዋል።ዳሩ ግን አልፎ አልፎ ድጋፍ ሲያደርጉ 
ለማን ድጋፍ እንዳደረጉ እና ምን እንደተሰራበት በግልጽ 
ባለማወቃቸው በመስጠታቸው ባይፀፀቱም ብዙ ምቾት 
አይሰጣቸውም።ብዙ ጊዜ ለድጋፍ ብር ሰጥተን ደረሰኝ 
ሳይሰጠን ቅር እንሰኛለን ይላሉ።አሁን የመጣው የ90 ቀናት 
ሰው ተኮር ፕሮጀክት ግን ለእኛ የመጣ ነው።ይህ ኃላፊነት 
ተሰምቶን የምንሰራውና በዚያው ልክ የምንመሰገንበት 
ወይንም የምንወቀስበት ይሆናልም ይላሉ፡፡

በ90 ቀናት ሰው ተኮር ፕሮጀክትም በአቃቂ 
ክፍለ ከተማ ፖሊስ ጣቢያ ለመገንባት ከ12 እስከ 15 
ሚሊዮን ብር በጅተዋል።ሁለት የወጣት ማዕከላትን 
ለመገንባት ደግሞ በጠቅላላው 9 ሚሊዮን ብር በላይ 
መድበዋል።በአጠቃላይ ለፖሊስ ጣቢያ እና ወጣት 
ማዕከላት ግንባታ 25 ሚሊዮን ብር ወጪ ለማድረግ 
እርሳቸው በበላይነት የሚመሩት ድርጅት ወስኖ ወደ 
ተግባር ገብቷል፡፡

የጠቅላይ ሚኒስትሩ አካሄድ
ኢንጂር መንሱር ለዓመታት በኖሩበት እንግሊዝ አገር 

ብዙ ነገሮችን አይተዋል፤ ልምድ ቀስመዋል።ከምንም በላይ 
ለነገሮች የሚሰጡት ትኩረትና የተስተካከለ የሥራ አካባቢ 
ለመፍጠር የሚጓዙበት አካሄድ ብዙ እንደጠቀማቸው 
ይናገራሉ፡፡

ሰው በሚሰራበትና በሚውልበት ቦታ ጭምር 
አስተሳሰቡ ይቀረፃል፤ የሚል ዕምነት አላቸው።ጠቅላይ 
ሚኒስትር ዶክተር ዐቢይ አሕመድ ተቋማት ውብ መሆን 
አለባቸው የሚለውን ፍልስፍናቸውን ኢንጂነር መንሱርም 
በትልቁ ይጋሩታል።ይህም በመሆኑ ነው ውብ ፖሊስ 
ጣቢያ እና ሁለት የወጣቶች ማዕከላትን ሙሉ ወጪ እና 

ዲዛይንና ግንባታ አጠናቆ ለማስረከብ የወሰኑት።ከዚህም 
በተጨማሪ መስጠት ትልቅ ደስታ ይሰጣል።በተለይም 
ለአገር የሚሰጥ ነገር ደግሞ ደስታው እጥፍ ነው የሚል 
እሳቤ አላቸው።በመሆኑም የጠቅላይ ሚኒስትሩ አካሄድ 
በሌሎችም ዘንድ ቢዘወተር መልካም አርዓያ ስለመሆኑም 
ይመሰክራሉ፡፡

የቸገረን ነገር
መንግስት የሰጠንን አደራ ለመወጣት እኛ 

ጊዜ አናባክንም የሚሉት  ኢንጂነር መንሱር ነገር  
ግን አሁን ለሚያከናውኑት ግንባታ ብዙ ችግሮች 
ይፈትኗቸዋል።የግንባታ ግብዓቶች በየወቅቱ መጨመርና 
የገበያው አለመረጋጋት ራስ ምታት ሆኖባቸዋል። 
እንደ አገርም ይህ የሚያሳስብ ስለመሆኑም መጠቆም 
ይፈልጋሉ።አንዳንዶች ደግሞ ለዚህ ጉዳይ ድጋፍ አድርጉ 
እያሉ መምጫቸውና መድረሻቸው ሳይታወቅ አንዳችም 
ብጣሽ ደረሰኝ ሳይሰጡ ድጋፍ! ድጋፍ! አድርጉ እያሉ 
ይጨቀጭቋቸዋል፡፡ ይህም ለከት የለሽ ነገር ህጋዊ አሰራር 
ያልተከተለ ድጋፍ አድርጉ የሚለው ነገር ቢቀር ደስታቸው 
ነው።

ድርጅታቸው አያሌ ሥራዎችን እያከናወነ ቢሆንም  
የኤሌክትሪክ ኃይል እጥረት፣ የማስፋፊያ ቦታ ችግር፣ 
የውጭ ምንዛሪ በሚፈለገው ልክ አለመገኘት ዋንኛ ፈተና  
ሆኖባቸዋል። በእርግጥ ሁሉም እንደ  አገር የመጡብን 
ችግሮች በመሆናቸውም በሂደት ይቃለላሉ የሚል 
ተስፋ አላቸው። አገሪቱ ካለችበት ተጨባጭ ሁኔታም 
የሚጠበቅ መሆኑን ይናገራሉ። ደቡብ ኮሪያ፣ ህንድና 
የመሳሰሉት አገራትም በዚህ ሂደት ያለፉ ስለመሆናቸው 
ይጠቁማሉ።ከምንም በላይ ግን ያስቸገራቸው ነገር ባንክ 
አካባቢ ያለው ‹‹ሴኩሪቲ›› ጉዳይ እንደሆነ ይገልፃሉ።በባንክ 
አካባቢ ዲጂታል ዘዴ ተጠቅመው የሚያጭበረብሩ አካላት 
ለሥራቸው ፈተና ሆነውባቸዋል። ከዚህ በተረፈ ግን 
እንደዚህ መሬት ላይ ወርዶ ለሚሰራ የተሰካ ሥራ ድጋፍ 
ማድረግ ያስደስታቸዋል።ለቀጣይ ትውልድ የሚተላለፉ 
ስራዎችም ሕያው ምስክር ይሆናሉና እንኮራባቸዋለን፤ 
ለልጆቻችንም የመልካም አርዓያ መገለጫ እንሆንበታልን 
ይላሉ።

ምንም እንኳን አንዳንድ ሙስናና ምቾት የማይሰጡ 
አሰራሮች ቢጎረብጣቸውም፤ የቢዝነስ ሸሪኮችም መሰል 
ድጋፎችን ለማድረግ ደስተኞች ናቸው።በተለይም ለነገው 
ትውልድ በሚሆን ሥራ ላይ ወደኋላ እንደማይሉና 
ምክንያታዊ በሆነ መንገድ ወጪ ለሚሆን ገንዘብ ሁሌም 
ዝግጁ ስለመሆናቸውም ይመሰክሩላቸዋል።

የፖሊስ ጣቢያውና የወጣቶች ማዕከል ግንባታ 
ራሳችን ወጪውን ሸፍነን ራሳችን ፕሮጀክቶቱን መርተን 
ስለምንሰራው ውጤቱም አስደሳች እንደሚሆን አስባለሁ፤ 
ሸሪኮቼም ገንዘባቸው የት እንደደረሰ ስለሚረዱት 
ተቃውሞ የላቸውም ይላሉ። በአሁኑ ወቅት ምርታችን 
ጥሩ ገበያ እያገኘ ቢሆንም፤ ሌሎች ግን በስማችን መነገድ 
ጀምረዋል፤ ምንም እንኳን ደንበኞቻችን  የእኛን እቃ 
ለይተው ቢያውቁም። ችግሩ ግን ይህንን ጭምር ለማዛባት 
የሚተጉ መኖራቸው መሆኑን በማዘን ጭምር ይገልጻሉ፡፡

ዕቅድ
በአሁኑ ወቅት ሥራችን እየሠራን ቢሆን ትልቅ 

አቅም ያለው ኤሌክትሪክ እንፈልጋለን።ስምንት ሜጋ 
ዋት አቅም ያለው ኤሌክትሪክ ጠይቀናል።በቀጣይ ብረት 
ራሳችን አቅልጠን ራሳችን በኮይል የሚመጣውን ብረት 
አምጥተን አቅልጠን መሥራትና የውጭ ምንዛሪ ማምጣት 
እንፈልጋለን።በአገሪቱ ውስጥ ትልቅ ኢንዱስትሪ ባለቤት 
መሆንም ህልማችን ነው።ዘመናዊ ማሽኖችንም ወደ 
ሥራ ማስገባት የማያባራ ዓላማችን ነው።ወጪ ቆጣቢ 
ቴክኖሎጂ እና ከውጭ የሚገቡ ምርቶችን መቀነስ ለይደር 
የማይተው ጉዳያችን ነው ይላሉ።በአሁኑ ወቅት 200 
ሰራተኞች አሉ፤ በቀጣይ ወደ 500 እስከ 600 በማድረስ 
ቢያንስ የተወሰኑ ዜጎች በእኛ ምክንያት ዳቦ እንዲበሉ 
እንፈልጋለን ባይ ናቸው።

መልዕክት
ሰውን ከመርዳትና ከመስጠት የሚገኘውን ደስታ 

ብዙዎቻችን አናውቅም። ወጪውን እንጂ ገቢውን 
አናሰላም። ይህም በመሆኑ የሚሰጡ እጆች ይስጡ፤ 
የሚሰሩትም ጥረት ያድርጉ ባይ ናቸው። ታዲያ ይህ 
ሲሆን አገር ታድጋለች፤ ድህነትም ይጠፋል ይላሉ። 
በአሁኑ ወቅት ደግሞ በሰሜን ኢትዮጵያ የነበረው ጦርነት 
መቆሙ ብዙ ተስፋ የሚሰጥ ነው። ኢትዮጵያም በሀብት 
የበለፀገች በመሆኗ ትንሽ እውቀት ከተጨመረ ለሌሎችም 
መትረፍ ስለሚቻል መትጋት ይገባል የሚለው የማሳረጊያ 
መልዕክታቸው ነው።

በ90 ቀናት ሰው ተኮር ፕሮጀክትም 
በአቃቂ ክፍለ ከተማ ፖሊስ ጣቢያ 

ለመገንባት ከ12 እስከ 15 
ሚሊዮን ብር በጅተዋል።ሁለት 
የወጣት ማዕከላትን ለመገንባት 
ደግሞ በጠቅላላው 9 ሚሊዮን 

ብር በላይ መድበዋል።በአጠቃላይ 
ለፖሊስ ጣቢያ እና ወጣት ማዕከላት 

ግንባታ 25 ሚሊዮን ብር ወጪ 
ለማድረግ እርሳቸው በበላይነት 
የሚመሩት ድርጅት ወስኖ ወደ 

ተግባር ገብቷል

ሳምንቱን በታሪክ
ስፖርት እና መዝናኛ

አዲስ ዘመን   እሁድ ኅዳር 25 ቀን 2015 ዓ.ም

ዋለልኝ አየለ

የሥነ ጽሑፍ አብዮተኛው
ብዙ የሥነ ጽሑፍ ሰዎችን አከራክሯል። በሥነ 

ጽሑፍ መድረኮች ሁሉ ስሙን ማንሳት ግዴታ የሆነ 
ይመስል ስሙ ይጠራል። ስሙ ተደጋግሞ የሚጠራበት 
ምክንያት ደግሞ ‹‹አማርኛው ይከብዳል›› የሚል ነው። 

የሥነ ጽሑፍ አብዮተኛው ዳኛቸው ወርቁን ዛሬ 
ልናስታውሰው ነው። ዳኛቸው ወርቁ በአጻጻፉ ብቻ 
ሳይሆን በግለሰባዊ ባህሪውም አፈንጋጭ ነው ይባላል። 
ፈላስፋ ነው። ከዘመኑ ቀድሞ የሚያስብ ነው።

ሐዲስ አለማየሁ እና ዳኛቸው ወርቁ የሚደነቁበትና 
የሚታወሱበት ምክንያት፤ በዚያ የፊውዳል ዘመን፣ 
በዚያ ወግ አጥባቂ ማህበራዊ ሕይወት ውስጥ፣ በዚያ 
ልማዳዊ ነገሮች አይነኬ በሆኑበት ዘመን ውስጥ ሆነው 
‹‹ጉዱ ካሳ (ካሳ ዳምጤ)›› እና ‹‹አደፍርስ›› የተባሉ ገጸ 
ባህሪያትን ፈጥረው አዲስ የባህልና ፖለቲካ አብዮት 
መቀስቀሳቸው ነው። 

ለዛሬው የምናስታውሰው 28 ዓመታትን ወደ 
ኋላ መለስ ብለን የአደፍርስን ደራሲ ዳኛቸው ወርቁን 
ነው። አደፍርስ የመጽሐፉ ስም ሲሆን ዋና ገጸ ባህሪው 
አደፍርስ የተባለው ተራማጅ አስተሳሰብ የያዘ ፈላስፋ 
ነው። 

ዳኛቸው የተወለደው ፋሺስት ኢጣሊያ 
ኢትዮጵያን በወረረችበት ዘመን  በ1928 ዓ.ም ነው። 
አባቱ አቶ ወርቁ አውሮፓ ኖረው ስለነበር ለቀለም 
(ዘመናዊ ትምህርት) ከፍ ያለ ግምት የሚሰጡ 
ሰው ነበሩ። ከ1936 ዓ.ም. እስከ 1942 ዓ.ም. ድረስ 
በተወለደበት አካባቢ፣ በደብረ ሲና፣ አብዬ ትምሕርት 
ቤት የአንደኛ ደረጃ ትምሕርቱን ተከታተለ። በዚያም 
ሳለ ገና በአሥራ ሦስት ዓመቱ «ያላቻ ጋብቻ ትርፉ 
ሐዘን ብቻ» የተሰኘች ተውኔት ደርሶ ተውኗል። 

በ1943 ዓ.ም. ወደ አዲስ አበባ በመምጣት  
በኮተቤ ቀዳማዊ ኃይለ ሥላሴ እንዲሁም በሊሴ 
ገብረማርያም ትምህርት ቤቶች  ተማረ። በዚህ 
መሐል ግን ትምህርቱን አቋርጦ ወደ ደብረ ሲና 
በመመለስ ልዩ የነበሩትን የአባቱን ሃሳቦች እና የእናቱን 
የማለዳና የምሽት ተረኮች ማዳመጥ ላይ አተኮረ። 
ወደ ሥነ ጽሑፍ የሚወስደውን መንገድ እንዲያውቅ 
ያደረጉትም እነዚህ ከወላጆቹ የቀሰማቸው ዕይታዎችና 
ትረካዎች እንደሆኑ ታሪኩ ያስረዳል። ሳይሳካለት ቀረ 
እንጂ ዳኛቸው ከእናቱ አንደበት የቀዳቸውን ተረቶች 
እየሰነደ የማሳተም ራዕይ እንደነበረው ይነገራል።

ዳኛቸው ከጓደኞቹ ጋር በመሆን ወደ ደብረ 
ብርሃን ሄዶ መኖር ጀመረ። ‹‹ሰው አለ ብዬ›› 
የተሰኘውን ተውኔቱን የጻፈውም በዚህ ወቅት 
ነበር። ተውኔቱ የታተመው በ1950 ዓ.ም ነው። 
ዳኛቸው ትምህርቱን ለመቀጠል ወደ አዲስ አበባ 
ቢመለስም በሕመም ምክንያት መቀጠል ሳይችል 
ቀርቶ ወደ ደብረ ሲና ተመለሰ። ከሕመሙ ካገገመ 
በኋላ ያቋረጠውን ትምህርቱን ለመቀጠል ወደ አዲስ 
አበባ ቢመለስም በድጋሚ በመታመሙ ምክንያት 
ወደ ቤተሰቦቹ ተመለሰ። ከዳነ በኋላም የመምህርነት 
ሥልጠና ወስዶ በመመረቅ በአዲስ አበባና በሐረር 
አስተማረ። በዚህ ጊዜም ‹‹ሰቀቀንሽ እሣት›› የተሰኘ 
ትያትር ደርሶ እንዲታይ አደረገ። በተለያዩ ጋዜጦች 
ላይም ስላነበባቸው መጻሕፍት ምልከታዎቹን 
ለማስነበብ በቃ።

አዲስ አበባ ዩኒቨርሲቲ (በወቅቱ ስያሜው 
‹‹ቀዳማዊ ኃይለሥላሴ ዩኒቨርሲቲ››) ለመጀመሪያ ጊዜ 
በአማርኛ ቋንቋና ሥነ ጽሑፍ ለማስተማር ሲወስን፤ 
ዳኛቸው ከመጀመሪያዎቹ ተማሪዎች መካከል አንዱ 
ሆነ። በ1953 ዓ.ም የዩኒቨርሲቲ ትምህርቱን መማር 
ጀመረ። የአራተኛ ዓመት ተማሪ ሳለ በዩኒቨርሲቲው 
በረዳት መምሕርነት አገልግሏል። ከዩኒቨርሲቲው 
ተመርቆ እስከወጣበት ጊዜ ድረስ በወቅቱ የተማሪው 
የለውጥ እንቅስቃሴ ውስጥ በመሳተፍ ከዘመነኞቹ 
የኮሌጁ ገጣሚዎች ከነታምሩ ፈይሳ፣ ዮሐንስ 
አድማሱ፣ አበበ ወርቄ፣ ይልማ ከበደ፣ ኢብሳ ጉተማ፣ 
ኃይሉ ገብረዮሐንስ፣ መስፍን ሃብተማርያም፣ … ጋር 

እንደ «ወጣቱ ፈላስማ» በመሳሰሉ ግጥሞቹ የለውጥ 
ሃሳቡን ያስተጋባ ገጣሚም ነበር። በአራት ዓመት 
የዩኒቨርሲቲ ቆይታውም ‹‹እምቧ በሉ ሰዎች›› በሚል 
ርዕስ የተሰባሰቡ ትግል ቆስቋሽ ግጥሞችን ጽፏል።

በ1956 ዓ.ም በመጀመሪያ ዲግሪ ተመርቆ ከ1957 
ዓ.ም. እስከ 1961 ዓ.ም. ድረስ እዚያው ዩኒቨርሲቲው 
ውስጥ በመምህርነት ያገለገለ ሲሆን «ትበልጭ» 
የተሰኘ ተውኔት ጽፎ በቀዳማዊ ኃይለ ሥላሴ ቴአትር 
ለመድረክ አብቅቷል። በመቀጠልም ለተጨማሪ 
ትምህርት ወደ አሜሪካ አቀና። በ1962 ዓ.ም. 
በአሜሪካ ኦሃዮ ዩኒቨርሲቲ ‹‹የፈጠራ ሥነ ጽሑፍ 
አጥንቶ በመመረቅ የመጀመሪያው ኢትዮጵያዊ›› 
የሚል ማዕረግ አገኘ። 

ወደ ኢትዮጵያ ተመልሶ እስከ 1965 ዓ.ም. 
በቀዳማዊ ኃይለ ሥላሴ ዩኒቨርሲቲ በቋንቋ 
መምህርነት አገለገለ። ዳኛቸው ከነጌታቸው ኃይሌ፣ 
አብርሃም ደመወዝ፣ ዮሐንስ አድማሱ፣ ኃይሉ ፉላስ 
… ጋር በመሆን ‹‹የኢትዮጵያ ቋንቋዎችና ሥነ ጽሑፍ 
ክፍል››ን ያደራጀ እንዲሁም ወጣት የሥነ ጽሑፍ 
ባለሙያዎችን በማፍራት አስተዋጽዖ ያደረገ ምሁር 
ነው። 

ዳኛቸው ባነሳቸው በሳል የለውጥ ሃሳቦችና 
የተራቀቀ ሥነ ጽሑፋዊ የአቀራረብ ስልት 
የተደነቀውን፣ የኢትዮጵያን የዘመናዊ ልብ ወለድ ሥነ 
ጽሑፍ በእድገት ምዕራፍ ያሸጋገረውንና «አደፍርስ» 
የተሰኘውን ልብ ወለድ መጽሐፉን በ1962 ዓ.ም. 
በማሳተም ታላቅ ጠቢብነቱን አስመስክሯል።

‹‹አደፍርስ›› ብዙ የተነገረለትና ዛሬም ድረስ 
አነጋጋሪ የሆነ መጽሐፍ ነው። ከዳኛቸው ጋር በቅርበት 
የሚተዋወቁት ደራሲ ሣህለሥላሴ ብርሃነማርያም 
‹‹ዳኛቸው ወርቁና መጽሐፎቹ›› በተሰኘ ጽሑፋቸው 
‹‹ … ‹አደፍርስ› በርካታ ምሁራንን በሰፊው ያነታረከ 
መጽሐፍ ስለሆነ እኔም ተጨማሪ ንትርክ ውስጥ 
ለመግባት ፈቃደኛ አይደለሁም። ስለምንነቱ ጥቂት 
ሳልል ግን ለማለፍ አይቻለኝም። ‹አደፍርስ› በሌሎች 
ልብ ወለዶች የምናየው ዓይነት አንድ ወጥ የሆነና 
የጐለበተ ፈጠራ ታሪክ የለውም። በዚህ ፈንታ 
ቁርጥራጭ ትርኢቶች ነው የሚታዩበት። ትረካውን 
ይፋትንና ጥሙጋን ከጣርማ በር ተራራ ላይ ሆነው 
ሲመለከቱት ምን እንደሚመስል የሙዚቃ ቃና 
ባለው ቋንቋ ይጀምራል … በዚህ ክፍል ያለው ድንቅ 
ትርኢት በመድረክ ላይ የሚታይ ትርኢት እንጂ 
ሌላም አይመስል። ታሪኩ በዚሁ ይቀጥላል ብለን 
ስንጠባበቅ ሳለን የመድረኩ መጋረጃ ተዘግቶ ይከፈትና 
ሌሎች ባህርያት ሲጨዋወቱ እናያለን … ከዚህ ቀደም 
እንዳልኩት መጽሐፉ ከልብ ወለድነት ይልቅ ወደ 
ድራማነት የተጠጋ ነው … አንዳንዴ አስቸጋሪ ቢሆንም 
በውብ ቋንቋ የተደረሰ ድራማ። 

‹‹አደፍርስ›› የአማርኛ ሥነ ጽሑፍን ካደፈረሱ 
ልቦለዶች አንዱ ሆነ፤ አዲስ መንገድ ይዞ መጣ፤ መንገዱ 

ከተለመደው ያፈነገጠ የሆነባቸው (የመሰላቸው) 
ወገኖች ክፉኛ ተቹት፤ የነቀፌታ አለንጋቸውን 
ሰነዘሩበት። ‹‹ለሙያው ቅርብ ነን›› የሚሉ ጸሐፍት 
እንኳን በ ‹‹አደፍርስ›› ሰበብ ወዳጅነታቸው ደፈረሰ። 
‹‹ልብ ወለዱ ድንቅ ነው›› የሚሉ ሁሉ ተወገዙ። 
የመጽሐፉ አከፋፋይ ‹‹የመጽሐፉ ዋጋ ተወደደ … 
ቋንቋውም ከባድ ነው›› ብሎ ለዳኛቸው ነገረው። 
ዳኛቸውም ‹‹ … ‹ዋጋው በዛ፣ ተወደደ› ባይሉ ኖሮ 
አልጨምርም ነበር … እስካሁን ድረስ አንባቢውን 
ለማበረታታት ብዬ ነው አምስት ብር፣ አሥር ብር 
ስል የቆየሁት፤ አሁን ግን የመጽሐፉ ትክክለኛ ዋጋ 
ባይሆንም፤ የሚፈልገው ብቻ በእጁ እንዲያስገባው 
…›› ብሎ የመጽሐፉን ዋጋ 15 ብር አደረገው። በዚህ 
ድርጊቱ ብዙዎች ተገረሙ። ዳኛቸው በዚህ ብቻ 
ሳያበቃ አከፋፋዩን ‹‹መጽሐፎቼን ከዚች ደቂቃ ጀምሮ 
መሸጥ አቁም። አሁን ጥቂት ቀናት እሰጥሃለሁ።  
ያሰራጨሃቸውን መጽሐፍት በአስቸኳይ ሰብስበህ 
አስረክበኝ!›› ብሎ አዘዘው። 

ዳኛቸውም መጽሐፎቹን ይዞ ወደ ቤቱ ገባ፤ 
ይህም ዜና በየአንባቢው ጆሮ ገባ። አንዳንዶች ግን 
‹‹መጽሐፎቹን ሰብስቦ አቃጠላቸው›› ብለው አስወሩ፤ 
ጻፉም፤ እውነቱ ግን ይህ አልነበረም። በሕዝቡ ምላሽ 
ያልተደሰተው ዳኛቸው መጽሐፉን ሰብስቦ ቤቱ 
አስቀመጠው እንጂ አላቃጠለውም። እነደራሲ ሣህለ 
ሥላሴ ብርሃነ ማርያም እንኳን ዳኛቸው መኖሪያ ቤት 
ሄደው ነው አንዱን ቅጂ በ15 ብር የገዙት። 

እንደ አቤ ጉበኛ ያሉ ደራሲዎች ደግሞ የልቦለዱ 
ረቂቅነት በፍጹም ሊዋጥላቸው ስላልቻለና መጽሐፉ 
በአንዳንድ ምሁራን ዘንድ እየተሰጠው ያለው 
አስተያየት ደስ ስላላሰኛቸው ለ‹‹አደፍርስ›› የመልስ 
ምት የሚሆንና ‹‹ጐብላንድ አጭበርባሪው ጦጣ›› 
የተባለ መጽሐፍ ጽፈው እስከማሳተም ደርሰው 
እንደነበር በታሪክ ተመዝግቧል። ‹‹ተሳላቂ ነው›› 
የተባለለት ይህ ድርሰት ‹‹በዳኛቸው ‹አደፍርስ› እና 
በሰለሞን ደሬሳ ‹‹ልጅነት›› ላይ ያነጣጠረ ነው›› 
ይባላል።

ስለ ‹‹አደፍርስ›› ከተፃፉ ሂሳዊ ጽሑፎች መካከል 
በአንዱ ላይ እንዲህ ተብሎ ተጠቅሷል። ‹‹ … አደፍርስ 
ደፋር ነው፤ ሃይማኖትን ይሞግታል፤ ነባር አሰራርን 
ይቃወማል። ዓላማው የተኙትን ለማንቃት ነው፤ 
ማኅበረሰቡ ውስጥ ያለውን ደዌ ለመንቀል። ግን 
ይጋጫል፤ በየሄደበት የነገር እንካ ሰላንቲያ ይከፍታል፤ 
ለብዙ ዘመናት ጸንቶ የቆየውን ሃይማኖታዊ አካሄድ 
በዜሮ ሊያባዛው ይፈልጋል … ››

የዳኛቸው ወርቁ ሌላው ዐቢይ ሥራ በእንግሊዝኛ 
ቋንቋ ደርሶት እንግሊዝ አገር የታተመውና ‹‹The 
Thirteenth Sun›› የተሰኘው መጽሐፍ ነው። ይህ 
ስራው በብዙ የአውሮፓውያን ቋንቋዎች ተተርጉሞ 
ታትሟል። የትውልድ የአስተሳሰብ ግጭት የዚህ 
መጻሕፍ ፈትለ ነገር ነው። ደራሲ ሣህለሥላሴ 
ብርሃነማርያም እንደፃፉት፣ መሠረተ ሃሳቡ 
ከ‹‹አደፍርስ›› ጭብጥ እጅግም የራቀ አይደለም። 
በጥንታዊት ኢትዮጵያ አስተሳሰብና በዛሬይቱ 
ኢትዮጵያ አስተሳሰብ (በቀድሞው ትውልድ እምነትና 
በዛሬው ትውልድ አመለካከት) መካከል ባለው 
ግጭት ላይ የተገነባ ልብወለድ ነው። ‹‹በእኔ አስተያየት 
በትረካው ረገድ ‹The Thirteenth Sun› ከ‹አደፍርስ› 
ላቅ ያለ ሲሆን በቋንቋው ውበት ግን ‹አደፍርስ› 
ይበልጣል›› ብለዋል። መጽሐፉ እስከዛሬ ድረስ 
በታላላቅ የምዕራባውያን የፈጠራ ጽሑፍ ትምህርት 
ቤቶች ውስጥ በማስተማሪያነት እያገለገለ ይገኛል። 
ይህ ድርሰት የኢትዮጵያን ሥነ ጽሑፍ በዓለም አቀፍ 
መድረክ ያስተዋወቀ ስራ ነው።

ከአምሳሉ አክሊሉ (ዶክተር) ጋር በመሆንም 
‹‹የአማርኛ ፈሊጣዊ ንግግሮች›› የሚል (ከሁለት 
ሳምንት በፊት እዚሁ ጋዜጣ ላይ የሰራነው ማለት 
ነው) እጅግ ጠቃሚ መጽሐፍ ጽፈው ለቋንቋው 
እድገት ከፍ ያለ አስተዋፅኦ አበርክተዋል። ‹‹የጽሑፍ 
ጥበብ መመሪያ›› የምርምር መጽሐፍም ጽፎ በበርካታ 

ቅጂዎች ታትሟል። ከዚህ ባሻገርም ለሀገሪቱ ቋንቋ 
ዕድገት ከፍተኛ አስተዋጽዖ ባላቸው «የማርክሲዝም 
ሌኒንዝም መዝገበ ቃላት» እና «የሳይንስና ቴክኖሎጂ 
መዝገበ ቃላት» በመሳሰሉ ጥልቅና ምጡቅ ሥራዎች 
ዝግጅት ላይ በመሳተፍ ምሁራዊ ግዴታውን የተወጣ 
ኢትዮጵያዊ ነው።    

ዳኛቸው ከመጽሐፍቱ በተጨማሪ በወቅቱ 
ይታተሙ በነበሩት ‹‹የዛሬይቱ ኢትዮጵያ››፣ 
‹‹የኢትዮጵያ ድምጽ›› እና ‹‹አዲስ ዘመን›› ጋዜጦች 
ላይ የኢትዮጵያን ሥነ ጽሑፍ የተመለከቱ ስራዎችን 
በማቅረብና የወጣት ደራሲያን ሥራዎችን በመሔስ 
ለሀገሪቱ ሥነ ጽሑፍ ዕድገት ምሁራዊ ኃላፊነቱንና 
ተልዕኮውን ተወጥቷል።

ዳኛቸው በባህርይው ለየት ያለ እንደነበር ወዳጆቹ 
ሁሉ ይናገራሉ። ‹‹አፈንጋጭና የተለየ ነው›› ይሉታል። 
በቀላሉ ተግባቢ አይደለም። ከጥቂት ደራስያን በቀር 
ከብዙዎች ጋር የሚግባባ አይደለም፤ በራሱ ላይ የዘጋ፤ 
ከሕዝብ ጉባዔ ተነጥሎ ለብቻው ሱባዔ የገባ ሰው 
ነው። የሀገሩን እምነትና ባህል ጠንቅቆ የሚያውቅ፣ 
ለሥራ ነገን የማያውቅ፣ ለውጥ ፈላጊ፣ አገር ወዳድ፣ 
ስለሀገር ኋላ ቀርነት ሁሌ የሚቆረቆር ነው። 

እንግዳ ባህርይውን ተቋቁመው፣ የጓደኝነት 
ድንበር ሳይጥሱ ከልብ የቀረቡት ደግሞ ‹‹… ሊያጡት 
የማይገባ፣ የዕውቀት ሎሌ ነው። ለወዳጅነት የተከፈተ 
ልብ ያለው ሰው ነው … ዳኛቸው ለሀቅ ሽንጡን ገትሮ 
ስለሚከራከር ከውሸት ጋር ማኅበር ከሚጠጡ፣ 
ፅዋ ከሚያነሱና ብርጭቆ ከሚያጋጩ ጋር ሕብረት 
አልነበረውም … ቀጠሮ ሰጥቶ በቀጠሮው ቦታና 
ሰዓት የቀጠረው ባለጉዳይ በተባባሉት ሰዓትና ቦታ 
ካልተከሰተ አምስት ደቂቃ እንኳ ሣይታገስ ወደ ጉዳዩ 
ይሄዳል … አንድ ወዳጁ በሌላው ላይ ሴራ ሲጠነሰስ 
ከተመለከተ ወይም ‹እየጠነሰሰ ነው› ብሎ ከጠረጠረ 
ተራራ በሚያክል ኩርፊያ ያስተናግደው ይሆናል …›› 
ይሉታል። 

አንጋፋው ደራሲ ሰለሞን ደሬሳ ‹‹ … ከእኔ 
ጋር ወዳጆች ነበርን። ‹ልጅነት› ታትማ ስትወጣ 
በመጠኑ ቁጣ ወረደባት የማስታውሰው የምስጋና 
ጽሑፍ ያገኘሁት ከዳኛቸው ወርቁ ብቻ ነው። 
የደረሰኝ የምስጋና ጽሑፍ የቄስ ጽሕፈት ይመስል 
ነበርና የእሱ መሆኑን ያወቅሁት በኋላ ስንቀራረብ 
ነው፤ አልፈረመበትም ነበር። እንደአጋጣሚ ደግሞ 
‹አደፍርስ›ን አግኝቼ ሳነብ ነበር ‹ማነው ‹ልጅነት›ን 
የጻፈው?› ብሎ ሲፈልግ የተገናኘነው። በጣም 
በጣም ኢትዮጵያ ውስጥ ብቻ ሣይሆን የትም ቦታ 
ከማደንቃቸው ጸሐፊዎች ዳኛቸው አንዱ ነው - 
በሁሉም ሳይሆን በ‹አደፍርስ› እና በ‹The Thirteenth 
Sun› በማለት ስለነበረው ባህርይና ችሎታ ይናገራል።

ደራሲ ስብሃት ገብረእግዚአብሔር ደግሞ ‹‹ 
… አማርኛ ስሜትን የመግለጽ አቅም እንዳለው 
ዳኛቸው ወርቁ አሣይቶኛል … ይገርመኛል! ዳኛቸው 
ለብዙዎች እሾህ ነበር፤ እሾህ መልኩን እሾህ ገጹን 
ነው የሚያሳያቸው፤ ወይም ያሳየናል የሚሉት፤ 
ለእኔ ግን ጽጌረዳ ውበቱን ጽጌረዳ መልኩን ነው 
ያሳየኝ፤ ተመቻችተን ነበር፤ ልብ ለልብ ተግባብተን፤ 
ነፍስ ለነፍስ ተዋደን ነበር›› በማለት ስለዳኛቸውና 
ስለወዳጅነታቸው ተናግሮ ነበር። 

‹‹አደፍርስ›› ልብ ወለዱ ከዩኒቨርሲቲው አካዳሚ 
ጋር ግንኙነቱን ያደፈረሰበት ደራሲ፣ የሥነ ጽሑፍ 
መምህር፣ ገጣሚ እና የተውኔት ጠቢብ ዳኛቸው 
ወርቁ፣ ዩኒቨርሲቲውን ለቆ መጀመሪያ በጥቁር አንበሳ 
ሁለተኛ ደረጃ ትምሕርት ቤት ኋላ ደግሞ በፈረንሳይ 
ኮሌጅ እስከ 1966 ዓ.ም. የአማርኛ ቋንቋና ሥነ ጽሑፍ 
አስተማረ። በኋላም በኢትዮጵያ ደረጃዎች መዳቢ 
ድርጅት በትርጉም አዋቂነት፣ በሕዝብ ግንኙነት 
ኃላፊነትና በኢንዱስትሪ ፕሮጀክት አገልግሎት 
ሹምነት ለ15 ዓመታት ያህል አገልግሎ፣ በ1983 ዓ.ም. 
ጡረታ ወጣ። ኅዳር 22 ቀን 1987 ዓ.ም. በድንገት 
አርፎ ሥርዓተ ቀብሩ በተወለደበት ደብረ ሲና ከተማ 
ተፈጽሟል። 



ባህልና ቱሪዝም 
ኢኮኖሚ

ገጽ 9አዲስ ዘመን   እሁድ ኅዳር 25 ቀን 2015 ዓ.ም

አዲስ ዘመን፦  ወደ ምስራቅ ሐረርጌ ጉዞ 
አድርጋችሁ ነበር። የጉዞው ዋንኛ አላማ እና ግብ 
ምን ነበር?

አቶ ሁንዴ፦ እንደሚታወቀው የዓለም የቱሪዝም ቀን 
በየዓመቱ የዓለም የቱሪዝም ድርጅት በሚያወጣው መሪ 
ሃሳብ መሰረት ይከበራል። አገራችንም የድርጅቱ አባል 
እንደመሆኗ መጠን በተመሳሳይ መንገድ ይከበራል። እንደ 
አገር በመስከረም ወር ላይ በቤንሻንጉል ጉምዝ ክልል ቀኑ 
ተከብሯል። ከዚያ ወዲህም ክልሎች በየራሳቸው ቀኑን 
እያከበሩት ይገኛሉ። 

እንደ ኦሮሚያም በክልል ከማክበራችን በፊት 
በሁሉም የከተማ መስተዳደሮችና በሁሉም ዞኖች ቀኑ 
ተከብሯል። በክልል ደረጃ ደግሞ በምስራቅ ሐረርጌ 
ዞን በሐረር ከተማ እንደዚሁም ደግሞ ሁለት ትልልቅ 
የቱሪዝም መዳረሻ የሚገኝባቸው ወረዳዎችን በመምረጥ 
አክብረናል።

የመጀመሪያው ባቢሌ አካባቢ ሲሆን፣ ይህ አካባቢ 
የኢትዮጵያ ዝሆኖች መጠለያ የሚገኝበት ትልቅ 
ወረዳ ነው። ከዚህ በተጨማሪ እድሜ ጠገብ የሆኑ 
የቱሪዝም ሃብቶችንም እንዲጎበኙ ሆነዋል። ሁለተኛውን 
በሃሮማያ ወረዳ ላይ ነው ያከበርነው። በዚህም ደርቆ 
የነበረው የሃሮማያ ሃይቅ ከ18 ዓመታት በኋላ ዳግም 
ተመልሶ ይገኛል። ይህንን የቱሪዝም ሃብት ከመጠበቅ 
ከመንከባከብ አንፃር የተሰሩ ስራዎችን ተመልክተናል። 
እንደ አጠቃላይ ደግሞ በሐረር ከተማ ደግሞ ጥናታዊ 
ፅሁፎች ቀርበው ውይይት ተደርጎባቸዋል። መድረኩ 
ከመንግስታዊና መንግስታዊ ካልሆኑ የዘርፉ ባለድርሻ 
አካላት ጋር የቱሪዝም ዘርፉን ለማሳደግ በተለይ ደግሞ 
ምስራቅ ሐረርጌን መዳረሻ ለማድረግ ምክክር ተደርጓል። 

ዋናው ዓላማችን ከቅርብ ዓመታት ወዲህ የቱሪዝም 
ዘርፉ በመንግስት የተሰጠው ልዩ ትኩረት መሬት ላይ 
መውረድ አለበት የሚል ነው። ይህ ሲሆን ደግሞ 
ሰፊው ማህበረሰብ ጋር መድረስ አለበት። እኛም ይህንን 
በዓል ምክንያት በማድረግ ከሰፊው የማህበረሰባችን 
ክፍል ጋር የቱሪዝም ግንዛቤ እንዲኖር ለማድረግ 
ነው። በዋናነትም የመዳረሻ ስፍራዎችን በመንከባከብ፣ 
የኢኮኖሚ ተጠቃሚነትን በማሳደግ ረገድ ከህብረተሰቡ 
ጋር እንዲደርስ አጋጣሚውን ተጠቅመን የግንዛቤ ስራ 
ለመፍጠር እየሰራን ነው። በዚህ አጋጣሚም በቱሪዝሙ 
ዘርፍ ላይ ያሉ ተዋናዮችን ይዘን ሄደናል። አገራችን ውስጥ 
ያሉ ቱር ኦፕሬተሮች፣ ከ15 በላይ የሚሆኑ መገናኛ ብዙሃን  
እና ሌሎች አካላትም ተሳትፈውበታል።

አዲስ ዘመን፦ በምስራቅ ሐረርጌ ውስጥ 
የሚገኘው የባቢሌ የዝሆኖች መጠለያ ስጋት 
የተጋረጠበት እንደሆነ ይነገራል፤ ይህን ከመፍታት 
አንፃር ምን ያህል ርቀት ሄዳችኋል?

አቶ ሁንዴ፦ አንድ መታወቅ ያለበት ነገር እኛ 
የክልሉን የባህልና ቱሪዝም ቢሮ ነው የምንመራው። 
በዋናነት የምንሰራውም የማስተዋወቅ ስራ ነው። 
ለምሳሌ ፓርኮችን የሚያስተዳድረው የኢትዮጵያ ዱር 
እንስሳት ጥበቃ ባለስልጣን ነው። እንደ ባህልና ቱሪዝም 
የምናስተዳድራቸው መዳረሻዎች ውስን ናቸው። ለምሳሌ 
እንደነ ሶፉመር ዋሻ አይነት ይኖራሉ። ከተፈጥሮ አንፃር 

“በቱሪዝም ዘርፍ ትልልቅ ኃላፊነቶችን ወስደን ውጤት 
ለማምጣት እየሰራን ነው”

ዳግም ከበደ

የኛ ተፅእኖ ፈጣሪነት በእጅጉ ውስን ነው። እንደ አንድ 
ባለድርሻ አካል በጋራ ተባብረን እየሰራን እንገኛለን። 
ከባቢሌ ዝሆኖች መጠለያ ጋር ተያይዞ ያነሳህው ጥያቄ 
ትክክል ነው። በጥብቅ ስፍራው ላይ የተለያዩ ጥቃቶች 
ሲደርሱ እየተመለከትን ነው። ይህ ደግሞ ለዱር እንስሳቱ 
የመጥፋት ስጋት ደቅኗል። 

የባቢሌ ዝሆኖች መጠለያ በሶማሌ ክልላዊ መንግስት 
እና በኦሮሚያ ክልላዊ መንግስት መካከል ይገኛል። ስለዚህ 
ጥብቅ ስፍራውን የመንከባከብና ለቱሪዝም መዳረሻነት 
የሚያገለግለውን ይህን አካባቢ በዘላቂነት እንዲጠበቅ 
የማድረጉ ስራ በጋራ ሊሰራ የሚገባና የሁለቱም ክልሎች 
ኃላፊነት ነው። በጉዳዩ ላይ የክልሉ መንግስት ልዩ 
ትኩረት ሰጥቶ ሲሰራ ቆይቷል። ከኦሮሚያ ክልል አንፃር 
እዛ አካባቢ ያሉ ሰፋሪዎችን እስከማንሳት የደረሰ እርምጃ 
ሲወሰድ ቆይቷል።

ይሁን እንጂ በዚህ ብቻ ችግሩን መቅረፍ አልተቻለም። 
አንደኛ እዚያ አካባቢ ባለው ማህበረሰብ  ዘንድ ግንዛቤ 
የመፍጠር ስራዎችን ሰፋ አድርገን መስራት ያስፈልጋል 
ብለን እናምናለን።  ይህ ጥብቅ ስፍራ ሲኖር ማህበረሰቡ 
ይበልጥ ተጠቃሚ እንደሚሆን መገንዘብ አለበት። 
የተፈጥሮ ሃብትንና ሰውን ለያይቶ ማየት አይቻልም። 
ሰው ከተፈጥሮ ሃብት ጋር ብዙ ፍላጎቶች ስላሉት በዚያ 
አካባቢ የመኖርና ከዚያ የመጠቀም አዝማሚያ አለው። 
ስለዚህ ይህን ትስስር ሙሉ ለሙሉ መገደብ አይቻልም። 
የቱሪዝም መስህብ የሆኑ ስፍራዎች ሳይጎዱ ከህብረተሰቡ 
ጋር የሚተሳሰሩበትን መንገድ መፈለግ ላይ መሰራት 
አለበት። ከዚህ አንፃር በርካታ ነገሮች ይጠበቃሉ። በባቢሌ 
ብቻ ሳይሆን በክልላችን የሚገኙ ሌሎች ፓርኮችም ላይ 
መሰል ስራዎች መሰራት ይኖርባቸዋል። 

የኢትዮጵያ ዱር እንስሳት ጥበቃ ባለስልጣን በዚህ 
ጉዳይ ላይ ግልፅ እቅድ አውጥቶ መስራት ይኖርበታል 
ብዬ አስባለሁ። እኛም እንደ አንድ ባለድርሻ አካል 
ከባህልና ቱሪዝም የሚጠበቀውን ስራ ለመስራት ዝግጁ 
ነን። ከዚህ በፊትም  እዛ አካባቢ ከሚገኙ የማህበረሰብ 
ክፍሎች ጋር ውይይት አድርገናል። ከሁሉም በላይ ግን 
ከመንግስት ብቻ መጠበቅ ሳይሆን ተፈጥሮን መንከባከብና 
በውስጡ የሚገኙ ሃብቶች እንዳይጠፉ የማድረግ አቅም 
ያለው ማህበረሰቡ  በእኔነት መንፈስ ሃብቱን መጠበቅ 
ይኖርበታል። 

አዲስ ዘመን፦ የሃሮማያ ሃይቅ ለ18 ዓመት 
ከጠፋ በኋላ ዳግም ተመልሷል። ይህ ችግር መልሶ 
እንዳያጋጥም ሃብቱም የቱሪዝም መስህብ 
እንዲሆን ምን እየተሰራ ነው?

አቶ ሁንዴ፦ ይሄ የተፈጥሮ ሃብት ለበርካታ 
ዓመታት ጠፍቶ መቆየቱ ይታወቃል። የአካባቢ ጥበቃ 
ባለሙያ ባልሆንም ጉዳዩን በቅርበት እንደሚከታተል እንደ 
አንድ ባለድርሻ አካል ሃብቱ ጠፍቶ የነበረው ተፈጥሮውን 
መንከባከብ ስላልቻልን እንደሆነ አስባለሁ። አሁን ግን 

በተሰራው ስራና የእግዚአብሔር ርዳታ ተጨምሮበት 
ሃብቱ ሊመለስ ችሏል። 

መረጃዎች እንደሚያመለክቱት፤ የደረቀውን ሃይቅ 
ለመመለስ ልዩ ልዩ ተግባራት ተከናውነዋል። የሃሮማያ 
ዩኒቨርሲቲ እና የወረዳው ማህበረሰብና የተለያዩ አካላት 
ሃብቱን ለመመለስ ጥረት አድርገዋል። በቀጣይነትም 
ውሃው እንዲበዛና ዳግም ችግሩ እንዳይከሰት የተፈጥሮ 
ጥበቃ ስራ መሰራት እንዳለበት አምናለሁ። 

ውሃው በመመለሱ በጥቂት አመታት ውስጥ 
የአካባቢው ማህበረሰቦች የስራ እድል ተፈጥሮላቸው 
ጀልባ ሲያንቀሳቅሱ፣ አሳ ሲያጠምዱና መሰል የቱሪዝምና 
ሌሎች ስራዎችን ሲያከናውኑ መመልከት ችለናል። በዚህ 
ምክንያት ስፍራው ግዙፍ የቱሪዝም መዳረሻ ስፍራ እየሆነ 
ነው። ይሁን እንጂ እንቅስቃሴ እየበዛበት በመጣ ቁጥር 
ሃይቁ ላይ ተፅእኖ እንዳይኖር ዘዴዎችን ተጠቅሞ መስራት 
ተገቢ ነው። የክልላችን ባህልና ቱሪዝም ቢሮም እንደ አንድ 
ባለድርሻ አካልና ተጠቃሚ ይህንን የሚከታተል ይሆናል። 

አዲስ ዘመን፦ የኦሮሚያ ባህልና ቱሪዝም 
ቢሮ በክልሉ የሚገኙ የቱሪዝም መስህቦችን 
ከማስተዋወቅ፣ የገበያ ስራ ከመስራት እንዲሁም 
የመዳረሻ ስፍራዎችን ከመለየት አኳያ ምን እየሰራ 
ነው?

አቶ ሁንዴ፦ የመጀመሪያው ስራ መሆን የሚገባው 
በክልላችን የሚገኙ የቱሪዝም ሃብቶችን መለየት ነው። 
ምን አይነት ሃብቶች እንዳሉ በተገቢው መንገድ 
መለየትና ማጥናት ያስፈልጋል። ይህን ማወቅ ካልተቻለ 
የማስተዋወቅ፣ የሽያጭና እንዲሁም ሌሎች ስራዎችን 
በአግባቡ ማቀድና መስራት አይቻልም። 

እንደ ኦሮሚያ ክልል ባህልና ቱሪዝም ቢሮ ከአራትና 
አምስት ዓመታት በፊት በቀጣይ አስር ዓመታት “ከየት 
ተነስተን የት እንደርሳለን” የሚል እቅድ ሰርቷል።ይህንንም 
በድጋሚ ከልሰናል። በዚህ እቅድ ላይ በየትኛው አካባቢ 
ምን አይነት የቱሪዝም ሃብት እንዳለ ተለይቷል። በተለይ 
ከባህል፣ ከተፈጥሮ ቅርሶችና መሰል ሃብቶች አንፃር ያሉ 
ሃብቶች በሚገባ ማወቅ ተችሏል። ይሄ ለኛ ትልቅ አጋጣሚ 
ነው። ይህንን ተመርኩዘን የት ቦታ ምን መስራትና እንዴት 
የቱሪዝም ገበያን መፍጠር እንዳለብን አውቀናል። ለምሳሌ 
ቢሾፍቱና አዳማ ከተማን ብንወስድ “ለማይስ ቱሪዝም” 
የተመቹ ናቸው። በዚህ አካባቢ ከተፈጥሮ ቱሪዝም ይልቅ 
ወደ ማይስ ቱሪዝም እናተኩራለን። ሌሎች አካባቢው 
እንዳላቸው ሃብትና አቅም ልክ የተለያዩ ስልቶችን 
እንከተላለን። 

አዲስ ዘመን ፦ ባለፉት ሁለት ዓመታት በክልሉ 
በዘርፉ  ምን የተለዩ ስራዎችን አከናወናችሁ ምን 
ውጤቶችን አስመዘገባችሁ?

አቶ ሁንዴ፦ እንደ ኦሮሚያ ክልል ባለፉት ሁለት 
ዓመታት ትላልቅ ኃላፊነቶችን ወስደን ዘርፉን ለማነቃቃት 
እና ውጤት ለማምጣት ሰርተናል። ለምሳሌ የክልሉን 

የቱሪዝም ኮሚሽን ያቋቋምነው በዚህ ጊዜ ውስጥ ነው። 
ይህ በመሆኑ ሃብቶችን በመለየት፣ ከማስተዋወቅና ገበያ 
ከማፈላለግ አንፃር በርካታ ስራዎችን እየሰራ ይገኛል። 
እንደ አገርም በነዚህ ዓመታት አዳዲስ የመዳረሻ ልማቶች 
እየተሰሩ ተጨማሪ የዘርፉ ሃብቶች እየሆኑ ነው። በዚህ 
ላይም እንደ አንድ ባለድርሻ አካል ተሳታፊ በመሆን 
እንሰራልን። እንደ ክልልም አገልግሎት ሰጪ ተቋማት 
ላይ እየሰራን እንገኛለን። ለእዚህም በሪፍትቫሊና ወንጪ 
አካባቢ ያሉ ስራዎችን እንደ ምሳሌ ማንሳት ይቻላል።

አዲስ ዘመን፦ በክልሉ የቱሪዝም ዘርፉ ዘመናዊ 
ቴክኖሎጂዎችን ከመጠቀምና ስራዎችን የተቀላጠፈ 
ከማድረግ እንዲሁም ከዲጂታል ቱሪዝም አንፃር 
ምን እየተሰራ ነው? 

አቶ ሁንዴ፦ ቱሪዝምና ቴክኖሎጂ ተለያይተው 
የሚታዩ ዘርፎ አይደሉም። አሁን ባለንበት ደረጃ 
ለቱሪዝሙ የሚመጥኑ ቴክኖሎጂዎችን የማስፋፋት 
ስራዎች መስራት ይገባል። ከዚህ አንፃር የኦሮሚያ ቱሪዝም 
ኮሚሽን በስካይ ላይት ሆቴል የቴክኖሎጂ ሳምንት 
በማዘጋጀት ለዘርፉ የሚጠቅሙ በርካታ የቴክኖሎጂ 
ተሞክሮዎችን አሳይቶናል። በዚህም አበረታችና ጠቃሚ 
የሆኑ የቴክኖሎጂ ውጤቶች ማየት ችለናል። ይህ ደግሞ 
የቱሪዝሙን ኢንዱስትሪ እንደሚደግፍ ምንም ጥርጥር 
የለውም። ነገር ግን ከዚህም በላይ መስራት ይጠበቅብናል። 
በተለይ ዘርፉን መደገፍ የሚችሉ ቴክኖሎጂዎች ላይ 
ትኩረት አድርገው የሚሰሩ አካላትን ማበረታታትና 
መደገፍ ይኖርብናል። ጅማሮው ጥሩ ይሁን እንጂ በቂ 
የሚባልበት ደረጃ ላይ ግን እንዳልሆንን አምናለሁ። 

አንዱ በቱሪዝም ዘርፉ ላይ ያለ ችግር የመረጃ ነው። 
በተለይ የቱሪስት ፍሰትን፣ የቱሪዝም ገቢንና ሌሎች 
መሰል መረጃዎችን በቀላሉ ማግኘት በጣም ከባድ ነው። 
ከዚህ አንፃር የቱሪዝም ዘርፉን የመረጃ አያያዝና መሰል 
ጉዳዮችን የሚደግፉ ቴክኖሎጂዎችን የማስተዋወቅ 
ስራ ይጠበቅብናል። ከዚህ ባሻገር ዓለም የደረሰበትን 
ቴክኖሎጂዎች ማላመድና እኩል መራመድም ይኖርብናል። 
ይህንን ማድረግ ካልቻልን ዘርፉን በሚጠበቀው ልክ 
ማሳደግ እንደማንችል መገንዘብ ይኖርብናል። 

አዲስ ዘመን፦ ለቱሪዝም እድገት ሰላም ትልቁን 
ድርሻ ይወስዳል። በክልሉ ይህን ከማስጠበቅና ምቹ 
መደላድል ከመፍጠር አኳያ ምን እየሰራችሁ ነው?

አቶ ሁንዴ፦ ትክክል ነው። ሰላም ለቱሪዝም ዘርፍ 
እጅግ ጠቃሚና ወሳኝ ጉዳይ ነው። ይሄ ለድርድርም ሆነ 
ለጥያቄ የሚቀርብ ነገር አይደለም። ቱሪስት ወደ መስህብ 
ስፍራዎችና መዳረሻ ቦታዎች የሚመጣው ሰላም ሲኖር 
ነው። ይህ  ከሌለ የቱሪዝም እድገትንም ሆነ ስለ ቱሪዝም 
ፍሰት መጨመር ማንሳት አንችልም። 

ከዚህ አንፃር በሰሜኑ ክፍል የነበረው ጦርነት 
በኢንዱስትሪው ላይ ከፍተኛ ጫና እንዳሳደረ ማየት 
ይቻላል። የሰሜኑ ጦርነት በአገር ገፅታ ላይ ካሳደረው 
ተፅእኖ ባሻገር በክልላችን ታጥቆ የሚንቀሳቀሰው የሸኔ 
የሽብር ቡድን አለ። ይህም በቱሪዝም መዳረሻ አካባቢዎች 
መንቀሳቀስን አስቸጋሪ የሚያደርግበት ሁኔታ ሲፈጠር 
ቆይቷል። በተለይ ወደ ምዕራብ ኦሮሚያ አካባቢ የሚገኙ 
የቱሪዝም መዳረሻ አካባቢዎች በመሄድ ለመጎብኘት 
አስቸጋሪ ሆኗል። 

የሰላም ጉዳይ ለድርድር የሚቀርብ አይደለም። 
ይህንን ማስተካከል ካልቻልን በወደፊት የቱሪዝም 
ስራዎቻችን ላይ አሉታዊ ተፅእኖ ያሳድራል። ከዚህ አንፃር 
እንደ ክልላችን የኦሮሚያ ክልላዊ መንግስት ከፀጥታው 
ባለድርሻ አካላት ጋር በመሆን በርካታ ስራዎችን እየሰራ 
ይገኛል። እውነቱን ለመናገር ይሄ ከአገራዊ ጉዳይ ጋርም 
በቀጥታ ይገናኛል። ክልላችንም ይህንን ቡድን ለማጥፋት 
የማያደርገው ጥረት የለም። ከዚህ አንፃር ሰላማችንን 
የሚያውኩ ለእድገትና ልማት እንቅፋት የሆኑና የቱሪዝም 
ዘርፉ እንዲቀዛቀዝ የሚያደርጉ ሽብርተኛ  ቡድኖች 
እንደሚወገዱ ምንም ጥርጥር የለኝም። ይህንን ተከትሎም 
የቱሪዝም ዘርፉ ወደ ቀድሞው ቦታው እንደሚመለስ 
አምናለሁ።

አዲስ ዘመን፦ ለቃለ ምልልሱ ላደረጉልን 
ትብብር እናመሰግናለን።

አቶ ሁንዴ፦ እኔም አመሰግናለሁ። 

- አቶ ሁንዴ ከበደ የኦሮሚያ ባህልና ቱሪዝም ቢሮ ምክትል ኃላፊ

የኦሮሚያ ክልላዊ መንግስት በቱሪዝም ዘርፉ 
ላይ ከቅርብ ዓመታት ወዲህ በርካታ ስራዎችን 
እያከናወነ እንደሆነ መረጃዎች ያሳያሉ። የዘርፉን 
የገበያ ልማት፣ፕሮሞሽንና ልማት ስራዎች  
በተቀላጠፈ ሁኔታ ለመስራት እንዲያስችልም 
“የኦሮሚያ ቱሪዝም ኮሚሽን” ተቋቁሟል። የክልሉ 
ባህልና ቱሪዝም ቢሮም ዘርፉን ለማነቃቃት ልዩ ልዩ 
ስራዎች ተግባሮችን እያከናወነ ይገኛል። 

ቢሮው በቅርቡ የዓለም የቱሪዝም ቀንን 
ምክንያት በማድረግ “ምስራቅ ሐረርጌን የቱሪስት 
መዳረሻ እናደርጋለን” በሚል መሪ ሃሳብ  የተለያዩ 
አካላትን ያካተተ የጉብኝት መርሀ ግብር አካሂዷል። 
የዝግጅት ክፍላችንም ይህንን መነሻ አድርጎ 
በክልሉ በቱሪዝም ኢንዱስትሪው ላይ እየተሰሩ 
ባሉ ስራዎችና በመጡ ለውጦች እንዲሁም በሌሎች 
ተያየዥ  ጉዳዮች ላይ ከቢሮው ምክትል ኃላፊ አቶ 
ሁንዴ ከበደ ጋር ቆይታ አድርጓል።

የዝነኞች ገጽ  
ስፖርት እና መዝናኛ

              አዲስ ዘመን   እሁድ ኅዳር 25 ቀን 2015 ዓ.ም

ዳንኤል ወልደኪዳን

እርሷ ራሷ ልዩ ቅኝት ናት፤ ያልተደመጠች፣ 
ያልተፈጠረች፣ ያልተጠናች የምታጓጓ ኢትዮጵያዊት 
ቅኝት ።እርሷ ቅኝቶችን ታሳምራለች እንጂ ቅኝት 
እርሷን አያሳምራትም፤ እርሷ ራሷ ባህል አሳማሪ 
እንጂ ባህል አያሳምራትም፤ እርሷ የባህል አልባሳትን 
ታስውባቸዋለች እንጂ የባህል አልባሳት እርሷን 
አያስውባትም ።እርሷ ኢትዮጵያን አክብራ፣ 
አስዋባ፣ አድምቃታለች እንጂ፤ ኢትዮጵያ እርሷን 
አላከበረቻትም፣ አላደመቀቻትም ።እርሷ ፈጣሪዋ 
በሰጣት እስትንፋስ የአምባሰል ቅኝትን አስተዋውቃለች 
እንጂ አምባሳል ቅኝቱ እርሷን አላስተዋወቃትም ።ብዙ 
የተዜመላቸው ሰንሰለታሞቹ የአምባሰል ተራሮችን 
እንኳ እርሷ አግዝፋቸዋለች እንጂ ተራሮቹ እርሷን 
አላገዘፏትም፡፡

ለዚህም ነው በተለይ የአምባሰልን የዜማ  ቅኝት 
ሲነሳ ሁሌም ከትውስታችን ቀድማ በሚስረቀረቀው 
ድምጿ ከነደርባባ ፊቷ ድቅን የምትለው ።ለዚህም ነው 
የኢትዮጵያን መሳጭ ቅኝቶች ሲነሱ ሁሉንም ቅኝቶች 
አግዝፋ የገዘፈች ናት የምትባለው ።እርሷ የባህል 
አምባሰደርና የቅኝቶች ንግስት  ከመሆን አልፋ ማርና 
አምባሰልን ያዋሀደች  እርሷ ማሬዋ ነች፡፡

“የአምባሰል ማር ቆራጭ ይወጣል በገመድ፣
አደራ ቢሰጡት ይበላል ወይ ዘመድ፡፡
የአምባሰል ገደሉን ምን ያሽሟጥጡታል፣
ፈረስ ባያስጋልብ ማር ይቆርጡበታል፡፡”
ለዚህም ይመስላል ብዙዎች “የአምባሰሏ 

ንግስት” የሚሏት ።እርሷ ግን ከአምባሰል ቅኝት 
አልፋ በአራቱም የሙዚቃ ቅኝቶች ነፍስ ዘርታ 
እንደምታቀነቅን የሚያውቁት ግን “የቅኝቶች ንግስት” 
እንደሆነች መስክረውላታል ።የዛሬዋ የዝነኞች ገጽ 
አምዳችን ትኩረት የክብር ዶክተር ድምፃዊት ማሪቱ 
ለገሰ(ማሬዋ)።

 ማንም በሙሉ ስሟ የሚጠራት የለም ። ብዙዎች 
“ማሬዋ” ሲሏት፤ ብዙዎች ደግሞ “ማርዬ” በማለት 
ያቆላምጧታል ።ብዙዎች ደግሞ “የአምባሰሏ ንግስት”  
እያሉ በብዛት ከምትታወቅበት  የአምባሰል ቅኝት ጋር 
ያወዳጇታል ።ማሬዋ ግን ሁሉንም ኢትዮጵያዊ ቅኝቶች 
በአንድ መድረክ ላይ አሳምራ በማቀንቀን በተግባር 
ያስመሰከረች ናት ።ለመድረክ የተፈጠረች በመሆኗ 
ያለምንም የሙዚቃ መሳሪያ አዳራሹን በድምጿ ብቻ 
ታናጋዋለች፡፡የአድማጮቿን ጆሮ ለመሳብም ማይክ 
መጨበጥ ብቻ  በቂዋ ነው፡፡

(አንችሆየ)
 “አንች ሆዬ ምነው የሚሏት ዘፈን
 አምና ብር በላች ዘንድሮም ወይፈን
 ኧረ ደሴ ደሴ  ገራዶ ገራዶ ገራዶ
 አለቀልህ ልቤ ተንዶ ተንዶ” በማለት ርግት ባለ 

ቅላጼ የአንችሆዬ ቅኝትን ስታቀነቅን በተመሰጦ ጆሮውን 
የሚነፍጋት ከቶውንም አይኖርም።እንደሚታወቀው 
“የአንች ሆዬ” ቅኝት ፍቅር የያዘው ሰው  የፍቅሩን 
መጠንና የፍቅረኛውን ውበት ለመግለጽ እየተቀባበለ 
የሚያንጎራጉረው  ቅኝት ነው ።ማርዬም ፍቅር አሲያዥ 
ዜማዋን ስታንቆረቁር በፍቅር ዓለም በሚያከንፍ 
ምህታት የምታዜም ትመስላለች ።አፍታም ሳትቆይ 
ቅኝቷን ትቀይርና ወደ ባቲ ትወስደናለች።የባቲ ቅኝት 
ደግሞ ሁለት አይነት የዜማ ስልት ያሉት በመሆኑ  ብዙ 
ጊዜ በባቲና በአካባቢው ያለውን ውበት በማውሳት 
የሚዜም  ስልት ነው ።እንኳን ለሚያውቀው 
ይቅርና አካባቢውና የማያውቀው ሁሉ የአካባቢው 
መልከአምድራዊ አቀማመጥ በህሊናው እንዲገዝፍበት 
ታደርገዋለች ።“የባቲ ቅኝት”  ፍቅርና ጥላቻን፤ 
እንዲሁም ደስታና ሀዘን የሚገልጥበት ቅኝት እንደሆነ 
ባለሙያዎች ይናገሩታል ።

(ባቲ)
 “ኧረ ባቲ ባቲ.. ባቲ ገንደላዩ፣
 ሃድራው የሚሞቀው ደራርበው ሲተኙ፡፡
 እንደምነው ባቲ ቀርሳ  ወንዛ ወንዙ፣
 አርቲና አሽኩቲው ቀጠናዩ ብዙ፡፡
 የሰው ሁሉ ህመም ራስ ወገቡን ነው፣
የኔስ በሽታዬ ባቴን ነው ባቴን ነው፡፡” በማለት  

አዚማ ሳንጠግባት  ወደ ትዝታ ቅኝት ስትሸጋገር 

ማሬዋ-“የቅኝቶች ንግስት” 

ከመሰንቆው ቅኝት ቀድማ ነው፡፡
የትዝታ ቅኝት በአምስት ድምጻች የሚዋቀር ዜማ 

በመሆኑ ብዙ ጊዜ ለስለስ ያሉ ዜማዎችን ለማዜም 
የሚጠቀሙበት የሚያረጋጋ ቅኝት ነው ።ማህበረሰቡ 
ለሀዘን፣ ለትካዜና ለብሶት መሰል የሕይወት ገጠመኞች 
ለመግለጽ የሚጠቀሙበት  እንደሆነም ይነገርለታል፡፡

 	 (ትዝታ)
 “ትዝታሽን ውሰጅ ብለህ የላክብኝ ፣
በል እዛው ይቀመጥ እኔም ያንተ አለብኝ፡፡
 	 በትዝታ ባህር ከወዲህ ሰጥሜ፣
ስጋዬን ጨርሼ ቀርቻለሁ በአጽሜ፡፡” በማለት 

በትዝታ ባህር ስታንሳፍፈን ትቆይና አፍታም ሳትቆይ 
በብዙ ወደምትታወቅበት አምባሰል ስትወስደን  
ከቅኝቷ ዝንፍ አትልም፡፡

(አምባሰል) 
“አመለኛው እግሬ መጓዝ የለመደ፣
ሀይቅን ሲዞር ውሎ ውጫሌ ወረደ፡፡
እንዴት  ነሽ ውጫሌ እንደምነሽ ጭሳ፣
የተቋደስንብሽ ፍቅርን እራት ምሳ፡፡
እኚህ አምባሰሎች አበላል ያውቃሉ፣
ከገብስ እንጀራ ላይ ሳም አርጉ ይላሉ፡፡”

ስኬት- በጥበብ ቤት 
ደርባባዋ ማሬዋ ለሙዚቃ ባላት የገዘፈ 

ፍቅር የተነሳ የገጠር ኑሮዋን ርግፍ አድርጋ ትታ 
ከተወለደችበት  የደሴ ዙሪያ ከድጆ ገጠር ደሴ ከተማን 
መስፈንጠሪያዋ ነበር ያደረገቻት አድርጋለች ።የልጅነት 
ባሏን ተከትላ ወረሂመኖ  የሄደችው ቆንጆዋ ማሬዋ 
የገጠር ኑሮን እንዳልወደደች ታስታውሳለች ።እናም  
ባሏን የነፍሷ ጥሪ ወዳለበት  ደሴ ከተማ እንዲወስዳት 
አደረገችው። ደሴ ከተማ ላይ ለባሏ የሚሆን ሙያ 
ባይኖርም ለእርሷ የነፍስ ጥሪ አጋዥ የሆነውን መሰንቆ 
በመግዛት እንዲለማመድ አድርጋዋለች ።መሰንቆ 
አለማምዳም በየመጠጥ ቤቱ እየተዘዋወሩ ሲዘፍኑ 
ነፍሳቸውን አስደስተው የእለት ገቢያቸውን እንዲቋጥሩ 
የደሴ ከተማ አላሳፈረቻቸውም ።የደሴ ከተማም 
ማርዬ የነፍሷን ጥሪ ታሳርፍ ዘንድ የፍቅር ሙሃባን 
የምታጎናጽፈው አርሂቡ ብላ ተቀብላ ወደ ወሎ ላሊበላ 
የኪነት ቡድን  በብቃት አቀላቅላታለች፡፡

ማሬዋ በወሎ ላሊበላ ኪነት ውስጥ እያለች  ነው 
ዝናዋ መናኘት የጀመረው ።በ1975 ዓ.ም በሙዚቃ 
አፍቃሪያን ዘንድ ከፍተኛ ተቀባይነት ያገኘው 

‹‹አምባሰል›› የተሰኘ ሙሉ ካሴት ምስክሯ ነው። 
በመጀመሪያው የካሴት ስራዋ 12 ዘፈኖች የያዘ ሲሆን 
ትዝታ፣ ባቲና የአንቺ ሆዬ ቅኝቶችን ያካተተ ተወዳጅ 
አልበም  በመሆኑ፤ በመላው ኢትዮጵያ ማሪቱ ለገሰ 
የተሰኘች ድንቅ ድምጻዊት  ወሎ ላይ እንደተፈጠረች 
ያስተዋወቀ ነበር።

ማርዬ ለወሎ ላሊበላ የሙዚቃ ቡድን እንደፈርጥ 
የምትታይ፤ ደምቃ የምታደምቃቸው በመሆኗ የቡድኑ 
አባላት በስስት ነበር የሚንከባከቧት ።እርሷን በማየትም 
እነ ዚነት ሙሀባ፣ ጸሀይ ካሳና ጸሀይ አማረን የመሰሉ 
እንስት ድምጻውያን እንዲፈጠሩ ምክንያትም ሆናለች። 
በወሎ ባህል አምባ የኪነት ቡድን ቆይታዋም “እንደው 
ዘራፌዋ” የተሰኘው ወኔ ቀስቃሽ ሙዚቃዋ የዘመኑ 
ባለውለታ እንደነበር ይነገርለታል፡፡

በኢትዮጵያ የኪነጥበብ ታሪክ ውስጥ “ሊደገም 
የማይችል ድንቅ ስራ”  የተባለለት የህዝብ ለህዝብ 
ዘመቻ ነው፡፡በመላው ዓለም በመዘዋወር ባቀረቡት 
የጥበብ ስራ የኢትዮጵያን መገለጫ የነበረውን የርሀብ 
ገጽታ ቀይረውበታል ።የኢትዮጵያን መሳጭ ባህል 
ለዓለም አስተዋውቀውበታል ።በዚህ የምርቶች ምርጥ 
የህዝብ ለሕዝብ ቡድን ውስጥ ለመካተትም ያበቃት 
በአንድ ድምጽ የሚመሰከርለት ብቃቷ እንደነበር 
አይካድም፡፡

ማርዬ በሕዝብ ለሕዝብ የባህል ቡድን ጋር አብራ 
ተጉዛ መላውን ዓለም አይታለች ።በቡድኑ ውስጥ 
ቆይታዋ  ብዙ ገጠመኞችና ልምዶችን አትርፋለች። 
በወቅቱ ከነበረው መንግስትም ከፍተኛ አድናቆትና 
ሽልማትን ተቀብላለች ።

የባህል ልብስ ውጭ ሌላ ልብስ ባለመልበስ 
የምትታወቀው ማሬዋ የባህል ልብሶቻችን በመላው 
ዓለም በማስተዋወቅም የባህል አምባሳደርነት ሚናዋን 
በሚገባ  ተወጥታለች። ማሬዋ “የፈረንጅ ቀሚስ የሞት 
መድሃኒት ነው ቢባል በቤቴ የለም” በማለት ነው ለባህሏ 
ያላትን ፍቅር ከነፍሷ እንደምታስበልጥ የምትናገረው 
።ከ600 በላይ የባህል አልባሳት  እንዳላትም በኩራት 
ጠቁማናለች፡፡

 ማርዬና እርጅና ሳይገናኙ የተላለፉ 
ይመስላሉ።በዙሪያዋ አድናቂዎቿና ወዳጆቿ እስካሉ 
ደረስ ስለምንም ነገር አለመጨነቋን በምክንያትነት 
ትገልጻለች ።ለዚህም ነው ያለማርጀቷ ምስጢር 
ለብዙዎች መነጋገሪያ የሆነው ።ማሬዋ  በሁሉም 
ኢትዮጵያዊ ዘንድ ተወዳጅ በመሆኗ “እንደተወደደች 
የኖረች፣ በኖረችም ቁጥር እንደ ንጹህ ማር ጣዕሟ 
ያልተቀየረ  የባህል ሙዚቃ መድኃኒት ናት” 
ተሰኝታለች፡፡

የወሎ ዩኒቨርሲቲ ሰኔት ሰኔ 8 ቀን 2008 ዓ.ም 
ባደረገው ስብሰባ በሕይወት ዘመኗ ላበረከተችው 
የላቀ አስተዋጽኦ የክብር ዶክትሬት  በሌለችበት 
አበርክቶላታል። የመመረጧ ምክንያት ደግሞ 
ከኢትዮጵያ ሙዚቃ እድገት፣ በተለይም ከአራቱ 
የሙዚቃ ቅኝቶች መካከል አምባሰል የሙዚቃ ቅኝት 
ለእሷ ብቻ የተፈቀደላት እስኪመስል ድረስ በማዜም 
ለወሎ የሙዚቃና ኪነ ጥበብ እድገት የአበረከተችው 
አስተዋጽኦን ከግምት በማስገባት እንደነበር በወቅቱ 
ተገልጦ እንደነበር ይታወሳል። ከእውቅናው 
በተጨማሪም ዩኒቨርሲቲው በውስጡ ያቀፈውን የወሎ 
ላሊበላ የባህልና ኪነ ጥበብ ማእከል የበላይ ጠባቂ 
እንድትሆንና ያላትን ልምድ ለዩኒቨርሲቲው የሙዚቃ 
ትምህርት ክፍል የምታካፍልበት እድል ሰጥቷት 
እንደነበር ይታወሳል።

ያልታሰበው ስደት
የደርግ መንግስት ወድቆ ኢህአዴግ አገሪቱን 

የተቆጣጠረበት ነበር የማርዬ የሕይወት መስመር 
የተቀየረው ።ለውጡን ተከትሎ የወሎ ላሊበላ ኪነት 
ቡድን ሲበታተን  የማርዬም እጣ ፋንታ ከምትወደው 
የሙዚቃ ቡድን መለየት ነበር ።ቡድኑ ተበታትኖ 
ከጥበብ ስራ ቢርቅም እርሷ ግን ከቡድን በላይ የሆነው 
የፈጣሪ ስጦታ በእጇ ላይ ስላለ ብዙም አልተቸገረችም 
ነበር፡፡

ያላት ሀብት ድምጿና አድናቂዎቿ ነበሩና ወደ 
አዲስ አበባ በመምጣት ካሳንችስ አካባቢ የምሽት ቤት 
ከፈተች ።እርሷ ብቻዋን ምቾትን አልተመኘችምና 
የፈረሰው የወሎ ላሊበላ ኪነት ቡድን ሙያተኞችን  

ከተበተኑበት አሰባስባ ማሰራት ጀመረች ።እውቅናዋ 
እየናኘ በመጣበት በዚህ ወቅት ነበር ወደ አሜሪካ 
ያልታሰበ የስራ ጥሪ የቀረበላት፡፡የቀረበላት ማማለያ 
አሸነፋትና የማታውቃትን አሜሪካ ተመኘቻት፡፡

ከፍተኛ ዝናን እያገኘ የመጣውን የምሽት ቤቷን 
ዘግታ ከተወሰኑ ሙያ ባልደረቦቿ ጋር ወደ አሜሪካ 
አቀናች ።የሄዱበት ስራ እንደታሰበው የተሳካ ባለመሆኑ 
“ከዛሬ ነገ ትንሽ ገንዘብ ሰርተን እንመለሳለን” ሲሉም 
ጊዜው ነጎደ ።የካዛንችሱ ምሽት ቤቷም ከነንብረቱ 
በሃራጅ ተሸጠ ።በሁኔታው ተስፋ የቆረጠችው 
ማሬዋ  ቀልቧን አገሯ ላይ አድርጋ በስጋዋ ስደትን 
ተቀብላ 23ቱን አመታት ተጋፈጠቻቸው ።በነዚህ 
አመታት ሁሉ ወደአገራ ለመመለስ ብታስብም ህጋዊ 
የመኖሪያ ፈቃድ አላገኘችምና ሊሳካላት እንዳልቻለች 
በቁጭት ትናገራለች ።በስደት መኖሩ የውዴታ ግዴታ 
ሆኖባት  የአገር ናፍቆትን ተላምዳው መኖርን ምርጫዋ 
አደረገች፡፡

 ወደ አገር ቤት

ማርዬ በእድሜዋ በርካታ ሀዘንና ደስታን 
አስተናግዳለች ።ከአብራኳ ካፈራቻቸው 12 ልጆች 
መካከል በሕይወት ያለው አንዱ ብቻ ነው፡፡በተለያዩ 
ጊዚያት ልጆቿን ሞት ቢነጥቃትም በስደት ላይ እያለች 
ያጣቻቸው የሶስቱ ልጆቿን ሀዘን ግን ብዙ በብዙ  
ፈትኗት እንደ ነበር ትናገራለች ።በሰው አገር ሃዘኗን ዋጥ 
አድርጋ በሕይወት ባለው አንድ ልጇ እና በልጅ ልጆቿ 
እየተጽናናች ወደአገሯ የመምጫዋን እለት በመጠባበቅ 
23  ዓመታትን ከናፍቆት ጋር እየታገለች አሳልፋለች፡፡

ማርዬ ዛሬ ነጻነቷን አውጃለች ።ብዙ ያደከማት 
የመኖሪያ ፈቃዷን አግኝታለች ።ከ23  የናፍቆት 
ዓመታት በኋላ ወደ አገሯ የምትመጣበትን ቀን 
ቆርታለች ።ወደአገሯ ስትመለስ  እጅሽ ከምን 
ለሚሏት አድናቂዎቿም  ምላሽ የሚሆን አንድ አልበም 
ሰርታለች።በ ቅርቡም ወደአገሯ ስትመለስ የናፈቃትና 
በጉጉት የጠበቃትን ህዝብ በሙዚቃዋ ልታስደስተው 
ገናን ደሴ ላይ፤ ጥምቀትን ጎንደር ላይ እንዲሁም  
አዲስ አበባን ጨምሮ በተመረጡ ከተሞች የሙዚቃ 
ኮንሰርቶች ለመስራት እቅድ ይዛለች፡፡

በተለይም በተለያዩ ምክንያቶች የተጎዱ ወገኖቿን 
ለመደገፍ የሚያስችል የገቢ ማሰባሰቢያ ስራዎችን 
ለመስራት አቅዳለች ።በአዲሱ አልበሟም  በሁሉም 
ቅኝቶች የተቀነቀኑ  ተወዳጅ ሙዚቃዎችን እንዳካተተች 
ተናግራለች ።የአገርና የወዳጅ ዘመድ ናፍቆት ያንገላታት 
ማሬዋ  ኢትዮጵያ ውስጥ ያልናፈቃት ነገር የለም። 
በተለይም  ቡናው፣ ቄጤማው፣ ቀንጦው የወሎ ጢስ 
በአይኗ ላይ እየዞረባት እንደሆነ ተናግራለች፡፡

ስጋዋን በስደት፤ ነፍሷን አገራ ላይ ያደረገችው 
ማርዬ “በኢትዮጵያ ጉዳይ አትምጡብኝ” በማለት 
ትታወቃለች ።ለድጋፍ ማሰባሰቢያ ሰልፍ ከተጠራ 
ባንዲራዋን ይዛ በባህል አልባሳቷ ደምቃ ለመውጣት 
የሚቀድማት የለም ።እነሆ  ዛሬ የስደት ኑሮዋን 
ልትቋጭ ጓዟን ሸክፋለች ።እናም አድናቂዎቿና ወዳጆቿ 
ለክብሯና ለአበርክቶዋ የሚመጥን የደመቀ አቀባበል 
ሊደረግላት “ማሪዋን ያላችሁ…” ተብሎ የመምጫዋ ቀን  
አድናቂዎቿ በመጠባበቅ ላይ ናቸው፡፡

የሙያ አጋሮቿ እነ ድምጻዊት ጸሀይ ካሳ  
የአሜሪካን አገር አላማጆቻ ናቸው ።በደስታዋም 
ሆነ በሀዘኗ ከጎኗ ሳይለዩ አብረዋት አዝነዋል፤ 
አብረዋት ተደስተዋል።በህመሟ ጊዜም አብረዋት 
ታመዋል።አሁንም በአሜሪካ ዋሽንግተንና አካባቢው 
ለሚገኙ አድናቂዎቿ የሽኝት መርሃ ግብር ሲያዘጋጁ 
የቀደማቸው የለም ።ወደ ኢትዮጵያ ስትመጣም 
በአዲስ አበባና ለተለያዩ ከተሞች የደመቀ አቀባበል 
ለማድረግ ከተለያዩ አካላት ጋር በመተባበር ሁኔታዎችን 
በማመቻቸት ላይ መሆናቸውን ተናግረዋል። 
ከአድናቂዎቿ ጋር የምትገናኝበትንም መድረኮች 
በማመቻቸት ላይ ናቸው ።“ማርዬ የተወለደችበት 
አካባቢ ሀብት ሳትሆን የመላው ኢትዮጵያውያን ሀብት 
ናት” የምትለው ድምጻዊት ጸሀይ ካሳ አሸኛኘቷም 
ሆነ አቀባበሏ ለአገሯ ላበረከተችው አስተዋጽኦ 
በሚመጥን መልኩ እንዲሆን አደናቂዎቿም ሆኑ 
መላው ኢትዮጵያውያን ድጋፍ እንዳይለያቸው ጥሪዋን 
አስተላልፋለች፡፡

ድምፃዊት ማሪቱ ለገሰ

ዓለም አቀፍ
አዲስ ዘመን   እሁድ ኅዳር 25 ቀን 2015 ዓ.ም

The Ethiopian Public Health Institute (EPHI) is planning to undertake a 

verification study of Dual HIV & Syphilis Rapid Test Kits for the selection of 

a quality product to be used as the first or a screening test in the national three-

test serial HIV Rapid Testing Algorithm for relevant population groups. The 

verification study is aimed at assessing Dual HIV & Syphilis Rapid Test Kits for 

the least possible shared common false HIV-reactivity with the second and third 

placed HIV RDTs of the approved National Algorithm while at the same time 

accurately detecting antibodies to syphilis (Treponema pallidum). 

Therefore, EPHI invites interested manufacturers /suppliers to submit Dual HIV 

& Syphilis Test Kits to be considered for the verification process which shall 

fulfill the following criteria: 

1. Currently in the list of World Health Organization (WHO) prequalified In 

Vitro Diagnostics. 

2. Kits are complete with: 

*Test device (Individually in a foil pouch with desiccant) 

*Disposable specimen transfer devices/Capillary tubes 

*Assay diluent/buffer 

*Sterile lancets 

*Alcohol swabs 

*Instruction for use in English 

3. Storage temperature: Between 1°C & 40°C 

4. Letter of Authorization: Submission of a Letter of Authorization from the 

manufacturer of the kit submitted is mandatory for suppliers. 

Manufacturers/suppliers that have products which fulfill all of the above criteria 

are herewith invited to submit two different production lots of kits as specified 

above, each sufficient to conduct 400 tests (i.e. 16 complete kits of 25 tests 

from each lot) to EPHI at the National HIV/AIDS Laboratory Building, First 

Floor, Office Number 1 within 30 calendar days starting from the date of this 

announcement in The Ethiopian Herald or Addis Zemen Newspapers. 

Furthermore, should a manufacturer or its in-country authorized representative 

or distributor require any support from the institute for facilitating the process 

of delivering the kits, the institute is ready to provide the required assistance as 

prompt as possible if this is requested in writing following the guidance provided 

below. 

Any communication or inquiry related to this announcement shall only be made 

in writing to: 

The Director General, 

Ethiopian Public Health Institute

Gulelle Subcity, Woreda 9 

Swaziland Street, House # 625/626 

P.O.Box 1242 or 5654 

Addis Ababa. 

Note: This announcement, along with a form with details on delivery and receipt 

of kits, is posted on EPHI, Ethiopian Pharmaceuticals Supply Agency (EPSA) 

and Public Procurement & Property Administration Agency of the Federal 

Democratic Republic of Ethiopia websites: 

http://www.ephi.gov.et , http://www.epsa.gov.et  & http://www.ppa.gov.et 

respectively." 

Request for Manufacturers/Suppliers of 
Dual HIV & Syphilis Rapid Test Kits 

Ethiopian Public Health Institute

በጋዜጣው ሪፖርተር

የአሜሪካው ፕሬዚዳንት ጆ ባይደን በዩክሬን ጉዳይ 
ሩሲያ ጋር ለመነጋገር ዝግጁነታቸውን መግለጻቸው ተከትሎ 
ፕሬዚዳንት ፑቲን ምዕራባውያን የሞስኮን ጥያቄ ከተቀበሉት 
ስለዩክሬን ጉዳይ ለመነጋገር ዝግጁ ነኝ ሲሉ ገለጹ ።አሜሪካ 
በሩሲያ ግዛት ሥር ለተጠቃለሉ አካባቢዎች እውቅና ከሰጠች 
ሩሲያ በዩክሬን የምታደረገውን ጦርነት ለማቆምም ሆነ 
በሌሎች ጉዳዮች ለመነጋገር ዝግጁ ናት፡፡

ጆ ባይደንና የፈረንሳዩ ፕሬዚዳንት ኢማኑኤል ማክሮን 
ሐሙስ እለት በዋይት ሀውስ ከተነጋገሩ በኋላ ሩሲያ በዩክሬን 
ባደረሰችው ጥፋት ተጠያቂ መሆኗን  መግለጻቸው ይታወሳል 
።መግለጫውን ተከትሎ ሞስኮ አሜሪካ በዩክሬን ጉዳይ 
ሰላም የሚያመጣ ጉዳይ ላይ ምንም ዓይነት የአቋም ለውጥ 
እንደሌላት ተገንዝቤያለሁ ብላለች፡፡

ምንም እንኳ ጦርነቱ ከተቀሰቀሰው ከየካቲት ወር 
ወዲህ ባይደንና ፑቲን በአካል ተገናኝተው ባይመካከሩም 
የክሬምሊን ቃል አቀባይ ዲሚትሪ ፔስኮቭ በበኩላቸው ፑቲን 
የክሬምሊን ጥቅም ለማስከበር ፕሬዚዳንት ፑቲን ለድርድር 
ዝግጁ ናቸው ብለዋል፡፡

እንደ ዲሚትሪ ገለጻ፤ በአንጻሩ አሜሪካ በሩሲያ 

የተጠቃለሉ ግዛቶች እውቅና መከልከሏ ጦርነቱን በማቆም 
የሰላም አማራጭ መፈለግ ላይ  እንቅፋት ፈጥሯል ።ኔቶ ወደ 
ምስራቅ መስፋፋቱን ጋር ተያይዞ ሞስኮ የደህንነት ዋስትናዋን 
አጥብቃ ትፈልጋለች፡፡

ፑቲን ምዕራባውያን በዩክሬን የሚከተሉት መስመር 
አፍራሽ መሆኑን በማጤን ጀርመን አቋሟን እንደገና 
እንድትፈትሽ ለጀርመኑ ቻንስለር ኦላፍ ሾልስ በስልክ 
መናገራቸው ይታወሳል፡፡

ነገር ግን ሾልስ ቃል አቀባይ፣ ሩሲያ በዩክሬን በሲቪል 
መሰረተ ልማቶች ላይ የምትፈጽማቸው ጥቃቶች ቻንስለሩ 
እንደሚያወግዙ እና የሩሲያ ወታደሮች ከዩክሬን በመውጣት 
ጉዳዩ በዲፕሎማሲያዊ መንገድ እንዲፈታ የጸና አቋም 
እንዳላቸው ገልጸዋል፡፡

በአንጻሩ ፕሬዚዳንት ፑቲን  በበኩላቸው ትጥቅ 
ለማስፈታት እና የዩክሬን ሕዝብ ለመከላከል ባደረጉት 
ልዩ ወታደራዊ ዘመቻ ምንም ዓይነት ስህተትና ጸጸት 
እንደሌላቸው አስታውቀዋል፡፡

በሌላ በኩል ደግሞ ኪየቭ የሩሲያ ወታደሮች ከግዛቷ 
ተጠቅልለው እስኪወጡ ድረስ ውጊያ እንደማታቆም 
አመልክታለች፡፡

ምዕራባውያን ጥያቄዋን ከተቀበሉት ሞስኮ ስለ ዩክሬን ለመነጋገር ዝግጁ ናት

የፍርድ ቤት ትዕዛዝን አላከበሩም የተባሉት 
የናይጄሪያ ፖሊስ አዛዥ ኡስማን አልካሊ ባባ በአገሪቱ 
ከፍተኛ ፍርድ ቤት የሦስት ወራት እስር ተፈረደባቸው። 
በአዛዡ ላይ ይህ የእስር ውሳኔ የተላለፈው ከ30 ዓመታት 
በፊት ከፖሊስ አባልነት የተባረረ ግለሰብ ያቀረበውን ክስ 
ተከትሎ ነው።

ከሳሽ የፖሊስ መኮንኑ በወቅቱ በግድ ጡረታ 
እንዲወጣ መደረጉን በመቃወም ነበር ክስ ያቀረበው። 
ውሳኔውም ኋላ ላይ በፍርድ ቤት ውድቅ ተደርጓል። 
ነገር ግን ግለሰቡ ወደ ሥራው ሳይመለስ በመቆየቱ 
የናይጄሪያ ከፍተኛ ፍርድ ቤት የፖሊስ ዋና አዛዥ የሆኑት 
ኡስማን አልካሊ ባባ፣ የፖሊስ መኮንኑን ወደ ሥራው 
የማይመልሱት ከሆነ ለሦስት ወራት እንዲታሰሩ ውሳኔ 
አሳልፏል።

አስካሁን ድረስም የናይጄሪያ ፖሊስ ሠራዊት 
ውሳኔውን ተግባራዊ ባለማድረጉ በቀጣይ ምን ሊከሰት 
እንደሚችል እየተጠበቀ ነው። የፍርድ ቤቱን ውሳኔ 
ተከትሎ የፖሊስ ቃል አቀባይ ኦሉሙይዋ አዴጆቢ፣ 
የተሰጠውን ፍርድ “አስደናቂ” ብለውታል። ጨምረውም 
የናይጄሪያ ፖሊስ የፍርድ ቤቱን ብይን ተከትሎ ምን 
እርምጃ መውሰድ እንዳለበት ለማወቅ ጥናት እያደረገ ነው 
ብለዋል።

“የፍርድ ቤቱ ብይን የሰጠበት ጉዳይ ከሦስት አስርት 
ዓመታት በፊት በሆነ ጉዳይ ላይ መሆኑ ልብ ሊባል 
ይገባል። በዚያ ወቅት አሁን ቅጣት የተበየነባቸው የፖሊስ 
አዛዥ የፖሊስ አባል ከሆኑ ጥቂት ዓመት ብቻ ነበር 
ያስቆጠሩት” በማለት አዛዡ በመሪነት ቦታ ላይ በሌሉበት 
ጉዳይ እንዲቀጡ መወሰኑ እንዳስደነቃቸው ገልጸዋል።

ከአስርት ዓመታት በላይ ሲንከባለል የቆየው የፖሊስ 
መኮንኑ ጉዳይ ለመጨረሻ ጊዜ በፍርድ ቤት ውሳኔ 
የተሰጠበት ከ11 ዓመት በፊት ሲሆን “ጉዳዩ አሁን የፖሊስ 
አዛዥ የሆኑትን ግለሰብ የሚመለከት አይደለም” ሲሉ ቃል 

የናይጄሪያ ፖሊስ አዛዥ የፍርድ ቤት ትዕዛዝን 
አልፈጸሙም በሚል እስር ተፈረደባቸው  

አቀባዩ ተከራክረዋል። በፖሊስ አዛዡ ላይ የተላለፈው 
ውሳኔ በርካታ ናይጄሪያውያንን እያነጋገረ ሲሆን፣ በቀጣይ 
ምን ሊከሰት እንደሚችል ሁሉም በጉጉት እየተጠበቀ 
ነው።

የፖሊስ አዛዡ እስር ሲፈረድባቸው ከናይጄሪያ 
መንግሥት ከፍተኛ ባለሥልጣናት መካከል የመጀመሪያው 
አይደሉም። ከጥቂት ሳምንታት በፊት የአገሪቱ የምጣኔ 
ሀብት እና የገንዘብ ተቋማት ላይ የሚፈጸሙ ወንጀሎችን 
የሚቆጣጠረው ኮሚሽን ኃላፊ ተመሳሳይ ቅጣት 
ተበይኗል።

ኮሚሽነሩ አብዱልራሺድ ባዋ ችሎት ተዳፍረዋል 
በሚል ከፍተኛው ፍርድ ቤት በእስር እንዲቀጡ ትዕዛዝ 
የሰጠ ሲሆን፣ ነገር ግን በኋላ ላይ ዳኛው ውሳኔያቸውን 
አንስተዋል ሲል ቢቢሲ ዘግቧል።

የናይጄሪያ ፖሊስ አዛዥ ኡስማን አልካሊ ባባ

ስፖርት

ጽጌረዳ ጫንያለው

ዕለተ ሰንበት 

ለልጆች

ዝምተኛው አንበሳ- አሊው ሲሴ

 ኢራ እና  ራማ  
 ሰላም ልጆች እንዴት ናችሁ፤ ትምህርት ጥሩ ነው? 

በጣም ደስ ይላል የሚል መልስ እንደሰጣችሁኝ አምናለሁ። 
ጎበዝ የሆነ ተማሪ በምንም መልኩ አያማርርም። ምስጋናን 
ሁልጊዜ ያስቀድማል። በተጨማሪም ሳይጨናነቅ 
ትምህርቱን ያጠናል፤ ትምህርት ቤት ውስጥም ቢሆን 
ከትምህርቱ ውጭ ምንም አያደርግም። በአግባቡ 
ትምህርቱን ይከታተላልም። እናንተ ደግሞ እንደዚህ 
አይነት ልጅ እንደሆናችሁ እርግጠኛ ነኝ። 

ልጆች ዛሬ ለየት ያለ ጉዳይ ይዤላችሁ ቀርቤያለሁ። 
ምንድነው እሱ? ካላችሁኝ መልሴ በጣም ብልህና 
መልካም ስነምግባር ያለው ልጅ እንዴት መሆን ይቻላል 
የሚለውን ማስረዳት ነው። ይህንን ደግሞ በተግባር 
ያሳዩ ልጆች ናቸው የሚነግሯችሁ። ልጆቹ ወንድምና 
እህት ሲሆኑ፤ በትምህርታቸው በጣም ጎበዞች ናቸው። 
በተለይ ትንሽዬው ልጅ እጅግ የሚገርም ብቃት ያለው 
ነው። ኢራ ማሙሸት ይባላል። የሦስት ዓመት ከዘጠኝ 
ወር ልጅ ሲሆን፤ እንግሊዝኛ ቋንቋን አቀላጥፎ ይናገራል። 
አማርኛና ኦሮምኛም ይችላል። 

ከአቅም በላይ የሆኑ ሥራዎችን ሲያከናውን ብታዩት 
ቤተሰቡ እድሜውን ተሳስቶ ነው ትላላችሁ። ምክንያቱም 
ከእሱ እድሜ በላይ ያሉትን ልጆች በትምህርት 
ያግዛቸዋል። በተለይም በእንግሊዝኛ ትምህርት የሁለተኛ 
ደረጃ ትምህርታቸውን የሚከታተሉ ተማሪዎችን ሳይቀር 
ያስጠናል። ለሌሎች ሰዎች ያለው አክብሮትም እጅግ 
የሚገርም ነው። ወደ ቤተሰቦቹ ቤት ለጥየቃ የሚመጡ  
ሰዎች የእርሱ ቤተሰቦች እንደሆኑ ነው የሚያስበው። 
ስለዚህም ያለውን ሁሉ ተካፍለው እንዲመገቡ 
ይፈልጋል። 

ልጆች ኢራ ምን መሆን እንደሚፈልግ ታውቃላችሁ? 
ስፓይደር ማን መሆን ነው። ክንፍ ስለሌለው 
እንደማያደርገው ቢያምንም መብረር በጣም ይወዳል። 
ይሁንና መንጠላጠልና ሌሎች ከስፓይደር ማን ጋር ያሉ 
ነገሮችን ማከናወን ይፈልጋል። ይህንን ለማድረግ ደግሞ 

በየጊዜው ልምምድ ያደርጋል። 
የኢራ እህት ራማ ማሙሸት ሌላኛዋ ያነጋገርናት 

ብልኋና መልካሟ ልጅ ስትሆን፤ በሀርድ አካዳሚ 
የአራተኛ ክፍል ተማሪ ነች። ለእንስሳትና እጽዋት ልዩ 
ፍቅር አላት። በዚህም የወደፊት ህልሟ ዚዎሎጂስት 
መሆን ነው። ምክንያቱም እንስሳት መታደን የለባቸውም፣ 
ቦታቸውም በተለያየ መንገድ ሊመነጠርባቸው አይገባም 
የሚል አቋም አላትና የእነርሱን መብት ማስጠበቅ ላይ 
መስራት ትፈልጋለች። 

ልጆች ራማ እንስሳትና እጽዋት ሲፈጠሩ አላማ 
አላቸው ባይ ነች። ምክንያቱም እነርሱ ካሉ ዓለማችን 
ውብ ትሆናለች። በተጨማሪም እነርሱ ካሉ የአየር 
ንብረት ለውጥ አያስቸግረንም የሚል እምነት አላት። ደስ 
ይላል አይደል ሀሳቧ ? ራማ ትምህርቷን ስታጠና የተለየ 
ዘዴ ትጠቀማለች። ይህም የተማረቺውን ዓይኗን ጨፍና 
ርዕሱን ብቻ በመያዝ ማስታወስ ነው።  

ራማ ከሰዎች ጋር አብሮ መሥራት እጅግ 
ከሚያስደስታቸው ልጆች መካከል ነች። አብሮ መሥራት 

ጭንቀትን ያስወግዳል፣ አዲስ ሀሳብን ለማምጣት 
ያስችላል፣ የተማርነው እንዳይጠፋብን እድል ይሰጠናልም 
ትላለች። 

ልጆች ራማን አንድ ነገር ጠይቀናት ነበር። ምን 
መሰላችሁ መልካምነት እንዴት ይዳብራል የሚል ነው። 
እርሷም እንዲህ ብላናለች። የተለያዩ መጸሐፍትን ስናነብ፣ 
ጠቃሚ ፊልሞችን ስናይና የቤተሰብ ምክርን ተቀብለን 
ስንተገብረው ነው። በማንበባችን ውስጥ ሁልጊዜ  በራስ 
መተማመናችንን እናዳብራለን። ይህ ከሆነ ደግሞ 
ዝቅተኝነት አይሰማንምና መልካም እንሆናለን።  

ልጆች ራማ ለእናንተ የምታስተላልፈው ትልቅ 
መልዕክት አለ። ይህም ጥሩ አንባቢ ሁኑ የሚል ሲሆን፤ 
ለማንበብ ደግሞ አቅዱ። በተጨማሪም እንስሳትንና 
እጽዋትን ውደዱ። ምክንያቱም እነርሱን በመንከባከብ 
ውስጥ ደስተኝነትን ታገኛላችሁ። ጤናማ አየርን 
ትተነፍሳላችሁ ትላለች። 

ልጆች ሁለቱም ልጆች ደስ የሚል አስተሳሰብ 
አላቸው አይደል? መቼም ይህንን እንዴት አዳበሩት 

ማለታችሁ አይቀርም። መልሱ አንድና አንድ ነው። 
ወላጆቻቸው በጣም ጥሩና ለሌሎች የሚደርሱ ስለሆኑ 
ነው። ሁለቱም መምህራን ናቸው። በአካባቢያቸው ያሉ 
ልጆችን ቤታቸውን ክፍት አድርገው ያስተምሯቸዋል። 
ይህንን ሲያደርጉላቸው ደግሞ ነጻነታቸውን ሰጥተው 
ነው። እቃ ቢሰብሩ አይቆጧቸውም፣ ምንጣፍ 
ቢያበላሹም አይገርፏቸውም። መልካምነትን እየሰጧቸው 
ያስተምሯቸዋል። እናም እነ ራማም ይህንን እያዩ ስላደጉ 
ሁልጊዜ ለሰው መልካም መሆንን ብቻ ያስባሉ።  

መልካም ስብዕና የሚዳብረው መጀመሪያ በራስ 
ተነሳሽነት በሚደረጉ ጥረቶች ነው። ፍላጎትን መሰረት 
አድርጎ ሁልጊዜ በጎ በጎ ነገር ማድረግ ባህሪ ይሆናል። ከዚያ 
በኋላ ልቀይረው ቢባል እንኳን አይቻልም። ስለዚህም ገና 
ከአሁኑ መልካም አሳቢ ብቻ መሆንን ልመዱ።  የመልካም 
ባህሪ መገለጫ ምንድነው? ካላችሁ ለሌሎች ያላችሁ 
አመለካከት ቅን መሆን፣ ለራሳችሁ የምትሰጡት ግምት 
ጥሩ መሆን፣ መንፈሳዊ እሴታችሁን ለመገንባት የምትጥሩ 
ከሆነ፣ ለሥራ ያላችሁ አመለካከት ማለትም መከባበር፣ 
ጨዋነት፣ ይቅር የማለት ችሎታችሁ፣  ልግስና፣ ምስጋና፣ 
መስተንግዶ፣ ፍትህ፣ የዋህነት፣መታዘዝ፣ ታማኝነት፣ 
ቅንነት፣ እውነተኝነት፣ ጥንቁቅ መሆን፣ ፈጣንና ቁርጠኛ 
መሆን ናቸው። 

ልጆች ሁለተኛው መልካም ስነምግባራችንን 
የምናዳብርበት መንገድ ከቤተሰባችንንና ከማህበረሰቡ 
በምናገኘው መልካም ምልከታ ነው። እንደምታውቁት  
ሰው ብቻውን መኖር አይችልም። ከህብረተሰብ ውጭም 
አይሆንም። እናም ከልጅነት ጀምሮ በሰፈር ውስጥ ያላችሁ 
አቀባበል መልካም ስብዕናን ያላብሳችኋል። ትምህርት 
ቤትና መንፈሳዊ ቦታዎች ላይ ያለው ሁኔታም እንዲሁ 
መልካም መሆንን ከሚያለማምዳችሁ መካከል አንዱ ነው። 

 በእነዚህ ቦታዎች ላይ ከላይ የጠቀስኩላችሁን 
ባህሪያት በመላበስ መልካምነትን ማዳበር አለባችሁ 
በማለት ለዛሬ ሀሳቤን ጨረስኩ። በሚቀጥለው ጊዜ ሌላ 
ጉዳይ ይዤላችሁ የምቀርብ ሲሆን፤ ለዛሬ እንሰነባበት። 
መልካም ሰንበት!!  

ኢራ ማሙሸትራማ ማሙሸት 

ቦጋለ አበበ

የወቅቱ የአፍሪካ ዋንጫ ቻምፒዮና አገር ሴኔጋል 
በኳታሩ 2022 የዓለም ዋንጫም 16ውስጥ የገባች 
የመጀመሪያዋ አፍሪካዊት አገር በመሆን በእግር ኳስ ታሪኳ 
ወርቃማ ጊዜ እያሳለፈች ትገኛለች። ባለፉት ሃያ አመታት 
በተለያዩ ጊዜዎች በዓለም እግር ኳስ ብቅ እያለች የተለያዩ 
ኮከቦችንና ታሪኮችን ማሳየት የቻለችው ሴኔጋል የአፍሪካ 
ኩራት ስለመሆኗ ጥርጥር የለውም።  በእነዚህ አመታት 
የቴራንጋ አንበሶች የእግር ኳስ ታሪክ ውስጥም መዘንጋት 
የሌለበት አንድ ሰው ጎልቶ ይታያል። የአሁኑ የቴራንጋ 
አንበሶች መሪ አሰልጣኙ አሊው ሲሴ ሴኔጋል ብቻም 
ሳትሆን አፍሪካ በእግር ኳስ ታሪኳ ልዩ ቦታ የምትሰጠው 
ታሪካዊ ሰው ነው።  

የሴኔጋልን ብሔራዊ ቡድን እኤአ ከ2015 ጀምሮ 
በማሰልጠን ላይ የሚገኘው የ46 አመቱ ሰው ሲሴ 
የቴራንጋ አንበሶች በዓለም ዋንጫ ዓለምን ሲያነጋግሩ 
የቡድኑ አምበል ነበር። የቴራንጋ አንበሶችን መምራት 
ከጀመረ ወዲህም 2019 እና 2021 የአፍሪካ ዋንጫ 
ለፍጻሜ ተፋላሚ አድርጎ ያለፈውን አፍሪካ ዋንጫ 
ምዕራብ አፍሪካዊቷ አገር ለመጀመሪያ ጊዜ ስታነሳ ቁልፉ 
ሰው በመሆን ህያው ታሪክ ሰርቷል።

"ዝምተኛው አንበሳ" የሚል ስያሜን የደረበው 
ሲሴ የቴራንጋ አንበሶች ኩራት ነው። አሊዩ ሲሴ ሁሌም 
አገሩ በፈለገችው ጊዜ ከፊት የሚገኝ፣ በተጨዋችነትም 
በአሠልጣኝነትም ሌሎች ጎልተው እንዲወጡና አገሩ 
ደምቃ እንድትታይ በዝምታ ውስጥ ቁልፍ ሚናን የሚወጣ 
በጨለማ የሚያበራ ጥቁር አልማዝ ነው።

ሲሴ በኳታሩ ዓለም ዋንጫ ምንም እንኳን የቡድኑ 
ኮከብ ሳዲዮ ማኔን በጉዳት አጥቶ ሁለት ጨዋታ በማሸነፍ 

ጥሎ ማለፉን የተቀላቀለ የመጀመሪያው የአፍሪካ ቡድንን 
በማሠልጠን  ታሪክ ሠርቷል። የሴኔጋል ምልክት የሆነው 
አልዩ ሲሴ የቴራንጋ አንበሦች ብቻ ሣይሆን ለአፍሪካ 
አሠልጣኞችም ኩራት ሆኗል። 

በአፍሪካ እግር ኳስ ገናና ስም ካላቸው አገራት መካከል 
ሴኔጋል አንዷ እንድትሆን የአንበሳውን ድርሻ ተወጥቷል። 
የቴራንጋ አንበሶቹ በተለይም ባለፉት ሁለት አሥርት 
ዓመታት ባፈሯቸው አስደናቂ ከዋክብት ተጫዋቾች 
በዓለም እግር ኳስ ላይ ጎልተው ሲጠሩና ሴኔጋልም በፊፋ 

የአገራት ወራዊ የእግር ኳስ ደረጃ በተለያየ ጊዜ የጎላ ለውጥ 
አምጥታ በትልቁ አህጉራዊ ውድድር ግን ጣፋጩን ድል 
አንዴም መጎንጨት አልቻለችም ነበር። የሚያሳዝነው 
የቴራንጋ አንበሶች እኤአ በ2002 የኮሪያና ጃፓን የዓለም 
ዋንጫ ጭምር ቅኝ ገዣቸው ፈረንሳይን ሳይቀር አሸንፈው 
እስከ ሩብ ፍጻሜ በነበራቸው አስደናቂ ጉዞ ወርቃማው 
የእግር ኳስ ትውልዳቸው የአፍሪካ ዋንጫን ለመሳም 
አለመታደሉ ነው።

በተለይም የቴራንጋ አንበሶች በ2002 የአፍሪካ 

ዋንጫ ወርቃማው የእግር ኳስ ትውልዳቸው ለፍጻሜ 
ደርሶ ዋንጫውን በታሪካቸው ለመጀመሪያ ጊዜ ለመሳም 
ተቃርበው በመጨረሻ ድሉን በካሜሩን ተነጥቀው 
እንባቸውን ያፈሰሱበት አጋጣሚ የሚዘነጋ አይደለም። 
ከዚያም በኋላ የቴራንጋ አንበሶች በአህጉሪቱ ታላቅ የእግር 
ኳስ መድረክ የሚታወሱበትን ድል ለማግኘት ብዙ 
ጠብቀዋል።

የያኔው የቴራንጋ አንበሶች ወርቃማ ትውልድ ከስሞ 
ሌላ አዲስ ወርቃማ ትውልድ ለመተካት ግን ሴኔጋል 
ብዙ ጊዜ አልፈጀባትም ማለት ይቻላል። በተለይም 
ባለፉት ጥቂት ዓመታት በተለያዩ ታላላቅ የአውሮፓ ሊጎች 
ተጽኗቸው የጎላ ከዋክብትን ማፍራት የቻለችው ሴኔጋል 
ሁሌም ወደምትጓጓለት የአፍሪካ ዋንጫ ድል በእጅጉ 
ለመቅረብ አልተሳናትም። በ2019 የአፍሪካ ዋንጫም 
ለፍጻሜ ቀርባ አዲሱ የቴራንጋ አንበሶች የከዋክብት ስብስብ 
በአልጄሪያ አንድ ለምንም ተረቶ ዳግም አንብቷል። ይህም 
የቴራንጋ አንበሶችን ሁለት የወርቃማ ዘመን የእግር ኳስ 
ትውልድ በአፍሪካ ዋንጫ ለፍጻሜ ቀርቦ ዋንጫ የማንሳት 
እርግማን እንዳለበት በተጫዋቾቹም ጭምር እንዲታመን 
እስከማድረግ ደርሶ ነበር።

እኤአ 2002 ላይ የቴራንጋ አንበሶቹ ለፍጻሜ ደርሰው 
ዋንጫውን በካሜሩን ሲነጠቁ ተጫዋች የነበረው አሊው 
ሲሴ የሴኔጋል አሰልጣኝ በመሆን ይህን ታሪክ ሽሯል።

በተጫዋችነት ዘመኑ ለአገሩ ሴኔጋል ብሔራዊ ቡድን 
ተሰልፎ ለዓለም ዋንጫ ሩብ ፍፃሜ መድረስ የቻለው 
የቡድኑ አሰልጣኝ አሊዩ ሲሴ ዋንጫውን ካነሰ ከቡድኑ 
ጋር ስሙ በወርቅ ጽፏል። ይህም ሲሴ “ጠንክረህና ጸንተህ 
ከሠራህ የምትፈልገውን እንደምታገኝ ያሳያል” ሲሉ 
በርካቶች ምሳሌ አድርገው እንዲጠቅሱት አድርጓቸዋል።

